
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I Бүлэг : КАРЛ ИВАНЫЧ БАГШ

	 

	Арван нас хүрч, би ч ёстой нэг гоё гоё бэлэг авсан юм даа, тэр өдрөөс яг гурван хоногийн хойно 18... оны 8 дугаар сарын 12-ны өглөөний долоон цагт, ялааны цохиур тас буулгаж Карл Иваныч намайг сэрээв. Нарийхан, урт модны үзүүрт ёотонгийн хайрцгийн хатуу цаас торгоож тийм цохиур хийсэн юм. Ялаатай эв хавгүй гэгч хөөцөлдөхдөө тэр хүн хувь заяаг минь даатгаж царс модон орны толгойноос өлгөсөн лха тэнгэрийн дүрийг хөндчихжээ, нөгөөх гайхал цохиурт нь өртсөн ялаа толгой дээр минь унав. Би хөнжлөөс ердөө л хамар нүд хоёроо цухуйлган байж савчсан сахиусаа тогтоон, нөгөө унасан ялааг авч шидээд нойрмоглосон янзаараа Карл Иванычийг ширэв татав. Карл Иваныч хөвөнтэй эрээн хэвнэг өмсөж мөн тийм өнгийн бүс бүсэлж, үзүүртээ цацагтай малгай тавьж, ямааны арьсаар хийсэн хөнгөхөн гутал угласан байх бөгөөд хана даган гэтээд шагайж шагайж л тас буулгах аж.

	“За яах вэ, би ч балчир нь балчир л даа, гэхдээ л энэ намайг зовоогоод байхдаа яадаг юм бэ? Володягийн орны тэнд ч ялаа бужигнаад л байна шүү дээ, түүнийг яагаад алахгүй байгаа юм бэ? Володяг арай том юм болохоор л тэгж байгаа биз. Би л хамгийн жаахан нь, тэгээд л намайг элэг барьж байна” гэж бодов. “Яавал л намайг нэг хорлочих вэ гэж үргэлж санаж явах юм. Намайг сэрээчихлээ, сочоочихлоо гэдгээ мэдсээр байж юу ч болоогүй юм шиг л... яасан муухай хүн бэ! Өмсчихсөн хэвнэг тавьчихсан малгайны нь байж байгааг, малгайных нь цацаг хүртэл ёстой нэг дургүй хүргэмээр шүү!” гэж би ганцаараа шивнэв.

	Намайг ингэж уцаарлан байхад тэр, орныхоо тушаа хананд өлгөсөн, шүрэн чимэгтэй бяцхан шаахайвч доторх цагаа харан өнөө цохиураа хадааснаас өлгөөд бидэн рүү эргэв. Харваас л нэг амарлингуй, додигор ажээ.

	— За босоцгоогоорой, хүүхдүүд ээ! Орой болчихлоо шүү. Ээж чинь аль хэдийн танхимд орж ирчхээд байгаа гэж тэр герман хүн аялагхан өгүүлээд миний орны хөлд сууж хөөргөө гаргалаа. Би худлаагаасаа унтаж байв. Карл Иваныч тамхиа нэг сайн татчихаад хамраа арчиж хуруугаа чад хийлгэснээ намайг босгох гэж оролдож гардаг юм байна. Инээмсэглээд миний хөлийг гижигдэж:

	— Хөөш, хөөш, залхуу минь! гэв.

	Гижигдэхээс үхтлээ айдаг ч гэлээ энэ удаа би тэсээд л хэвтээд байлаа. Ганц ч үг дуугаралгүй улам шурган тийчилж инээхгүйг л хичээв.

	“Яасан ч сайхан сэтгэлтэй, бидэнд яасан ч их хайртай хүн бэ дээ. Гэтэл би тийм муухай юм бодож байдаг!”

	Өөртөө ч гомдмоор, Карл Иванычид ч гомдмоор санагдаад инээмээр ч юм шиг, уйлмаар ч юм шиг. Сэтгэл жигтэйхэн үймжээ. Дэрэн доороос толгойгоо цухуйлгаад:

	— Карл Иваныч минь, болиоч дээ! гэж хашхирахдаа би нүд дүүрэн нулимстай байж билээ.

	Карл Иваныч намайг гижигдэхээ болиод жигтэйхэн их гайхаж, салаа нь зовсон янзтай, яагаа вэ, юу болов, хар дарж зүүдлээ юу? гэж шалгаана. Сайхан сэтгэлтэй, нүдэнд дулаахан, тэр герман хүн яагаад уйлсныг минь мэдэх гэж аргадан асуув. Тэгэхэд нь би улам ч их нулимс асгарууллаа. Их ч ичиж зовж байлаа. Би яагаад чухам тэгтлээ цухалдаж Карл Иванычийн өмссөн хэвнэг, тавьсан малгай, цацгийг нь хүртэл муухай гэж бодож байснаа ойлгосонгүй. Тэр болгон нь одоо харин ч дотно сайхан санагдаж цацаг нь хүртэл элгэмсүү найрсаг сэтгэлийн тэмдэг мэт харагдана. Ээж маань нас барчхаж, бид оршуулахаар явж байна гэж муухай зүүд зүүдэллээ. Тэгээд л уйлж байна гэж би хэлэв: Шөнийнхөө зүүдийг өглөө нь ер санадаггүй хүн чинь ийм юмыг зохиосон л байж таарна шүү дээ. Миний ярьсныг сонсоод Карл Иваныч учиргүй их догдолж намайг тайтгаруулах гэх тусам би ч тэр аймшигт зүүдийг үнэхээр зүүдэлсэн мэт болж бүр ч их нулимс улам асгарууллаа.

	Карл Иванычийг явсан хойно босоод оймсоо өмсөж байхад нулимс гарахаа больчихсон ч гэлээ зохиомол зүүдний тухай хар бодол намайг зовоосоор л байсан юм. Николай нагац орж ирэв. Тэр давжаахан биетэй, их нямбай, гүндүүгүй томоотой, олон таван үггүй, хичээнгүй, боловсон, ёсорхог, ах захтай хүн байлаа. Карл Иванычийн сайн нөхөр юм л даа. Одоо бол бидний хувцас хунарыг л авчирсан юм санж. Володяд түрийтэй, надад дээрээ туузтай гутал авчирчээ. Би тэр гуталдаа маш дургүй боловч одоохондоо өмсөхөөс өөр аргагүй. Нагацынхаа хажууд уйлах ичгэвтэр, тэгээд ч цонхоор өглөөний наран маш таатай зугаатай тусна. Володя Марья Ивановнаг (эмэгтэй дүүгийн маань асрагч) элэглэж угаагуурын дэргэд зогсоод мөрөн дээрээ алчуур тохож нэг гартаа саван ногоо гартаа гоожуур барин, чанга чанга инээнэ. Тэгэхэд нь хэзээний гүндүүгүй Николай нагац хүртэл арга буюу инээмсэглэж:

	— За боль доо, Владимир Петрович, наад нүүр гараа угаа л даа гэв.

	Би ч бүр баясан сэргэлээ.

	— Та нар минь бэлэн болж байна уу гэж Карл Иванычийн германаар хэлэх нь анги дотроос дуулдана.

	Тэр хүн багшилж эхэлжээ. Нулимс гартал сэтгэл хөдөлгөсөн өнөөх зөөлөн дуу алга болжээ. Ангид бол Карл Иваныч гэдэг маань огт өөр хүн байх шүү дээ. Нэг үгээр хэлэхэд бид одоо багш, шавийн ёсоор байх болно. Би ч бушуухан хувцаслаад, гар нүүрээ угааж нойтон үсээ самнасаар тийшээ очлоо.

	Карл Иваныч хамар дээрээ нүдний шилээ тохож, заншсанаараа хаалга цонх хоёрын дунд нэгэн ном барин суух аж. Хаалганаас зүүн гар тийш харвал номын хоёр тавиур байна. Нэг нь биднийх, хүүхдийнх, нөгөө нь Карл Иванычийнх байлаа. Бидний тавиур дээр сурах бичгээс авхуулаад төрөл бүрийн номтой. Зарим нь босоогоороо, зарим нь хэвтээгээрээ. “Жуулчлалын түүх” хэмээх улаан хавтастай хоёр том боть л хана тулаад маш догь харагдана. Дараа нь урт, зузаан, том, бага, хавтастай, хавтасгүй гээд л янз бүрийн ном цувна. Карл Иваныч уул тавиурыг номын сан гэж өргөмжилдөг байсан юм. Номоо янзалж замбараатай болго гэж хичээл завсарлахаас өмнө хэлнэ. Тэгэхэд нь тэр олон ном дундуур л номоо чихээд л оруулчихдаг байж билээ. Өөрийнх нь тавиур дээрх ном биднийхээс олонгүй ч гэсэн төрлийн хувьд хавьгүй илүү байлаа. Түүний тэр олон номоос би гурвыг нь л санадаг юм: байцайны талбай бордох тухай германаар бичсэн хавтасгүй нэгэн эмхэтгэл, долоон жилийн дайн хэмээн нэрлэгдсэн дайны тухай өрөөсөн өнцгөөсөө түлэгдсэн илгэн хавтастай ном, усан тэнцэллэгийн тухай бүрэн курс ном билээ.

	Карл Иваныч үргэлж л уншсаар байгаад нүднийхээ харааг муутгажээ. Харин уншдаг номууд нь гэвэл ердөө л миний өгүүлснээс гадна “Умардын зөгий” юм.

	Түүний тавиур дээр өрөөстэй байсан түмэн шидийн юмнаас ганц л юм Карл Иванычийг их санагдуулдаг юм. Урт нарийн модон дээр уран хайчилсан дугариг хатуу цаас торгоожээ. Тэр дугариг цаасыг тусгай голоор хөдөлгөнө. Нэг эмэгтэй, нэг үсчин хоёрыг шоглож зураад тэрхүү дугариг дээр наасан байв. Карл Иваныч юм урлаж наахдаа чадамгай тул энэхүү дугаригийг муу, нүдээ хурц гэрлээс хамгаалж байх гэж өөрөө сэдэж хийсэн бөлгөө.

	Хөвөнтэй халаад, улаан өнгийн малгай, малгайн доороос цухуйх шингэн буурал үс, чацархаг бие нь миний нүдэнд одоо хэр нь тов тод харагдах билээ. Карл Иваныч бяцхан ширээний ард сууж, нүүрээ сүүдэртүүлэх үсчний зурагтай дугаригийг хажуудаа тавин нэг гартаа ном барьж, нөгөө гараараа сандлын бариул тулж, нүүрэн дээрээ анчны зурагтай цаг, нусны эрээн алчуур, хар өнгийн бөөрөнхий хөөрөг, нүдний шилний ногоон гэр, хайрцагтай чимхүүр зэрэг зүйлийг өмнөө тавьжээ. Энэ бүхэн эмх цэгцтэй, байр байрандаа маш догь байх бөгөөд тэднийг хараад л Карл Иванычийн санаа сэтгэл тайван, уужим тэнүүн байсан гэж хэлж болох юм.

	Доор танхимд ханатлаа гүйж байгаад өлмий дээрээ сэмхэн гэтсээр дээш гарч анги руу шагайхад Карл Иваныч сандал дээрээ суусан хэвээр, өөрийн дуртай нөгөөх хэдэн номын нэгийг уншиж байдаг билээ. Ном уншихгүй байхад нь ч би бас хааяа таарчихдаг байв. Ийм үед нүдний шил нь нүүн нүүсээр бүргэдийн хошуу шиг хамрынх нь үзүүрт нь тогтсон байх бөгөөд хагас аньсан цэнхэр нүд нь нэгэн ор бусын харцаар гэрэлтэж тэр өөрөө гунигтайхан инээмсэглэж байдаг сан. Өрөөнд нам гүм, зөвхөн түүний тайван амьсгалах, анчинтай цагийн үе үе дуугарах дуу л сонстоно.

	Карл Иваныч намайг анзаарахгүй тул би хаалганд дөхөж зогсоод: «Хөөрхий, өрөвдмөөр хайрламаар өвгөн шүү! Бид бол олуулаа, хамт тоглож наадна, хөгжиж баясна. Харин энэ л гав ганцаараа, хэн ч түүнийг аргадан эрхлүүлэхгүй юм. Өнчин гэж өөрийгөө хэлдэг нь ч үнэн биз ээ. Туулсан амьдрал нь аймаар шүү! Николайд амьдралаа ярьж байсныг нь санаж байна. Бид тийм байсан бол мөн аймаар аа!» гэж санамаар. Тэгээд би маш их өрөвдөхдөө очиж гарыг нь бариад: “Эвий хөөрхий Карл Иваныч минь” гэдэг билээ. Ингэж хэлэхэд тэр их дуртай, намайг заавал эрхлүүлэн энхрийлнэ. Сэтгэл нь ихэд догдолжээ гэдэг нь мэдэгдэх ажгуу.

	Ангийн нөгөө талын ханан дээр Карл Иванычийн сайтар нямбайлан наасан, хуучирч үнгэгдсэн газрын зураг өлгөөстэй байна. Хаалгатай гурав дахь хананы нэг хэсэгт хоёр шугам өлгөөстэй. Нэг нь бидний хуучирсан шугам бөгөөд нөгөө нь өөрийнх нь, цоо шинэ шугам байлаа. Тэр шугамаа биднийг шийтгэхэд биш харин сайшаахад илүү их хэрэглэдэг байв. Нөгөө хэсэгт хар самбар өлгөөстэй байна. Бидний үйлдсэн томхон шиг хэргийг дугаригаар, багахныг хэрээсээр самбар дээр тэмдэглэдэг байсан юм. Самбараас зүүн талд булан байх билээ. Тэнд биднийг сөхрүүлж суулгаад шийтгэдэг байсан юм.

	Тэр булан надад хэчнээн их дурсгалтай гэх вэ! Зуухны халхавч, хий татах яндан мөн түүнийг оролдоход гарах чимээг би тод санаж байна. Өвдөг нуруугаа өвдтөл тэр буланд удаан байхдаа: “Карл Иваныч намайг бүр мартчих шиг боллоо, зөөлөн сандал дээр суугаад, усан тэнцэллэгийн тухай муухай номоо уншиж байхад нь таатай л байгаа даа, мэдээж. Харин намайг энд ямархуу байгааг анзаарахгүйн ээ?” гэж бодоод өөрийгөө сануулахаар шийдэж халхавчийг аяархан онгойлгоод, буцааж хаана эсвэл хананы шохой маажиж эхэлнэ. Тэгтэл том шохой ховхорч гэнэт шуугин унахад айх нь ямар ч шийтгэлээс илүү, бас хэцүү шүү.

	Тасалгааны голд хар өнгийн, урагдсан хулдаасаар бүтээсэн ширээ байдаг. Олон жил будаагүй булан нь мөлийж гялалзсан хэдэн сандал ширээ тойрно. Дөрөв дэх, сүүлчийн хана гурван цонхтой байлаа. Яг цонхны цаана чулуу болгоны нь андахаа байсан хонхор гүдгэр нь хүртэл танил болсон зам зурайна. Замын цаахна талд тайрсан далдуу модны цэцэрлэг, цэцэрлэгийн цаана сүлжмэл шивээ харагдана. Цэцэрлэг дээгүүр нуга үзэгдэнэ. Нэг талд нь үтрэм, эсрэг талд нь ой байна. Тэртээ ойн гүнд манаачийн байшин харагдана. Цонхоор баруун тийш харахад үдийн хоол болтол томчуулын сууж амардаг довжооны хэсэг цухуйна. Карл Иванычийг цээж бичиг шалгаж байх хооронд цонх өөд очоод ээжийн хар үстэй толгой, хэн , нэгийн нурууг харж, тэдний бүдэгхэн дуу хоорондоо ярилцаж инээхийг нь сонсоод тэдэнтэй хамт байж болохгүйд харамсан: “Би хэзээ том болж, хичээл хийхээ болиод сурах бичиг уншиж суулгүй харин ойр дотнын хүмүүстэйгээ цуг тэнд сууж байх бол доо?” гэж бодно. Тэг тэгсээр харамсал маань гуниг болон хувирч юунаас ч болоод тэр вэ мэдэхгүй, нэг л мэдэх нь ээ би учиргүй бодлогошрон сууж миний бичсэн цээж бичгээс Карл Иваныч алдаа олж уурлахыг хүртэл сонсохгүй байдаг билээ.

	Карл Иваныч хэвнэгээ тайлаад, мөрий нь өндөрсгөж хуниас гарган оёсон хөх фрак хувцсаа өмсөж, толины өмнө очиж зангиагаа засчхаад ээжтэй өглөөний мэндээ мэдэлцэхээр биднийг дагуулан доош явна.


II Бүлэг: ЭЭЖ МИНЬ

	 

	Ээж зочдын ороонд суугаад цай аягалж байлаа. Цайны хандтай гүц өрөөсөн гартаа барьж нөгөө гараараа халуун тогооны гоожуурыг нээжээ. Гоожих ус гүцний дээгүүр урсаж тосгуур дээр бууна. Ээж маань үүнийг няхуур харж байгаа мэт боловч анзаарахгүй байлаа. Бид нарын орж ирснийг ч мөн мэдсэнгүй. Хамгийн их хайрлаж хүндэтгэж байсан хүний дүр төрхийг хожим хойно сэтгэл санаандаа сэргээхийг оролдоход өнгөрсөн цагийн өдий төдий дурсамжийн цаана өнөөх дүр төрх бүргэлзэх нь нулимс гүйлгэнэсэн нүдээр түүн рүү харж байгаа мэт. Энэ бол сэтгэлийн нулимс биз ээ. Тэр үед эжий минь ямар байлаа гэж санахад түүний энхрий хайр сэтгэл, сайхан санааг илчлэх хар нүд, шил дээр нь буржийх шар үснээс арай доорх мэнгэ, цагаан өнгөтэй оёмол зах, биднийг үргэлж энхрийлж эрхлүүлж байдаг, миний багш байн үнсдэг зөөлөн хөнгөхөн гар нь л санаанд буух авч бүрэн төгөлдөр дүр төрх нь сэтгэлд минь орж ирэхгүй билээ.

	Буйдангаас зүүн гар талд английн хуучирсан төгөлдөр хуур байна. Тас хар үстэй миний хөөрхөн дүү Любочка биеэ нэлээн барьж буй бололтой, түүний урд сууж, хүйтэн усаар дөнгөж саяхан угаасан өхөөрдөм жаахан хуруугаараа Клементийн судалбар аязыг тоглоно. Тэр 11 настан билээ. Зотон даавуу зүйж хийсэн богинохон хувцастай, сүлжмэл хөвөөгөөр тойруулан эмжиж оёсон цагаахан өмдтэй дүү маань зөвхөн арпежио октав л тоглож чадна. Ягаан өнгийн туузтай оровч малгай тавьж, цэнхэр өнгийн элбэг цамц өмссөн Марья Ивановна зэргэлдээ нь суух бөгөөд уурлаж улайсан нүүр царай нь Карл Иванычийг орж ирмэгц- улам ч хүйтэн, бүр ч ширүүн болов. Карл Иваныч руу муухай харж түүний мэндлэн бөхөсхийснийг нь огтхон ч анзааралгүй харин “нэг, хоёр, гурав, нэг, хоёр, гурав” хэмээн хөлөөрөө газар дэвсэн улам чанга, захирангуй тоолох аж.

	Карл Иваныч энэ бүхнийг юмны чинээ тоосон шинжгүй ээж рүү дөхөн очиж сурсан заншлаараа германаар мэндлэв. Ээж маань цоччихов бололтой. Гунигт бодлоосоо салах гэсэн юм шиг толгойгоо сэгсэрснээ Карл Иванычид гараа өгөв. Тэгээд гарыг нь үнсэх гэж Карл Иваныч тонгойход үрчлээ суусан чамархайг нь үнсэв.

	— Баярлалаа, эрхэм Карл Иваныч минь гэж ээж германаар хэлээд үргэлжлүүлэн, — Хүүхдүүд сайн унтсан биз дээ? гэж асуув.

	Карл Иванычийн өрөөсөн чих нь хатуу билээ. Марья Ивановна, Любочка хоёрын шуугианд юу ч дуулдахгүй байв. Буйдан руу улам дөхөж нэг гараараа ширээ тулаад, нэг хөлөө яльгүй өргөж тонгойгоод дэмий л инээмсэглэх билээ. Тэрхүү инээмсэглэл нь надад дээд зэргийн боловсон ёс мэт санагддаг байв. Малгайгаа өргөн:

	— Уучлаарай, Наталья Николаевна, юу гэнэ ээ? гэх аж.

	Халзан толгой нь даардаг тул Карл Иваныч улаан өнгийн жижиг малгай үргэлж өмсөнө. Зочдын өрөөнд орж ирэх болгондоо зөвшөөрөл гуйна.

	— Зүгээр, зүгээр, Карл Иваныч аа... Хүүхдүүд сайхан унтсан биз дээ гэж л асуусан юм гэж ээж түүн рүү ойртоод нэлээд чангаар хэлэв.

	Гэсэн ч тэр дахиад л юу ч сонссонгүй. Халзан толгой дээрээ нөгөөх малгайгаа буцааж тавиад улам ч зөөлөн инээмсэглэнэ.

	— Мими, түр азнаач гэж ээж маань Марья Ивановнад хандан инээмсэглээд, — Юу ч сонсогдохгүй байна гэв.

	Ердийн байхдаа ээжийн нүүр царай их сайхан авч инээмсэглэхэд нь бүр ч гоо үзэсгэлэн нэмж эргэн тойрны бүх юмыг гэрэлтүүлэн баясгах шиг болдог билээ. Амьдралын хүнд хэцүү үед тэрхүү инээмсэглэлийг хоромхон зуур ч гэсэн харж байх боломж надад байсан сан бол зовлон гаслан гэж юу байдгийг би мэдэхгүй өнгөрөх байсан буй заа. Миний бодоход, царайны гоо үзэсгэлэн гагцхүү инээмсэглэлд л нуугдах мэт: Хэрвээ инээмсэглэхэд царайд нь үзэсгэлэн нэмбэл, ийм царай үнэхээр гоо үзэсгэлэн төгөлдөр, хэрвээ яаж ч өөрчлөгдөхгүй бол ердийн л царай, харин инээмсэглэл зохидоггүй, инээмсэглэхэд эвгүй болдог царай бол угаасаа муухай болмуй.

	Надтай мэндэлснийхээ хойно ээж хоёр алгаа хацарт минь нааж толгойг минь өөд болгон анхааралтай харж:

	— Чи сая уйлаа юу? гэв.

	Би юу ч хариулж чадалгүй дуугүй л байлаа. Миний нүдийг үнсчхээд германаар:

	— Чи яагаад уйлаа вэ? гэж асуув. Ээж маань сайхан аашаа хөдлөхөөр бидэнтэй өөрийн төгс мэдэх энэхүү хэлээр ярьдаг билээ.

	— Би унтаж байхдаа уйлсан юмаа гэж хариулаад зохиосон зүүдээ бүхий л нарийн ширийн юмтай нь эгүүлэн санахад бие маань аргагүй зарсхийв.

	Карл Иваныч тийм ээ, гэж намайг дэмжээд зүүдний тухай ганц ч үг цухуйлгасангүй. Тэгээд цаг агаарын тухай жаал ярихад Мими хүртэл ганц хоёр үг цухуйлгав. Эжий маань чухал албатай хэдэн зарц нартаа өгөх гэж тосгуур дээр зургаан ширхэг ёотон тавиад суудал дээрээсээ босож цонхны хажууд түшүүлэн тавьсан тэлүүр лүү очив.

	— За хүүхдүүд ээ! Аав дээрээ очицгоо доо! Харин үтрэм рүү явахаасаа өмнө над дээр заавал орж ирээрэй гэж дамжуулаарай!

	Дахиад л хөгжмийн ая, тоо тоолох сонстож аймшигтай харц үзэгдэж эхэллээ. Бид ч аав руу явав. Өвөөгийн үеэс аваад одоо хүртэл аягачийн хэмээх нэрээ хадгалан үлдсэн нэгэн өрөөг дамжин бид аавын тасалгаанд орлоо.


III Бүлэг: ААВ

	 

	Аав бичгийн ширээний хажууд зогсоод, дадсан газраа өөрөөр хэлбэл хаалга, агаарын даралтын хэмжүүр хоёрын хооронд нуруугаа үүрэн хуруутайгаа тувт ноцолдож буй захирагч Яков Михайловт хөглөрч байгаа захидлын дугтуй, цаас, бөөн мөнгө зэргийг зааж нэгэн чухал ажлын тухай бололтой маш тэвдүү омголон дуугаар ярьж байв.

	Аавыг омголон ширүүн ярих тусам Яков Михайловын хуруутайгаа ноцолдох нь их болж харин аавыг дуугүй болоход хуруунууд нь цуцсан мэт түр амсхийнэ. Тэгэхдээ Яковыг өөрийг нь ярьж эхлэхэд хуруунууд нь хүчтэй салхинд хийсчих гээд сэрчигнэж байгаа олон салаа ургамал шиг чичрэн салганана. Миний хувьд, хуруунуудынх нь хөдлөхийг хараад Яков дотроо юу гэж бодож байна вэ гэдгийг таамаглаж болох байв. Харин түүний нүүр царайны байдал үргэлж тайван хэнэггүй гэж хэлэхэд ч буруутахааргүй, өөрийгөө мөн эзнээ хүндэтгэх хүндэтгэлийн аль алиныг нь илчилнэ. Өөрөөр хэлбэл: Зөв нь ч миний зөв өө, гэхдээ таны л дур гэсэн байдалтай билээ.

	Биднийг хармагцаа аав;

	— За наанаа хүлээж бай! Би одоохон гээд цаад хаалгаа хаагаадах гэж толгойгоороо зангав.

	— Ээ чааваас ингэхэд чи чинь өнөөдөр яачихаа вэ, Яков аа? гэж цааш үргэлжлүүлэн захирагчид хэлэхэд мөр нь татваганана (аав минь угийн тийм хуучтай юм).

	Тэгээд: Рубльтэй энэ дугтуйг... гэв.

	Яков сампингаа өөртөө дөхүүлээд найман зуу гэж цохичхоод цааш юу болохыг хүлээн нэгэн цэг рүү гөлийв.

	—... Намайг байхгүй хойгуур зарлагад хэрэглээрэй! Ойлгов уу? Тээрэм дээрээс чи мянган рубль авна... тийм биз дээ?

	Мөнгөний сангаас барьцааны найман мянган рубль буцааж авна, долоон мянган пүү өвс зарж болно гэж чи тооцоолсон билээ, нэг пүүг дөчин таван мөнгөөр гэж бодоход чи гурван мянган рубльтэй болох нь ээ, тэгэхлээр чи нийтдээ хэдэн рубльтэй болж байна? арван хоёр мянга, тийм биз дээ?

	— Тийм ээ, яг үнэн гэж Яков хэлэв.

	Гэвч түүний хуруу түргэн түргэн хөдлөхийг харвал нэгэн бүтэхгүй болохгүй гэсэн юм хэлэх гэж завдана. Гэвч аав урьтаж:

	— Тэгээд энэ бүх мөнгөнөөс арван мянгыг нь Потровское тосгоных гээд зөвлөл рүү илгээгээрэй! Конторт үлдэж байгаа мөнгийг гэж хэлмэгц Яков сампин дээр цохиостой байгаа түрүүчийн арван хоёр мянгыг арилгаж хорин нэгэн мянгыг цохив.

	— Чи одоо надад авчирч өгөөд түүнийг хэрхэн зарах тухай тооцоог өнөөдөртөө багтааж гаргаад үзүүл! Хорин нэгэн мянган рубль ч гэсэн иймэрхүү маягаар алга болно гэх шиг Яков сампингаа шархийтэл хөнтөрч цохисон тоогоо арилгав. Харин энэ дугтуйтай мөнгийг чи хаягаар нь аваачиж өгөөрэй гэв.

	Би ширээний хажууд зогсож байсан тул дугтуйн дээрх бичгийг харчихлаа. Түүн дээр “Карл Иваныч Мауерт” гэж бичээстэй байв. Мэдэх ёсгүй юмыг уншив гэж аав мэдсэн бололтой. Миний мөрөн дээр гараа тавиад ширээнээс холд гэж дохив. Энхрийлж байгаа юм уу, эсвэл зэмлэж байгаа юм уу гэдгийг нь би мэдсэнгүй учраас миний мөрөн дээр буй шандсархаг гарыг үнсэв.

	— Мэдлээ ноёнтоон гээд цааш нь, Хабаровскийн мөнгөний талаар та юу гэж айлдах вэ? гэв.

	Хабаровка бол ээжийн эзэмшил тосгон байлаа.

	— Конторт хадгал! Миний тушаагүйгээр юунд ч битгий зарцуул.

	Яков хоромхон зуур дуугүй болов. Тэгтэл хуруунууд нь урьдынхаас улам хурдан хөдөлж эзнийхээ тушаалыг дуулгавартай мунхаг царай гарган сонсож байсан бол одоо харин түүний царай залирхаг болж нүд нь гялалзах бөлгөө. Тэгснээ сампингаа дахин ойртуулснаа ярьж эхлэв.

	— Петр Алексеевич та сонсож айлдана уу? Ямар ч л байсан хугацаанд нь тааруулж зөвлөлд мөнгө өгч чадашгүй юм. Тэгээд үгээ зөөн тод ярихдаа: Барьцаанаас, тээрэм дээрээс, өвс худалдаж мөнгө ол гэж та айлдаж соёрхлоо... (Тэгж хэлээд тооцоогоо сампинд хийв) буруу тооцчих вий дээ гэж л би айх юм даа гээд жаал дуугүй байснаа аав руу гүн бодол болон харж билээ.

	— Яагаад?

	— Та харж соёрх л доо, тээрмийн талаар гэвэл тээрэмчин өөрөө над дээр хоёр ч удаа хүрч ирж мөнгө өгөх хугацааг хойшлуулаач гэж гуйсан. Христос бурхнаар тангараглаад л мөнгө байхгүй гэх юм... Тэр одоо ч мөн энд байна. Түүнтэй та өөрөө биеэрээ уулзахгүй юу?

	— Тэр тэгээд юу гэнэ вэ? гэж аав асуухдаа тээрэмчинтэй уулзах хүсэлгүй байна гэж толгойгоо сэгсрэв.

	— Юу гэх вэ дээ. Тээрэмдсэн гурил огт үгүй, байсан жаал жуул мөнгөө далан барихад зарчихсан гэх л юм байна шүү дээ. Ноёнтон минь! Тэгээд түүнийг халчихвал зөвдөх үү, буруутах уу? Барьцааны тухай та айлдсан билээ. Манай мөнгө тэндээс мөд мултрахгүй нь гэж би танд уламжилсан санагдах юм. Саяхан Иван Афанасьевичид нэг тэрэг гурил явуулахдаа хэргийн тухай зурвас хүргүүлсэн, гэтэл тэр, Петр Александровичийн төлөө зүтгэхэд хэзээд бэлэн боловч энэ хэрэг өөр дээр нь байхгүй билээ гэж дахиад л хэлэх юм. Харин таамаглаж байгаагаар нь бол хоёр сарын дараа гэхэд ч мөнгө бэлэн болоогүй байх болов уу гэх аж. Өвсний тухай та айлдсан билээ. За яах вэ, гурван мянгаар зарчихлаа гэж бодъё л доо...

	Сампин дээр гурван мянгыг цохичхоод “Энэ хэчнээн жаахан байна вэ гэдгийг та харж байгаа биз дээ?! Тэгээд өвс ч дээ бас л алдаатай. Одоо зарж эхлэх юм бол та ч өөрөө мэднэ биз дээ...” гэсэн янзтай аав руу нэг хараад сампин руугаа нэг харах билээ.

	Иймэрхүү маягийн хэлэх юм түүнд өчнөөн төчнөөн байна гэдэг нь мэдээж байв. Аав яриаг нь таслаад:

	— Би өөрийнхөө хэлснийг өөрчлөхгүй. Гэхдээ мөнгө үнэхээр саатах юм бол яая гэхэв. Хэд хэрэгтэй болно төдийг Хабаровскийнхаас аваарай гэв.

	— Мэдлээ эзэнтэн минь.

	Яковын нүүр царайны байдал, хурууных нь хөдлөхийг ажихад энэ тушаал түүнд маш их таалагдсан бололтой.

	Япон бол хамжлагат тариачин бөгөөд эзэндээ үнэнч, ажилдаа чармайлттай хүн байлаа. Бүхий л сайн захирагчдын нэгэн адил тэр өөрийн эзний өмнөөс маш харамч, эзэнтнийхээ ашгийн талаар маш сонин ойлголттой байв. Өөрийнхөө эзний өмчийг эзэнтэйн өмчөөс өөлж өсгөж баяжуулах санаатай үргэлж шогшиж явна. Эзэгтэйнхээ эдлэн газрын бүх орлогыг Петровскод л (энэ бол бидний одоогийн амьдарч байгаа тосгон юм) зарцуулах хэрэгтэй бүр шаардлагатай гэж батлахыг хичээнэ. Энэ мөчид зорилгодоо нэгэнт хүрсэн хойно хязгааргүй баяртай байв.

	Аав бидэнтэй мэндлээд та нар тосгонд дэмий сууж ханав, одоо ийм том болсон хойно жинхэнэ ёсоор суралцах цаг боллоо гэж хэлээд

	— Өнөө шөнө намайг Москва явна гэж та нар лав мэдэж байгаа. Та нарыг бас авч явна. Тэнд очоод эмээгийндээ сууна. Охидыг ээжтэй чинь үлдээнэ. Ээж чинь гагцхүү та нарыг сайн сурч байна гэж сонсвол л тайтгарах билээ. Үүнийг ч та нар сайн мэдэх биз гэв.

	Нэлээд хэдэн хоногийн өмнөөс ямар нэг юманд бэлтгээд байгааг нь харж нэг л ер бусын юм болох нь дээ гэж бид таамаглаж байсан боловч аавын саяны хэлдэг санаанд огт орж ирээгүй юм. Володягийн нүүр улайж, ээжийн хэлснийг чичирхийлсэн хоолойгоор дамжуулав. “Миний зүүд ийм л юм зөгнөөд байж дээ. Үүнээс дор муу юм битгий болоосой бурхан минь” гэж би бодов.

	Би ээжийгээ маш их өрөвдөж байлаа. Гэвч бид том болжээ гэж бодоход нэг л сайхан. “Бид өнөөдөр явах юм бол хичээл орохгүй нь дээ яасан сайхан юм бэ! Хөөрхий Карл Иваныч л өрөвдөлтэй юм. Түүнийг ингээд хална байх. Тэгэхгүй бол юу боллоо гэж дугтуй зориуд зэхэх билээ дээ... Ингэснээс харин үргэлж хичээллээд байсан ч хамаагүй. Явахгүй эндээ л үлдвэл дээр биш үү? Ээжээсээ ч хагацахгүй, Карл Иванычийг ч гомдоохгүй юм. Тэртээ тэргүй ядарсан хөөрхий амьтан даа!” гэж бодлоо.

	Иймэрхүү түмэн бодол толгойд минь эргэлдэнэ. Би байраасаа хөдлөлгүй зогсож гутлынхаа хар туузыг ширтэн байв. Аав, Карл Иванычтай агаарын даралт хэмжигчийн заагч доошилсон тухай хэд гурван үг сольчхоод хол явахаасаа өмнө үдийн хоолны дараа залуу тайга нохойг сонгоно. Тийм учраас нохойд хоол битгий өгөөрэй гэж Яковд тушаагаад “та нар хичээлээ хий” гэж миний бодож байснаас шал өөр юм хэлснээ тайтгаруулж анд авч явна гэж амлан. Дээшээ шат өөд гүйж явахдаа би саравчит тагтаар дайрав. Хаалганы хажуу талд аавын хамгийн хайртай Милка хэмээх тайга нохой нүдээ анин нарлаж хэвтэнэ.

	— Милка гэж би өхөөрдөн дуудаж эрхлүүлээд хошууг нь үнсчхэв. Бид өнөөдөр яваад өгнө. Баяртай, дахиад хэзээ ч уулзахгүй байхаа гэв.

	Сэтгэл хөдөлж, нулимс асгарна.


IV Бүлэг: ХИЧЭЭЛ

	 

	Карл Иваныч машид цухалдсан байдалтай аж. Хөмсгөө зангидсаныг нь, шүүгээ рүү сюртук дээлээ хэрхэн чулуудсаныг нь хэчнээн ууртайгаар бүсээ бүсэлснийг нь, та нар энэ хүртэл цээжлэх ёстой гэж харилцан ярианы түүвэр хуудсан дээр хумсаараа омогтойгоор зурсныг нь ажихад уцаарласан нь үлэмж тод байв. Володя ч яах вэ сайн цээжилдэг юм. Харин би бол юү ч хийж чадахааргүй болтлоо гутарчээ. Харилцан ярианы түүвэр номыг би дэмий л удаан ширтлээ. Гэвч удахгүй салан явна гэж санахаас л нүдэнд нулимс гүйлгэнэж юун уншихтай мантай. Нүдээ анин (энэ бол нэг муу юм зөгнөсний тэмдэг) байж сонсох Карл Иванычийн асуултад хариулах ээлж болов. “Та хаанаас явж байна вэ?” гэж цааш нь нулимсаа барилгүй нэгэнт мэгшин уйлж: — “Та сонин уншаагүй юу?” гэдэгт нь мухардав. Цэвэр бичгийн хичээл дээр уйлснаас болоод дэвтэр минь баахан заваарч юм боодог цаас дээр усаар бичсэн юм шиг болчхов.

	Карл Иваныч бүр ч их уурлаж намайг сөхрүүлж суулгаад энэ бүхэн бол гөжүүн зан, хүүхэлдэйн муу жүжиг (түүний хамгийн дуртай үг) гээд шугамаар сүрдүүлэн уучлалт гуй гэж шаардав. Гэвч би нулимсандаа боогдоод ганц ч үг дуугарах чадалгүй байлаа. Эцэст нь Карл Иваныч буруугаа ойлгосон бололтой, хаалга тас хийтэл саваад Николайн өрөө рүү оров,

	Нагацын өрөөнд ярилцах бүх юм ангид мөн сонстоно.

	— Николай, хүүхдүүд Москва явах болсон гэж чи дуулсан уу? хэмээн Карл Иваныч өрөөнд орохдоо асуув.

	— Дуулалгүй яах вэ.

	Николай түүнийг хүндэтгэж суудлаасаа боссон биз. Карл Иваныч “Суу, суу, Николай!" гэж хэлээд хаалгаа хаав.

	Би булангаасаа гараад тэр юун тухай ярилцах нь вэ гэж чагнахаар хаалттай хаалганд дөхөв.

	— Хүнд ямар ч буян үйлдлээ, хэчнээн их даслаа гээд ачийг хариулах бол уу гэж хүлээвэл санасны гарз, тийм ээ? хэмээн Карл Иваныч сэтгэл их хөдлөн өгүүлэв.

	Цонхны хажууд гутал оёж суугаа Николай тийм гэж толгой дохино.

	— Би энэ байшинд, энэ айлд арван хоёр жил амьдарлаа. Бурхны өмнө ч давтахад бэлэн байна Николай минь, би тэдэнд үнэхээр хайртай, тэдэнтэй цаг ямагт зууралдаж байсан даг. Өөрийнхөө хүүхдэд хүртэл би тийм сайн байхгүй сэн билээ. Николай, чи санаж байгаа биз дээ. Володяг халуурч байхад, чи лав санаж байгаа, би хажууд нь бүтэн ес хоног, өдөр шөнөгүй сахиж байсан шүү дээ. Тийм, тэгэхэд би сайхан сэтгэлтэй, дотнын Карл Иваныч байлаа. Одоо л харин, гэж хэлээд егөөтэй инээмсэглэж хүүхдүүд нэгэнт том болцгоож эрдэм ном сурах цаг нь иржээ гэв. Харин энд суралцаж байгаагүй юм шиг, тийм ээ, Николай? гэж хэлэв.

	— Үүнээс илүү яаж суралцах гээ юм бол доо харин гэж Николай хэлээд шовгоо хажуу тийш тавьж гутал уллах гэсэн олсон утсаа хоёр гараараа татав.

	— Тийм ээ, одоо тэгээд би хэрэггүй болж дээ, намайг хөөх цаг болж байгаа нь тэр ажээ. Өнөө амласан нь хаачсан юм бол? Талархал нь хаачив аа! Николай минь, би Наталья Николаевнаг их хүндэтгэдэг юм гэснээ цээж дээрээ алгаа тавиад, — Тэгэвч тэр хэн билээ дээ?! Энэ гэрт түүний хэлэх үг ёстой л үүнтэй адил даа гээд арьсны нэгэн тайрдсыг аваад шалан дээр чулуудчихав. Тэгээд, — Би яагаад хэрэггүй болов? Энэ хэргийн буруутан нь хэн бэ? гэдгийг мэднэ ээ. Зарим хүмүүстэй адил би долигонож хүний ул долоож явдаггүйгээс л болоод тэр дээ. Хэн гуайн ч өмнө хэзээ ч гэсэн үнэнийг хэлж сурсан билээ би гэж бахдан хэлээд цааш нь надаас саллаа гээд тэд нэг ч их хожихгүй байлгүй, харин би бол, энэрэнгүй бурхан байдаг хойно, зүсэм талхаа залгуулах л байлгүй дээ... тиймээ Николай аа? гэв.

	Николай толгойгоо өндийлгөж тэр зүсэм талхаа олж үнэхээр чадах болов уу гэсэн шиг Карл Иваныч руу харсан авч юу ч хэлсэнгүй.

	Иймэрхүү янзаар Карл Иваныч нэлээд олон юм, нэлээд удаан ярив. Урьд генералынд амьдарч байхад түүний зүтгэлийг илүү үнэлж байсан тухай (үүнийг сонсож байхад надад их л хэцүү байлаа), Саксонийн тухай, эцэг эхийнхээ тухай, өөрийн найз оёдолчны тухай гэхчлэн ярив.

	Түүний зовлон зүдүүрийг би ойлгож л байлаа. Аав, Карл Иваныч хоёрт би хоёуланд нь хайртай атал тэр хоёр би биеэ ойлгосонгүй нь надад их харамсалтай байв. Би өнөөх буландаа дахиад л очиж өвдөг сөхрөн суугаад тэр хоёрын дунд эв найрамдлыг яаж тогтоох тухай сэтгэж гарав.

	Карл Иваныч ангид орж ирээд намайг босгож цээж бичгийн дэвтрээ бэлд гэв. Бүх юм бэлэн болсны дараа тэр ихэмсгээр өөрийн матмал сандал дээр налайгаад хаанаас юм бэ мэдэхгүй их л гүнээс гарч байгаа болов уу гэлтэй хоолойгоор: Ертөнцийн муу муухай бүх явдлаас хамгийн муухай нь...” гэж хэлээд за биччихсэн үү гээд түр амсхийж хамрын тамхиа тухтайхан хэд сайн татчихаад цааш нь бүр ч чангаар үргэлжлүүлэн “Хамгийн муухай нь бол ачийг ачаар биш усаар хариулах явдал юм... “Том үсгээр бичээрэй” гэв. Цааш юу хэлэхийг нь бичихээр түүн рүү харахад:

	— Цэг гэж хэлээд үл мэдэг инээмсэглэн дэвтрээ нааш нь гэж дохив.

	Сэтгэлийн нь гүн дэх нандин бодлыг илэрхийлэх энэхүү товч сургаалыг хэд хэд дахин, янз янзын аялгуу өргөлттэйгөөр маш их амтархан уншаад одоо л нэг бах нь ханасан бололтой. Тэгээд түүхийн хичээлийн даалгавар өгөөд цонхны хажууд очив. Гомдоосны өшийг ёстой нэг сайн авсан даа гэх бах тав нь ханасан янз түүний нүүрт ив илхэн ажээ.

	Нэг цагт арван таван минут дутуу байлаа. Гэвч Карл Иваныч биднийг тараах гэж огт яарахгүй байгаа бололтой, Харин шинэ хичээл дахин дахин өглөө. Хичээл ч нэмэгдсээр, уйдах, өлсөх хоёр ч хэмжээгүй. Үдийн хоол ойртож байна гэдгийг би бүхий л шинж тэмдгээр нь баттай мэдэж тэсэж ядан харж тэмдэглэж байлаа. Зарц эмэгтэй угаалтуур барин аяга таваг угаахаар явлаа. Хоолны ороонд аяга, шанага, ширээ сандал байрлуулж ийш тийш хөдөлгөх чимээ гарна. Мими, Любочка, Катенька хоёртой хамт (Катенька бол Мимигийн 12 настай охин юм) цэцэрлэгээс ирж явлаа. Харин хоол бэлэн боллоо гэж үргэлж мэдэгддэг Фока хафан л харагдахгүй байв. Фока ирмэгц ном дэвтрээ орхиод Карл Иваныч байна уу, үгүй юу гэдгийг хайхралгүй доошоо хар хурдаараа харайлгадаг билээ.

	Шатаар ирж яваа хүний хөлийн чимээ дуулдана: гэхдээ энэ лав Фока биш дэг ээ! Түүний хөлийн чимээ, гутлынх нь чахрахыг хүртэл над шиг сайн мэддэг хүн байхгүй биз. Хаалга онгойж, завсраар нь огт танихгүй хүн цухуйв.


V Бүлэг: МАНСУУ МЭРГЭН

	 

	Цагаан бурхан өвчний сорвиор тамгалуулсан цонхигор, гонзгой нүүртэй, буурал урт үстэй, улаавтар туяатай шингэн сахалтай тавиад насны хүн өрөөнд орж ирлээ. Тэр асар том биетэй болохоор хаалгаар багтаж орохын тулд толгойгоо бөхийлгөөд зогсохгүй бүх биеэрээ нугарна.

	Тэрлэг ч гэхэд хэцүү, нөмрөг ч гэхэд хэцүү, урагдаж салмайсан хувцас өмсөж гартаа лут том таяг барьжээ. Өрөөнд орж ирмэгцээ таягаа дээр өргөж байгаад шал руу хүчтэй шааж хөмсгөө зангидан, амаа хэт том ангайж маш аймшигтай, хачин эвгүй инээв. Түүний өрөөсөн нүд нь сохор хийгээд нүдний нь цагаан цөцгий зогсоо зайгүй хөдлөх тул нүүр царай нь улам ч муухай болно.

	— Аан хаа! Баригдсан биз! гэж орилоод Володя руу тожиг тожиг гүйж ирээд үснээс нь шүүрч аваад зулайг нь сүрхий ажигласнаа бодол болсон байртай түүнээс холдосхийж ширээний хажууд очив. Хулдаасан доогуур учиргүй үлээгээд түүгээрээ загалмайлан адисалж гарав. Иш-ш, хөөрхий! Иш-ш ёо, ёо!... эвий хөөрхий... нисээд явчихна даа гэж чичирхийлсэн хоолойгоор ярьж гарснаа сэтгэл нь нэлээд хөдөлсөн байртай Володя руу харсаар, үнэхээр нулимсаа ханцуйгаараа шудрав.

	Түүний дуу нь бүдүүн баараг, сөөнгө, хөдөлгөөн нь татганаж дэв давхийсэн, яриа нь учир утгагүй, холбоогүй (төлөөний үг огт хэрэглэхгүй аж). Гэвч ярианы нь өргөлт сэтгэл хөдөлгөмөөр, түүний эрэмдэг байрын шар царай нь заримдаа үнэхээр уйтгар гунигийг илчлэх тул хэлэхийг нь сонсож суухад өрөвдөх, хайрлах, айх, гуних хосолж сэтгэл уймарна.

	Энэ бол мансуу мэргэн, ёрч бадарчин Гриша гэдэг баймуй. Тэр аль нутгийн хүн юм бэ? Эцэг эх нь хэн бэ, юу хийдэг байсан хүмүүс вэ? Ийм тэнүүлч амьдралыг яагаад сонгож авсан бэ? гэдэгт хэн ч хариулж үл мэднэ. 15 оноос хойш мансуу ёрч гэж мэдэгдэх болсон, өвөл зунгүй хөл нүцгэн л явдаг сүм дуганаар үргэлж ордог, таалагдсан хүндээ зурмал бурхны жижиг хөрөг дурсгадаг, ойлгогдохгүй сонин хачин үг ярьдаг, түүнийг нь зарим хүмүүс зөнч, совинч үг гэнэ. Хүмүүсийн мэддэгээр Гриша үргэлж л ийм байсан хийгээд хааяа хааяа эмээгийнд очдог, зарим хүний ярихаас үзвэл баян эцэг эхийн зовлонт хүү, ариун цагаан сэтгэлтэй хүн аж. Гэтэл нөгөө хэсэг нь үгүй ээ зүгээр л залхуу, ажлаас хойш суусан муу эр гэнэ. Түүний тухай миний мэдэх юм ердөө л энэ байлаа.

	Бидний тэсгэлгүй хүлээж байсан, цаг яв цав баримталдаг өнөөх Фока хафан ашгүй хүрч ирэв. Бид доошоо буулаа. Гриша мэгшин уйлж учир тоймгүй юм ярьсаар бидний араас дагаж таягаараа шатны довжоо тогшсоор бууж ирэв. Зочдын өрөөнд аав ээж хоёр сугадалцан ийш тийш холхин юуны ч тухай юм бэ аяархнаар ярилцаж байлаа. Марья Ивановна буйдангийн хоёр талын матмал сандлын нэгэн дээр ёсорхуу гэгч сууж нэлээн ширүүн атлаа намуухан дуугаар дэргэдэх охидоо сургамжилна. Карл Иванычийн орж ирэхийг хармагцаа Марья Ивановна царай буруулж нүүр хувьсхийлгэн: “Би таныг анзаарахгүй байна шүү, Карл Иваныч аа”, гэж өгүүлэх мэт болно. Охидыг харвал бидэнд л маш чухал нэг юм хэлэх гээд байгаа бололтой тэсэж ядан хавчганана. Гэхдээ босон харайж бидэн рүү гүйх юм бол Мимигийн тогтоосон журмыг эвдэх болно. Эхлээд бид түүн дээр очиж “Сайн байна уу, Мими” гэж хэлээд өсгийгөө тав хийлгэн ёсолсны дараа л охидтой ярих эрхтэй билээ.

	Мими хэмээх энэ авгай хэчнээн тээртэй, залхуутай вэ! Дэргэд нь юуны ч тухай ярих аргагүй, бүх л юм түүнд муухай, эвгүй санагдана. Тэгээд ч зогсохгүй үргэлж: “Алив францаар яриач” гэж шахна. Тэгэх тусам нь оросоор л яриад баймаар. Эсвэл үдийн хоолныхоо амтанд яг ороод хэн ч битгий саад болоосой хэмээн идэж байхад: “Талхтай хольж идээч„, “Та сэрээгээ яаж барьж байна аа?” гэхчлэн заавал саад болно. Ингэхэд нь “Үүнд ямар хамаатай юм бэ? Охидоо л сургаж байвал барав, бидэнд Карл Иваныч байгаа юм чинь” гэж бодогдоно. Тийнхүү Карл Иванычийн зарим хүмүүсийг үзэн ядах сэтгэлийг би хуваалцаж байлаа.

	Томчуудыг хоолны өрөө рүү орсны хойно хүрмээс чангаан намайг зогсоогоод Катенька ингэж шивнэв:

	— Биднийг анд бас аваад яваач гэж ээжээс гуйгаад өг л дээ.

	— Тэгье, үзээд алдъя гэв.

	Хоолны өрөөнд Гриша ч байна. Тэр бээр тусгай ширээнд сууж хооллоно. Тэр тавгаасаа харц салгалгүй, үе үе санаа алдан нүүр амаа аймшигтайгаар татгануулж өөрөө өөртэйгөө л бололтой: “Хөөрхий!.. нисээд явчихлаа даа... тагтаа тэнгэрт хөөрөөд л алга болно доо..хөөх, булшин дээр чулуу байна!...” гэх мэтээр ярина.

	Өглөөнөөс авхуулаад ээжийн сэтгэл санаа нэг л тавгүй байлаа. Гришагийн байдал үг яриа, хөдөлгөөн нь ээжийн сэтгэлд улам ч их гуниг төрүүлнэ.

	— Ээж, аавд тавагтай шөл өгөхдөө:

	— Аан тийм, чамаас нэг юм гуйх гэж байснаа мартчихаж гэв.

	— Юу вэ?

	— Чи тэр аймшигт нохдоо хориулж байгаач тэд чинь хөөрхий Гришаг зуучих шахсан байна билээ. Тэг тэгсээр бүр хүүхэд хөгшид рүү ч дайрч магадгүй шүү дээ.

	Өөрийнхөө тухай ярьж байна гэдгийг мэдчихээд Гриша том ширээ рүү эргэн харж урагдсан хормойгоо харуулаад амандаа байгааг зажилсан хэвээр үглэж гарав:

	— Зуучхаасай гэж хүсэж байсан... Бурхан минь намайгаа өршөөсөн. Хүн рүү нохой тавих нүгэл! Хар нүгэл! Бүү зодооч большак аа (энэ ганц үгээр л тэр бүх эрчүүдийг дуудна) юунд зодно вэ? Бурхан өршөөнө... өөр цаг шүү. Түүнийг харж харж аав:

	— Юу гээд байгаа юм бол? Би л лав юу ч ойлгосонгүй гэв. Ээж:

	— Би ч бүгдийг нь л ойлгож байна.

	— Нэгэн анчин түүн рүү нохой тавьсан гэж надад ярьсан юм. Тэгээд л: “Зуучхаасай гэж бодож байсан чинь бурхан минь намайгаа өршөөсөн" гэж хэлж байгаа нь энэ. Харин тэр анчныг битгий шийтгээрэй гэж чамаас гуйж байгаа бололтой гэв.

	— Аан, тэгж байгаа юм уу? Намайг түүнийг шийтгэдэг гэж энэ яаж мэдэж байгаа юм бол? гээд францаар, — Чи мэднэ шүү дээ, иймэрхүү юмнуудад би дургүй. Тэр тусмаа энэ этгээд, миний санаанд огт нийцэхгүй байна. Тэгэхлээр... гэв.

	— Тэгж бүү ярь даа, хонгор минь гэж ээж минь нэг юмнаас цочиж айсан мэт хэлэв. — Чи учрыг нь яаж мэдэх вэ дээ? гэж нэмэв.

	— Чам дээр иймэрхүү хүн цөөнгүй ирдэг болохоор би тэднийг нарийн судалчихсан юм шүү. Хоорондоо мөн ч адил улс даа, нэг хэвээр л цутгасан хүүхдүүд гэсэн үг. Нэг л түүх ямагт давтагдана.

	Ээж үүний тухай тэс өөр бодолтой тул маргалдахыг ч хүссэнгүй. Харин, 

	— Цаад хуушуураасаа аваад өгөөч. Сайхан болж уу гэж л хэлэв.

	— Ухаантай, боловсролтой хүмүүс ингэж хууртагдаж байхыг харахад миний уур ч хүрэх шиг гэж ээжийн хүрч чадахааргүй зайтай газар хуушуураа бариад аав яриагаа үргэлжлүүлж, сэрээгээр ширээ тоншив.

	— Би чамайг хуушуур аваад өгөөч гэсэн шүү дээ гэж ээж дахин хэлээд гараа сунгав. Тэгэхэд нь хуушууртай гараа холдуулж байгаад, аав:

	— Ийм хүмүүсийг цагдаагийн газар барьж аваачаад байгаа нь түмэн зов. Эд нар уяхан, зөөлөн зарим хүний сэтгэлийн хөгийг алдагдуулдаг л ганцхан тустай хүмүүс дээ гэснээ, яриаг нь ээж нэг их таалахгүй байгааг мэдээд инээмсэглэн хуушуур өгөв.

	— Чиний саяын хэлсэн энэ бүх юманд чинь би ганцхан л хариу хэлье. Жар хүрчхээд гагцхүү залхуугийн эрхэнд л өвөл зунгүй хөл нүцгэн, хувцсан доороо хоёр пүү хүртэл хүнд гинж дөнгө дандаа зүүн явж, амгалан тайван, идээ будаа элбэг дэлбэг амьдрах нөхцөл бэлдээд өгье гэж ганц биш удаа хэлэхэд татгалзана гэдэгт итгэхэд хэцүү байна гээд ээж санаа алдаж, — Харин зөнч, совинч үгийн тухайд гэвэл гээд жаал дуугүй болсноо, — миний итгэдэг зөв юм хэмээн францаар хэлээд, аавын минь өөд болох өдөр цагийг Кирюша урьдаас тааж хэлсэн юм гэж би чамд ярьж байсан шиг санагдана гэв.

	Нэг гараараа амаа таглан инээсээр аав ийн хэлэв:

	— Чи намайг ёстой сайхан дөнгөлөө дөө! (Ингэж гараа нүдэндээ ойртуулахад нь би нэгэн шог хошин зүйл болох нь дээ гэж хүлээж маш анхааралтай сонсдог байсан юм). Хөлийнх нь тухай чи надад юунд ярив аа? Хөлийг нь харчихсан чинь юу ч идэж чадахаа болилоо.

	Үдийн хоол дуусах тийшээ хандаж байлаа. Любочка, Катенька хоёр бид нар луу үргэлж л нүдээ ирмэж, сандал дээрээ сууж ядан их л тэвдэж буй бололтой. Нүдээ ирмэх нь: Бид хоёрыг бас анд авч явъя гэж та нар гуйна гэсэн яасан бэ?” гэж байгаа аж. Би Володяг нудрав. Тэр, миний урдаас тохойгоороо ёворчхоод эхлээд нэлээд аяархан, эмээсэн янзын дуугаар дараа нь харин бүр сүрхий чангаханаар: 

	— Бид өнөө орой яваад өгөх тул охидыг анд дагуулаач, тэд мухлаг тэргэн дээр суугаад явна биз гэв. Томчууд хоорондоо жаал зөвлөлдсөний эцэст зөвшөөрөв. Тэр ч битгий хэл ээж маань бидэнтэй хамт явах болж, үүнийг сонсоод бид ч бөөн баяр болов.


VI Бүлэг: АНД ЯВАХ БЭЛТГЭЛ

	 

	Бялуу өгч байх үеэр аав Яковыг дуудаж мухлаг тэрэг, нохой, морьдын тухай ихэд дэлгэрэнгүй ярьж морь бүрийг нэрлэж байгаад л тушаал өгөв. Володягийн доголон морийг юүлж ангийн морийг нь эмээллэж өг гэж аав хэлэв. “Ангийн морь” гэх үг ээжид маш хачин сонсогдох аж. Түүний бодлоор ангийн морь гэдэг бол догшин, улаан галзуу араатан л гэсэн үг тул Володяг авч давхиад үрчихнэ гэж зовоо биз. Аав, Володя хоёр түүнийг ятгаж, аргадаж, тайтгаруулж бүр ядчихав. Хөөрхий ээж минь зугаалга дуустал миний сэтгэл түгшиж байх нь гэж билээ.

	Үдийн хоол дууслаа. Томчууд өрөөндөө очиж кофе уухаар явахад бид цэцэрлэг рүү гүйлдэн гарч шарласан навчаар хучаастай замаар цааш нааш холхиж элдвийн юм ярив. Володя ангийн морь унах болсон тухай, Любочка Катенькаг гүйцдэггүй, Гришагийн зүүж явдаг тэр гинжийг харах юм сан гэхчлэн олон юм ярилаа.

	Харин удахгүй салцгаах гэж байгаа тухай ганц ч үг дуугарсангүй. Мухлаг тэрэгний ойртох дуун бидний яриаг таслав. Тэрэгний нум бүр дээр зарц хүүхдүүд суужээ. Анчид нохдоо хотлон тэрэг дагажээ. Улаач Игнат, Володягийн морийг унаж миний клепер үүлдрийн хөгшин морийг хөтөлжээ.

	Эхлээд бид энэ сонин юмыг харахаар хашаа руу шуртхийснээ дараа нь ангийн хувцсаа өмсөхөөр дээшээ гүйцгээв. Хувцсаа сольж өмсөхдөө, бид анчин шиг л хувцаслахыг хичээнэ. Тэгэхийн тулд өмднийхөө шуумгийг гутлынхаа түрийний дотуур хийх хэрэгтэй байлаа. Хувцсаа аль болохоор түргэн солих гэж яарч, хурдхан шиг л гадагш гарч нохой, морьдыг харж, анчдын ярилцахыг сонсох гэж адгана.

	Энэ өдөр их халуун байв. Өглөөнөөс аваад сонин хачин хэлбэр галбиртай үүлс тэнгэрийн хаяанд гарч ирсэн юм. Зөөлөн салхинд туугдсан үүлс үе үе нарыг халхална. Гэвч дуу цахилгаантай бороо болтлоо хуйлралдаж бидний баяр цэнгэлд садаа болох заяагүй үүлс ажээ. Үдэш болоход олон үүл мөр мөрөө хөөн тарцгааж зарим нь цайрч сунан тэнгэрийн хаяа руу тэмүүлэхэд нөгөө хэсэг нь бидний яг эгц дээр замхраад загасны хайрс мэт болон хувирлаа. Хэсэгхэн хар үүл л тэртээ дорно зүгт үл хөдөлнө. Ямар үүл хаашаа нүүх вэ гэдгийг Карл Иваныч маш сайн мэддэг байв. Энэ үүл Масловка руу нүүх нь, бороо өнөөдөр орохгүй, тэнгэр сайхан болно гэж өгүүллээ.

	Нас хэдий өндөр ч Фока шатаар маш шалмаг бууж “За нааш нь!” гэж хашхираад дэлбэгчийн тэргээ авчир» зогсоох газар, орцын босго хоёрын хооронд өөрийг хийх ёстой юмаа хэнээр ч хэлүүлэлгүй хийдэг хүний төрхтэй их л догь зогсов. Эмэгтэйчүүд гарч ирээ, хэн аль талд сууж хэнээс барьж явах вэ? (миний бодлоор бол барьж явах ямар ч хэрэггүй юм шиг) хэмээн шуугьж байгаад тэргэн дээр сууж нарны хаалтаа дэлгээд хөдлөв. Тэрэг хөдлөхөд ээж “ангийн морь” руу зааж чичирхийлсэн дуугаар:

	— Энэ Владимир Петровичийн унах ёстой өнөөх морь уу? гэж асуув.

	— Тийм ээ гэж дэлбэгчийг хариулахад, саваа алдаад буруу харав. Би тэсэж ядан байж мориндоо түргэхэн шиг мордоод хоёр чихнийх нь хоорондуур харж хашаа дотуур хэд хэд алхуулан үзэв.

	Нэгэн анчин

	— Нохой битгий дайрчхаарай гэв.

	— Санаа битгий зов. Анх удаа морь унаж байгаа биш гэж би бардам хариулав.

	Угийн зоригтой авч одоо харин жаал эмээсэн янзтай Володя “ангийн мориндоо” мордоод түүнийг илэн,

	— Номхон морь биз дээ? гэж асуув.

	Мориндоо мордсон хойноо том хүн шиг сүртэй харагдана. Хөл, гар нь хүртэл нэн сүртэй атаархмаар Догь харагдав. Сүүдрээ харвал түүний дэргэд тун ч доожоогүй үзэгдэх ажээ.

	Шатаар бууж яваа аавын хөлийн чимээ сонсогдлоо

	Анч тайгын сүрэг хариуцагч хүн хамаг нохдоо бөөгнүүлж, мөн тайга нохойтой бусад анчид өөр өөрсдийн нохдоо дуудаад мордоцгоов. Зарц, эзнийхээ морийг үүдний довжооны шат руу хөтөлж очив. Аавыг гарч ирмэгц ноход нь энд тэндээс босон харайж ирээд эрхлэн тоглоно. Араас нь сувсан хүзүүвчтэй Милка хэмээх нохой хөгжөөнтэйеэ дэвхэцсээр гарч ирлээ. Тэр зуршсанаараа бүх нохойтой мэнд мэдэлцээд заримтай нь наадаж, заримтай нь зөрөлдөн, үнэрлэлцэн архиралдаж заримынх нь бөөсийг түүх бололтой.

	Аав ч мордож бид анд гарлаа.


VII Бүлэг : АН

	 

	Нохойн байр хариуцдаг Турка хэмээх хүн монхор хоншоортой, хөх саарал зүсмийн морь унаж, анчны том гэгчийн бүрээ үүрч, ташаандаа хутга зүүгээд хамгийн түрүүн явах аж. Түүний догшин царайг харахад энэ хүн хэн нэгэнтэй эцсийн удаа тулалдахаар явж байна уу гэхээс анд явж байна аа даа гэж таамаглахад хэцүү байлаа. Мориных нь хойд хоёр хөлийн тушаа хос хосоор нь холбосон олон нохой эрээн мяраанаар эргэлдэн шогшино. Ижлээсээ хоцорсон нохойг яаж шийтгэж байхыг харахад үнэхээр өрөвдмөөр билээ. Холбоотой нохойгоо хар тэнхээгээрээ чангааж суухад хойно нь яваа хүмүүсийн нэгэн нь түүнийг гуядаж: “Алив сүрэгтээ нийл!” гэнэ. Хаалга гараад аав анчдыг болон биднийг энэ замаараа цааш явж бай гээд өөрөө хөх тарианы талбай тийш одов. Тариа хураах ажил ид дундаа өрнөж байлаа. Зах хязгааргүй, гялалзсан улбар шар талбайг нэг талаас нь хөхрөн бараантах өндөр ой мод түржээ. Тэр үед энэ ой надад хамгийн их алслагдсан далд газар мэт санагдаж түүний цаана ертөнц лав дуусдаг эсвэл зэлүүд хоосон нутаг орон байдаг мэт бодогддог байв. Бухал, хүн хоёроос өөр олон юм талбай дээр байхгүй аж. Өтгөн ургасан хөх тариан дунд, хадуурын мөр үелж, тариа хадаж буй эмэгтэйн бөхийсөн нуруу, тэр эмэгтэйн барьж буй тариан түрүү, сүүдэрт байгаа өлгийн дээрээс тонгойсон бүсгүй, нэлдээ хөх цэцэг ургасан буурь дээр энд тэнд хэвтэх юүж харагдана. Нөгөө талд нь дан цамцтай эрчүүд тэргэн дээр зогсоод бухал хийж, хув хуурай болж, бүр улайсах шахам халсан талбай дээр тоос босгоно. Савхин гутал өмсөж, мөрөн дээгүүрээ тэмээний ноосон цамц тохсон тосгоны дарга өр авлагын тэмдэг тавих урт нарийн мод барьж явах агаад аавыг холоос таниад хонины ноосон малгайгаа авч хонгор шар үс сахлаа арчиж авгайчуудыг загнана. Аавын шарга морь жолоо дугтарч толгой хаялан дүүхэлзээд салахгүй дагах соно, ялааг сүүлээрээ залхуугүй шарвана. Сүүлээ босгосон хоёр тайга нохой хадсан тариан талбайн өндөр өвсөн дээгүүр хөлөө тээр дээр өргөж сунайтал харайн хойноос нь дагана. Милка хамгийн түрүүн гүйж эзнээ амттай юм шидэх бол уу гэж толгойгоо гилжийлгэн хэл амаа! долооно. Хүмүүсийн ярилцах, морины төвөргөөн, тэрэгний чимээ, шогшогын хөгжөөнтэй исгэрээн, бөөн бөөнөөрөө агаарт тогтсон хорхой шавжийн дүнгэнээн, агь, сүрэл, мөн морины хөлсний холилдсон үнэр болон цайвартан шаргалтах тарианы газар, алс хол хөхрөн харагдах ойн зах, цагаан ягаан өнгөтэй үүлэнд хурц нарны туяаны цацах түм түмэн өнгө сүүдэр, агаарт сунайх эсвэл газар унах аалзны шүлс энэ бүгдийг би харж, сонсож, мэдэрч явлаа.

	Калиновын ойд биднийг хүрч ирэхэд мухлаг тэрэг аль хэдийн оччихсон, ганц морь хөллөсөн өөр нэг тэрэг бас харагдана. Түүнийг энд ирнэ гэж бид санаа ч үгүй байсан юм. Тэргэн дээр зууш, мөхөөлдөс хариуцсан зарц сууна. Овоолсон өвсөн доороос халуун тогоо, мөхөөлдөсний торх, хорхой хүргэсэн өөр хэд хэдэн боодол, хайрцаг үзэгдэнэ. Эрүүл агаарт цай ууж, мөхөөлдөс, жимс идэх нь дээ гэж баттай тааж болох байв. Энэхүү тэргийг хармагцаа бид баярлан шуугив. Учир нь ойд, тэгээд бүр хэний ч хөл хүрч байгаагүй ногоон дээр, урьд хэн ч цай ууж байгаагүй газар сууж цайлна гэдэг бол бөөн жаргал байв.

	Турка хэсэг модны хаяанд дөхөн ирж, яаж эгнэх, отох, хаагуур хаагуур гарч ирэх тухай аавын нуршуу тушаалыг анхааралтай сонсчхоод (тэгсэн хэр нь тэр тушаалыг огт хэрэгсэлгүй дандаа л өөрийнхөөрөө хийх гэж зүтгэдэг хүн дээ) нохдын холбоос сурыг тайлж ганзагалаад мориндоо мордож исгэрсээр зулзаган хусны цаагуур далд орлоо. Уяанаас салсан тайга ноход сүүл шарван толгойгоо сэгсэрч суниачхаад газар үнэрлэн мөн л сүүлээ шарвасаар тал тал тийш гүйлдэв.

	— Чи алчууртай юу? гэж аавыг асуухад би халааснаасаа алчуураа гаргаж үзүүлэв.

	— Тэгвэл чи наад алчуураараа энэ бор нохойг оосорло.

	— Жираныг уу? гэж нохойгоо мэддэг жинхэнэ анчин шиг би асуув.

	— Тиймээ. Энэ замыг дагаж гүйгээд, ойн цоорхойд гарч тэндээ зогсоод сайн отоорой. Туулайгүй буцаж ирж болохгүй шүү.

	Жираны саглагар үстэй хүзүүг алчуураар оосорлоод очих ёстой өнөөх газар луу хар хурдаараа гүйлээ.

	Аав маань инээж миний хойноос:

	— Түргэл, түргэл хоцорчихно шүү гэж хашхирна.

	Жиран байн байн зогсож чихээ соотолзуулан анчдын үргээх дууг чагнана. Тийм үед нь би түүнийг татаж хөдөлгөж дийлэхгүй тул: “Туу! Туу!” гэж хашхирна. Тэгмэгц л Жиран байраасаа огло үсрэн харайхад нь арай чамай барьц алдчихалгүй явсаар хүрэх ёстой газраа хүртэл чирэгдэн хэд дахин газар шургаж унав. Өндөр царсны доор сүүдэртэй тэгшхэн газар олоод би өөрөө хэвтэж хажуудаа Жираныг суулгаад хүлээж гарлаа Би хэт яаран энэ нохойгоороо гурав дахь туулайг бариулж байна гэж бодов. Гэтэл тайга нохойны хуцах дуу ойд ойрхон сонстов. Туркагийн дуу ойн дунд тод, чанга зориг хийморь дүүрэн цуурайтна. Нэг тайга нохойны гинших дуу улам улам чангарсаар. Бас нэг өөр нохойн хүнгэнэсэн дуу түүнтэй хоршлоо. Тэгтэл гурав дахь дөрөв дэх нохойн дуу сонсогдох аж... Нохдын хуцах дуун үе үе намдаад л, үе үе хадаад л байлаа. Олон олон дуу нийлж чангарсаар, хүчээ авсаар хангинасан дуу нүргээнтсэн чимээ болон хувирав. Хэсэг модонд дуу цуурайтаж тайга ноход зогсоо зайгүй боргоож хуцсаар ангаа элдэнэ.

	Энэ бүхнийг сонсмогцоо би байрандаа чив чимээгүй болж хаанаас гараад ирэх бол доо гэж амьсгаагаа даран бүлтийтэл харав. Ойн цоорхойг нүдээ цавчилгүй хорстол хараад солиотой хүн шиг дэмий инээмсэглэж байлаа. Хөлс цутгаж шанаа даган урссаар эрүүний доор тогтож гижиг хүргэх авч би түүнийг арчилгүй зогссоор л байв. Үүнээс илүү шийдвэрлэх чухал мөч надад байхгүй мэт санагдана. Энэхүү түгшүүрт байдал тэгсхийгээд удахгүй өнгөрөв. Тайга нохдын дуу нэг ойн цоорхойн захад нэг алс тэртээ хол сонсоно. Туулай ч гарч ирсэнгүй. Би ийш тийш эргэн тойрноо харав. Жиран ч гэсэн туулайг надтай адил тэсэн ядан хүлээнэ. Тэр эхлээд урагш тэмүүлж гиншиж гаслаад байснаа миний хажууд хэвтэж өвдгөн дээр минь хошуугаа тавиад нэгэнт тайвширчхав бололтой.

	Сүүдэрт нь миний сууж буй царс модны ил гарсан нүцгэн үндсийг тойроод, ангаж хуурайшсан газарт унаж хатсан навч, үр, хөвдөд дарагдсан нарийхан хуурай мөчир, шар ногоон өнгөтэй хөвд ховордуухан ердөө л энд тэнд харагдах зүлэг ногоон дунд шоргоолж оволзохоороо нэг оволзож байв. Тэд нэг нэгнийхээ хойноос өөрсдийн гаргасан замаар яаран зарим нь юм үүрч зарим нь хоосон зөрөлдөнө. Би гартаа нарийхан мөчир аваад тэдний замыг хаачхав. Нэг хэсэг шоргоолж учирсан аюулыг хайхралгүй мөчир доогуур шургаж, түүн дээгүүр давж гарахыг оролдоно. Өөр нэг хэсэг, тэр тусмаа юм үүрч яваа нь яах ч учраа мэдэхгүй мэл гайхаж зогсоод тойруу зам эрэх юм уу эсвэл эргэж буцан мөчрөөр дамжиж миний хүрмийн ханцуй доогуур орохыг завдаж баахан мунгинахыг харахад хэчнээн сонин бэ. Шоргоолж сонирхон ажиглаж байтал миний өмнө шар далавчтай эрвээхэй нисэж ирээд өдөж байгаа мэт дэрвэлзэв. Юу вэ гээд харах гэтэл надаас хоёр алхам хэртэй холдож нисээд бараг хатах дөхсөн зэрлэг хошоонгорын цагаан цэцгэн дээр суув. Нарны илчинд дулаацсан юм уу бүү мэд дээ, ямар ч л байсан энэ эрвээхэй ёстой жаргаж байна даа гэж түүнийг хараад хэлж болох байв. Далавчаа үе үе дэрвэлзүүлэн цэцэгт улам наалдана. Тэгснээ бүр хөдлөхөө ч байчихлаа. Би хоёр гараа дэрлээд түүнийг ширтэн харж байв. 

	Тэгтэл Жиран гэнэт ульснаа намайг татаж унагаачих шахан урагш тэмүүлэв. Би ч эргэж харлаа. Ойн цоорхойд нэг туулай өрөөсөн чихээ буулгаж нөгөө чихээ босгочхоод, ийш тийш дэгдэж явна. Зүрх пал хийгээд л би энэ мөчид бүх юмаа мартчихав. Хаанаас минь ч ийм дуу гарав гэлтэй муухай чанга орилоод нохойгоо тавьж өөрөө хойноос нь харайлгав. Тэгмэгцээ л буруу юм хийж гэж ойлгоод гэмшлээ. Туулай жаал хярж хэвтсэнээ дэгдэж үсрээд дорхноо далд оров.

	Туулайг ойн цоорхойд үргээж гаргасан тайга нохдын арын бургасан дотроос Турка гарч ирэхэд би ичсэндээ байх суух газраа олж ядан байлаа! Миний бойтоглохыг хараадахжээ (сандарч тэвдсэн нь миний алдаа байсан юм). Намайг жигшсэн мэт ширвэчхээд: Чааваас даа, ноёнтон минь!” гэж хэлэв. Гэхдээ ямаршуу аялгуутайгаар, хэрхэн хэлсэн гэж санана! Үүнийг зөвхөн өөрөө сонсож байж л ойлгоно доо! Намайг эмээлийнхээ ганзаганаас туулай шиг дүүжилсэн бол хавьгүй дээр байсан юм.

	Тэр дороо би бөөн зовлонд унаж удаан зогслоо. Нохойгоо ч дуудалгүй гуягаа дэлдээд л:

	— Бурхан минь би чинь юу хийгээд орхив оо! гэсээр байв.

	Тайга ноход туулайг цааш нэхэн хөөснийг, хэсэг модны нөгөө талд нохой туулгах дуу гарсныг, туулайг агнасныг, Турка анчин бүрээгээ үлээж нохдоо дуудсаныг бүгдийг нь сонсож байсан боловч би байраасаа огт хөдлөлгүй зогссоор байв.


VIII Бүлэг: ТОГЛОСОН НЬ

	 

	Ан дууслаа. Зулзаган хусны сүүдэрт хивс дэвсэж цугаараа сууцгаажээ. Үйлчлэгч Гаврило шимтэй ногоон өвсийг дороо хумин суугаад таваг сэлтийг арчиж, навчинд нямбай ороосон чавга, тоор тэргүүтнийг хайрцгаас гаргана. Нарны туяа залуу хусны ногоон навчсыг нэвтлэн эрээн хивсэн дээр, миний хөл дээр, Гаврилогийн хөлөрсөн толгой дээр туялзсан зурвас гэрлээ тусгана. Модны навч илбэн, миний үс, халууцаж хөлөрсөн нүүрэн дээгүүр үлээх зөөлөн салхи сэрүүцүүлэх нь юутай сайхан бэ.

	Мөхөөлдөс, жимс зэргийг амталсан хойно хивсэн дээр байх хэрэгцээ бидэнд нэгэнт алга боллоо. Аагим халуун нарыг эс хайхран бид тоглохоор босов.

	— За тэгээд ямар тоглоом тоглох вэ? гэж асуугаад Любочка нарны эсрэг нүдээ онийлгон доороо дэвхэцнэ.

	— Робинзон болж тоглоё тэгэх үү? гэлээ.

	Володя залхуутайгаар ногоон дээр хөрвөөн навч зажилсан шиг:

	— Яах юм бэ, залхуутай... үргэлж л Робинзон гэж байх! Тоглохыг тэгж л их хүсээд байгаа юм бол тагт л босгоё гэв.

	Володя нэлээн их зан гаргаж байлаа. Ангийн морь унаснаараа их хөөрөлхөж ядарсан дүр үзүүлэх аж. Робинзон болж тоглоход түүний төсөөлөх чадвар нь хэт бага харин хар ухаан нь хэт их байсан биз ээ. «Robinson Suisse»  хэмээх зохиолд гардаг үзэгдлийг дуурайж тоглохыг Робинзон болж тоглоё гэдэг байв. Тэр зохиолыг бид дөнгөж саяхан уншиж дууссан юм.

	— За тэгье л дээ... бидний төлөө нэг сайн юм хийчихдээ чи юунд залхуураад байгаа юм бэ? Charles юм уу эсвэл Ernest юм уу, эсвэл бүр эцэг нь бол л доо. Чи аль нь болмоор байна? гэж Катенька хэлээд босгох гэж ханцуйнаас нь чангаана.

	Тогломооргүй байна. Залхуутай юм гэж Володя хэлээд таатай суниаж бах нь ханасан байртай инээнэ.

	— Хэн ч тоглох дургүй байгаа юм бол бүгдээрээ л гэртээ байж байсан бол дээр байж дээ гэж Любочка уйлагнан хэлэв.

	Тэр маш амархан уйлчихдаг байлаа.

	— За за явъя, тоглоё харин уйлахаа л боль, чи хэнд ямар чийртэй юм бэ! 

	Яах вэ, гэж Володяг зөвшөөрөхөд бид ерөөсөө баярласангүй. Харин ч тоглох дургүй хүрчихлээ. Биднийг газар суугаад загасанд явж байна гэж сэтгэн байдаг чадлаараа сэлүүрдэж эхлэхэд Володя гараа ч хөдөлгөхгүй загасчны дүр байдалтай огт нийцэхгүй маягаар дэмий сууна. Түүнийг нь хэлэхэд гараараа дэмий савсан ч саваагүй ч бид нар юу ч хожихгүй, юу ч алдахгүй, хол ч явахгүй гэнэ. Би аргагүйн эрхэнд нээрэн ч тийм дээ гэж санана. Анд явж байна гэж төсөөлөн мод бариад ой руу явахад минь Володя гэдрэг харж гараа салаавчлан дэрлэж хэвтээд би ч гэсэн явсан болог гэж хэлэв. Тэр ингэж тоглоомын маань сониныг бууруулж биднийг эвгүй байдалд оруулна. Тэгээд ч бас Володягийн үнэн шүү гэж аргагүйн эрхэнд зөвшөөрөх хэрэгтэй байлаа.

	Модоор шувуу агнах битгий хэл буудаж ч болохгүй гэдгийг би өөрөө сайн мэдэх билээ. Тэгэхдээ энэ чинь тоглоом шүү дээ. Иймэрхүү маягаар тоглох юм бол сандлыг морь гэж бодоод түүнийг унаж явна гэдэг ч худлаа биз ээ. Тэгвэл өвлийн урт үдшийн цагаар бид матмал сандлаа алчуураар бүтээж, сүйх тэрэг болгоод нэг нь улаач, нөгөө нь зарц болж бид хоёрын дунд охид сууж гурван сандал маань гурвалсан морь болоод цөмөөрөө аян замдаа гардаг байсныг Володя лав мартаагүй байхаа. Тэр замд хэчнээн олон сонин хачин явдал бидэнтэй учирдаг байлаа даа!... Үнэхээр тэгж бодоод байх юм бол ямар олигтой тоглоом болох вэ дээ? Тэгээд тоглоомгүй бол яах болж байна?


IX БҮЛЭГ : АНХНЫ ХАЙР ЮМ УУ ДАА 

	 

	Америк тивд ургадаг жимсийг модны мөчрөөс түүж байна хэмээн сэтгээд тоглож байхдаа Любочка нэг навчнаас асар том өт түүчхэв. Айж сандран түүнийг газар луу шидчихээд гараа дээш өргөж, тэр өт одоохон хага үсэрч, шингэн юм шүрших болов уу гэсэн мэт хажуу тийш зайлж үсрэв. Бид ч тэр дорхноо тоглохоо больж энэхүү сонин хачин юмыг харахаар толгой нийлүүлэн тонгойв.

	Мөлхөж буй өтний зам дээр навч тавьж түүнийг дээш нь өргөхийг оролдож буй Катенькагийн мөрөн дээгүүр би харж байлаа. Охид задгай энгэртэй бошинзынхоо мөрийг унжих бүрийд засах гэж оролдсоор дал мөрөө хавчгануулдаг зуршилтай болчихдогийг би хэдийнээ ажсан юм. Харин Мими үүнд маш дургүй бөгөөд хавчгануулах бүрийд нь уурлаж «Зарц эмэгтэй л ингэдэг юм даа» гэж загнана. Өтний дээрээс тонгойсон Катенька мөн л тэгж мөрөө хөдөлгөх яг тэр үед нь салхи үлээж цагаахан хүзүү дээрх алчуурыг нь хоромхон зуур сөхчхөв. Мөр нь миний уруулаас ердөө л хоёрхон хуруу зайтай байлаа. Би ч өтний тухай мартаж Катенькагийн мөр лүү харж байснаа хамаг зоригоо гаргаад үнсчхэв. Тэр над руу эргэж хараагүй ч гэсэн хүзүү чих нь улайгаад ирэв. Володя өт рүү харсан хэвээр:

	— Юун ч нялуун юм бэ дээ? гэж зэвүүцэн хэлэв.

	Миний нүдэнд нулимс дүүрсэн байлаа.

	Тэр өдөр би Катенькагаас харцаа салгаагүй юм. Цагаахан, цэвэрхэн царайнд нь би аль хэдийнээс дасжээ. Одоо би түүнийг улам ч анхааралтай ажиж улам их хайр хүрэв. Томчууд дээр очиход аав биднийг баярлуулж ээжийн гуйснаар бид өнөө орой биш маргааш өглөө явах болсон гэв.

	Бид буцахдаа мухлаг тэрэгнээс холгүй явлаа. Володя бид хоёр өөрсдийгөө сүрхий сайн эрчүүд хэмээн харуулахыг хичээж бие биеэсээ өрсөлдөн тэрэгний хажуугаар давхилдана. Нар хэвийж миний сүүдэр урт болжээ. Сүүдрээ харахад би өөртөө морь унасан нэлээд догь хүн мэт санагдана. Гэвч хөөрсөн сэтгэлийг минь дараах явдал гутаав. Тэргэн дээр сууж яваа хүмүүсийн анхаарлыг татах санаатай, тэднээс нэлээд хойно хоцорч байгаад би мориндоо ташуур өгч Катенькагийн хажуугаар хуй салхи мэт сүртэй өнгөрөхийг санагалзав. Харин дуугүй давхиад өнгөрчих үү эсвэл хашхирах уу гэдгээ л мэдэхгүй байв. Тэгтэл миний өөдгүй зантай морь хөллөгөө морьдтой зэрэгцэж очоод санасныг минь ойшоолгүй зогтусахад би эмээлийнхээ бүүргэн дээгүүр хальж мориныхоо хүзүү дээр нь гарч ирээд золтой л уначихсангүй.


X Бүлэг: МИНИЙ ААВ ГЭЖ ЯМАР ХҮН БАЙСАН БЭ

	 

	Аав маань өнгөрсөн зууны хүн тул тэр үеийн залуусын нийтлэг шинж чанартай байсан юм. Өөрөөр хэлбэл эр хүний уужим дотортой, овжин самбаатай, өөртөө итгэлтэй, эелдэг ааштай, наргиан цэнгээнд дуртай хүн байлаа. Өнөө зууны хүмүүсийг огт тоомсорлодоггүй. Төрөлхийн бардам зантайгаас ч тэр үү, эсвэл өөрийнхөө үед байсан нөлөөг манай зуунд үзүүлж чадахгүй болсондоо тэр үү тийнхүү тоомсоргүй зан гаргадаг байсан биз ээ. Зөвхөн хүүхэн, хөзөр хоёр л түүний урам хийморийг сэргээдэг байлаа. Бүхий л амьдралынхаа турш хэдэн саяыг хожиж янз бүрийн язгуур угсааны тоо томшгүй олон хүүхэнтэй холбогдож байсан юм.

	Өндөр цэх нуруутай, ойрхон алхаатай, мөрөө хавчдаг зуршилтай, үргэлж инээмсэглэж байдаг жижигхэн нүдтэй, монхор том хамартай, дарвагар уруултай, ярихдаа бувтнадаг, мөлгөр халзан толгойтой хүн байлаа. Олны дунд азтай хүн гэсэн цуутан, язгуур угсаа, чинээлэг ядуу нь хамаагүй бүх л хүнд, тэр тусмаа таалагдах гэж хүссэн хүндээ таалагдаж чаддаг байлаа.

	Хэнтэй ч харьцахдаа тэр хүнээсээ заавал давж чаддаг байв. Язгууртны дээд хүрээнд хэзээ ч багтдаггүй авч тэр хүрээний хүмүүстэй холбоотой байдгаараа хүндтэй байв. Бусдыг басамжлан доромжлохгүй хийгээд язгууртны дунд нэр хүндтэй байх аргыг мөн бардам, хэт бардам хоёрын дундах заагийг сайн мэддэг байжээ. Заримдаа нэлээд этгээд маягаар биеэ авч явдаг, тэгэхдээ этгээд зангаа зарим үед боловсон зан, баян чинээлэг хоёрыг орлох зэвсэг болгон хэрэглэдэг байв. Ертөнц дэх ямар ч гайхалтай юм түүнийг бишрүүлж чаддаггүй байж билээ. Ямар ч гайхамшигтай учирлаа гэсэн тэр л байдалдаа заяаж төрсөн юм шиг санагдана. Амьдралын харамсал, гомдлоор дүүрсэн жижиг сажиг сүүдэртэй талыг бусдын нүднээс далдлан нууж, өөрөөсөө холдуулж чаддаг байсан нь үнэхээр атаархмаар сан. Зугаа цэнгэл, тав тухтай юмыг андана гэж огт үгүй. Тэгээд ч түүнийгээ өөртөө ашигтай тал руу эргүүлэхдээ чадмаг сан. Танил тал нь гэвэл их дээгүүр зиндааны хүмүүс байсан юм. Тэдний зарим нь миний ээжийн садан төрөл, зарим нь түүний залуу багынх нь найз нар билээ. Торгон цэргийн бэлтгэл дэслэгчээс дээш цол ахиагүй аав минь зэрэг хэргэмээр өөрөөс нь хол давсан найз нөхдөдөө дотроо бухимдаж атаархдаг байсан биз. Урьд цэргийн алба хааж байсан бүх хүмүүстэй адил шинэ дэгжин маягаар хувцаслаж чаддаггүй байв. Гэхдээ гойд сонин хувцас хольж өмсөх бөгөөд тэр нь ч нүдэнд дулаахан тусна. Ганган цамц, ханцуйны үзүүр, зах энгэр өргөн, бие барихгүй хөнгөн хувцас өмсөнө... Түүний том бие, халзан толгой, тайван атлаа өөртөө итгэлтэй байдалд нь ямар ч хувцас зохидог аж. Сэтгэл нь амархан уярдаг, түүгээр ч барахгүй сав л хийвэл уйлчихдаг хүн байсан билээ. Ямарваа нэгэн ном чангаар уншиж байгаад сэтгэлийг нь хамгийн их хөдөлгөсөн хэсэгт хүрэхэд хоолой нь чичирхийлж, нүдэнд нь нулимс гүйлгэнээд цааш нь уншиж чадалгүй ай чааваас гэсэн байртай номоо хажуу тийш тавина. Дуу хөгжимд мөн их дуртай, А... хэмээх нөхрийнхөө уянгал дуу, цыган дуу, зарим дуурийн аяыг төгөлдөр хуур дээр тоглож дуулдаг байлаа. Гэвч сонгодог хөгжимд дургүй, бусдын хэлэхийг үл ойшоон, Бетховены эгшиглэнт аялгууг сонсоход нойр хүрдэг, харин “Намайг бүү сэрээ” хэмээх дууг Семенова, “Ганцаар биш” хэмээх дууг цыган хүүхэн Танюша дуулахад ямар ч сонгодог хөгжмөөс илүү сайхан байдаг гэж илэн далангүй ярина. Үзэгч олон түмэнгүй амьдарч чаддаггүй хүмүүсийн нэг байлаа. Олонд таалагдсан юмыг л сайшаана. Ёс суртахууны хувьд ямарваа нэгэн тогтсон үзэл түүнд байсан уу үгүй юу мэдэхгүй. Харин дур сонирхлыг нь татах юм амьдралд зөндөө байв. Тэгээд ч тиймэрхүү үзэл санааг бүрэлдүүлэн тогтоох зав түүнд олдоогүй биз ээ, магадгүй, бүрдүүлэх шаардлага ч гараагүй биз. Тийм болоод ч ёстой жаргалтай амьдарч байсан байх.

	Нас тогтсон хойноо ямарваа юмыг нэгэн тууштай үзэл бодлын үүднээс үзэж нэгэн хувиршгүй хэм ёсыг баримталдаг болжээ. Өөрт нь баяр жаргал авчирч, сэтгэл санаанд нь нийцэх юмыг сайн хэмээн үзэж, бусад хүнийг ч гэсэн аливаа юманд тэгж л хандах ёстой гэж боддог байв. Маш сонирхолтой ярьж чадах агаад тэрхүү чадвар нь түүний баримтлах ёс журмыг улам ч уян хатан болгодог байсан биз ээ. Нэгэн үйл явдлын тухай ярихдаа түүнийг эсвэл хөгтэй, наргиантай эсвэл бузар муухай, шившигтэй болгон ярьж чаддаг байлаа.

	 


XI Бүлэг: АЖЛЫН, ЗОЧДЫН ХОЁР ӨРӨӨНД ХИЧЭЭЛЛЭВ

	 

	Биднийг гэртээ хүрч ирэхэд нэгэнт бүрэнхий болсон байв. Ээж маань төгөлдөр хуур тоглож, багачууд бид цаас харандаа, будаг шунхаа авчирч дугуй ширээний ард зураг зурахаар сууцгаав. Би ердөө ганцхан хөх будагтай байсан хэр нь ан зурахаар шийдэв. Хөх хувцастай хөх жаал хөх зүсний морь унаж байгааг мөн хөх нохойн дүрсийг түргэхэн зурчхаад хөх туулай зурж болох уу үгүй юу гэдгийг сайн мэдэхгүй учраас түүнийг лавлахаар аавын өрөө рүү гүйв. Аав ном уншиж сууна. Тэгээд хөх өнгийн туулай байж болох уу?” гэж намайг асуухад толгойгоо өндийлгөлгүйгээр “болно, болно хүү минь” гэв. Би буцаж ирээд хөх туулай зурчхав. Дараа нь түүнийгээ бут болгов. Санаанд бас л нэг таарч өгөхгүй болохоор нь мод болгож томруулаад, тэгснээ бүр уул болгоод тэг тэгсээр зурж байгаа цаасаа нилд нь хөх будгаар завааруулчхаад уур хүрч түүнийг урж хаяад вольтер маягийн зөөлөн сандал дээр зүүрмэглэхээр очив.

	Ээж, Фильд багшийнхаа хоёрдугаар концертыг тоглож байв. Би зүүрмэглэж миний сэтгэлд нэгэн хөнгөхөн, ариун цагаан, тунгалаг дурсгал хөвнө. Бетховены Оргилонт сонатыг тоглож эхлэхэд нь би нэгэн гунигт, хүнд дурсамжид дарагдав. Ээж минь хөгжмийн энэ хоёр зохиолыг дандаа л тоглож байдаг учир надад ямар сэтгэгдэл төрүүлдэг байсныг би сайн санах билээ. Энэхүү сэтгэгдэл нь дурсгалтай адил хийгээд чухам юуны дурсгал байж вэ гэдгийг би мэддэггүй юм. Хэзээ ч болж байгаагүй юмыг санаж дурсаад байх шиг бодогддог байв. 

	Миний яг эсрэг талд аавын өрөөний хаалга байлаа. Яков, тэрлэг өмссөн, сахалтай хэдэн хүмүүстэй цуг тийшээ орлоо. Ормогц нь л хаалга хаагдав. “За ингээд ажил нь эхэлж дээ!” гэж би бодов. Тэр өрөөнд болж буй хэргээс илүү чухал хэрэг хорвоо дээр байдаггүй юм шиг надад санагддаг байлаа. Хүмүүс өрөөнд ойртох тусмаа дуугаа улам намтгаж, өлмий дээрээ сэмхэн гишгэлэх тул миний тэгж бодох нь ч зөв байсан биз ээ. Хаалганы цаанаас аавын чанга ярих дуулдаж, яагаад ч юм бэ мэдэхгүй, ороомол навчин тамхины үнэр аягачийн өрөөнөөс ханхийх нь сайхан санагдахад би тэднийг чухал ажил хэлэлцэж байна даа гэж боддог юм. Баргар боловч зоримог царайтай Карл Иваныч хэдэн бичиг цаас барин өлмий дээрээ гишгэлсээр хаалганд хүрч очоод аяархан тогшиж ороод хаалга бас л хаав.

	— Золгүй явдал л битгий болоосой, Карл Иваныч ууртай байгаа, яахаас ч буцахгүй... гэж би бодов. Тэгснээ би дахиад л зүүрмэглэжээ.

	Ямар нэгэн бүтэлгүй явдал болсонгүй бололтой. Цагийн дараа нөгөө л чахрах чимээ намайг сэрээв. Хацар дээрх нулимсаа арчсаар Карл Иваныч өрөөнөөс гараад амандаа нэг юм бувтнасаар дээшээ яваад өглөө. Араас нь аав гарч ирэв. Зочдын өрөөнд орж ирээд:

	— Дөнгөж саяхан намайг юу гэж шийдэв гэж бодож байна гэж ээжийн мөрөн дээр гараа тавиад хөгжилтэйгөөр асуув.

	— Юу вэ хонгор минь!

	— Карл Иванычийг хүүхдүүдтэй хамт авч явахаар шийдлээ. Сүйх тэргэнд сул суудал бий. Хүүхдүүд маань түүнд дасаж, тэр ч мөн тэдэнд их дасаж уяатай юм шиг болжээ. Тэгээд ч жилд долоон зуун рубль юу ч биш шүү дээ. Ер нь зүгээр хүн шүү.

	Аав өмнө нь Карл Иванычид чухам яагаад уурлаад байсныг би ойлгоогүй юм. 

	— Ашгүй дээ, хүүхдүүд маань ч гэсэн, цаад өвгөн чинь ч гэсэн баярлаг. Сайн өвгөн шүү гэж ээж хэлэв.

	— Таван зуун рублийг нь би чамд бэлэглэе гэхэд хэчнээн их баярлаж сэтгэл нь хөдөлсөн гэж чи санана... Харин хамгийн зугаатай юм гэвэл түүний надад авчирч өгсөн тооцооны баримт билээ. Чи хар даа, чамин эд шүү! гээд аав инээж Карл Иванычийн бичгийг ээжид өгөв.

	Түүний нь сийрүүлбэл:

	«Хүүхдүүдэд загасны хояр дэгээ — 70 мөнгө

	Бэлгэнд өгсөн өнгөтэй цаас, алтан эмжээр, жанхуу, хайрцаганд зоруулсан тайрсан мод — 6 р. 55 мөн

	Ном, нүм сүм, хүүхдүүд нарт бэлэг — 8 р. 16 мөн.

	Николайд өмд — 4 р.

	18... онд Москвагаас Петр Александровичийн явуулна гэж амласан алтан цаг — 140 р.

	Ажлын хөлснөөс гадна Карл Мауер нийтэд нь 159 р. 79 мөн. авах ёстой болно» гэжээ.

	Бэлэгт зарцуулсан бүх мөнгөө, өөрт нь амласан бэлгийн мөнгийг хүртэл олгохыг шаардсан энэ бичгийг уншсан хүн Карл Иванычийг уян сэтгэлгүй, ашиг хонжоонд дуртай, амиа бодогч этгээд гэх буй. Гэвч тэгж болохгүй юм.

	Карл Иваныч бичгээ барьсаар, хэлэхээр шийдсэн үгээ амандаа давтсаар өрөөнд орохдоо манай гэрт амссан үнэн шударга биш хамаг юмыг аавын өмнө дэлгэн тоочихоор завдаж байсан юм. Бидэнд цээж бичиг уншдагтайгаа адил сэтгэл уярам хоолойгоор, түүндээ зохицсон аялгаар ярьж эхлэхэд түүний уран үг нь юуны түрүүн өөрт нь нөлөөлж, «хүүхдүүдээс сална гэдэг хэдий хүнд хэцүү байгаа боловч» гэж хэлэхээр завдсан газраа хүрээд нэг мөсөн будилж хоолой нь чичирхийлэн, халааснаасаа дөрвөлжин хээтэй алчуур гаргахаас өөр аргагүй болжээ.

	— Тийм ээ, Петр Александрович аа гэж нулимсаа асгаруулан, (Энэ бол урьд бэлдсэн үгэнд байгаагүй хэсэг юм) цааш нь би хүүхдүүдэд маш их дасжээ гэв. Тэд наргүйгээр юу ч хийхээ мэдэхгүй байна. Би танайд хөлсгүй зүтгэе гэж нэмж хэлээд нэг гараар нулимсаа арчин нөгөө гараараа тооцооны бичгээ сарвайв.

	Карл Иванычийн цагаан цайлган сэтгэлийг би мэдэх тул чин үнэнээсээ ярьж байсан гэдэгт нь огтхон ч эргэлзээгүй юм. Харин түүний хэлсэн үгтэй тооцооны хуудас яаж авцалдсаныг би ойлгохгүй байна.

	— Танаас хагацна гэдэг бол надад таны гуньхрахаас илүү их гуниг харамсал төрүүлнэм, би шийдвэрээ буцаалаа гэж аав хэлээд мөрий нь алгаджээ.

	Оройн хоолноос өмнөхөн, Гриша орж ирэв. Манайд ирснээс хойш үргэлж шүүрс алдаж, уйлах аж. Түүний зөн билигт итгэдэг хүмүүсийн яриагаар бол манайд нэгэн золгүй явдал учрахын ёр гэх ажгуу. Бидэнтэй салах ёс гүйцэтгээд маргааш өглөө явах болсноо хэлэв. Би Володя руу нүд ирмээд өрөөнөөс гарав.

	— Юу гээ вэ?

	— Гришагийн зүүж яваа гинжийг үзье гэвэл бүгдээрээ цуг дээшээ эрэгтэйчүүдийн хэсэг рүү очъё. Гриша тэнд хоёрдугаар өрөөнд унтдаг, бүгдээрээ пинд орж суугаад харъя.

	— Нээрэн тэгье! Би охидыг одоохон дуудаадахъя. Чи эндээ хүлээж бай.

	Удалгүй охид гүйлдэж ирээд бид цуг дээш явлаа. Гэрэл гэгээгүй харанхуй пинд хэн нь түрүүлж орох вэ гэж яльгүй маргалдсаны дараа тийшээ орж сууцгаалаа.


XI I Бүлэг: ГРИША 

	 

	Харанхуйд айдас хүрэх тул бид бие биедээ наалдаж үг ч дуугарахаасаа эмээнэ. Бидний хойноос зөөлөн алхалсаар Гриша орж ирэв. Нэг гартаа таяг, нөгөө гартаа зэс суурьтай лаа барьжээ. Бид амьсгаа даран сууж байлаа.

	— Бурхан минь, Есүс Христос! Ариун бурхан эх минь! Эцэг, хүү, ариун богд сүлд... гэж амьсгаагаа авахдаа байн байн давтана. Энэ үгийг ахин дахин давтдаг болоод л ийм олон аялгаар хэлж байгаа биз.

	Буланд таягаа тавихдаа маань уншаад, ор дэвсгэрээ нэг хараад хувцсаа тайлж эхлэв. Элэгдэж хуучирсан хар бүсээ тайлав. Урагдаж цоорсон зэвхүүн дээлээ тайлж маш нямбай эвхээд сандлын ар дээр тохов.

	Түүний царайд сандарсан, алмайрсан байдал огт үгүй ажээ. Харин ч тайван, гүн бодлогошронгуй, сүрлэг болж, хөдлөх нь хүртэл алгуурхан намбатай байлаа.

	Дотуур хувцастайгаа орон дээрээ суугаад ороо тал талаас нь загалмайлан адислаад, ярвайсны нь харахад нэлээд хүч гаргаж байна уу гэлтэй цамц доорх төмөр гинжээ засав. Жаал сууж байснаа, зарим газраа урагдсан дотуур хувцсаа анхааралтай хараад босож зурмал бурхны хэдэн дүрстэй гүнгэрвааг лааны гэрлээр гэрэлтүүлж мөргөөд зулаа хөмөрчхөв. Лаа ч шажигнаад унтрав. 

	Ой руу харсан цонхоор арван тавны сар мэлтийнэ. Зөнч мэргэний өндөр цагаан бие нь нэг талаасаа сарны мөнгөн туяагаар нөгөө талаасаа хар сүүдрээр ялгаран тодорно. Тэгээд сүүдэр нь цонхны жаазны сүүдрийн хамт шал ханан дээр тусч тааз хүрэх ажээ. Манаач гадаа ширмэн төмөр хангинуулна.

	Гриша лут том хоёр гараа цээж дээрээ зөрүүлээд тэргүүнээ гудайлган байн байн хүндээр амьсгалан зурмал бурхны өмнө дув дуугүй зогсож байснаа дараа нь нэлээн төвөгтэйгөөр сөхөрч суугаад маань уншлаа.

	Эхлээд бидний мэдэх хэдэн маанийг аяархан, зарим үгийг нь өргөлттэй уншсанаа, улам чанга, улам догдлонгуй давтав. Эртний славян хэлээр ярихыг хичээж үгээ тийм маягаар дуудна. Хэлэх үг нь хэдий эв хавгүй дуулдавч сэтгэл хөдөлгөх аж. Өөрийнхөө бүх ивээгч нарын төлөө (өөрийг нь орогнуулдаг хүмүүсийг ийнхүү нэрлэх хийгээд ээж бид нар ч тэдний тоонд орж байлаа), өөрийнхөө төлөө мөргөөд нүглийг нь наманчлахыг бурхнаас гуйж: «Бурхан минь, миний дайсныг өршөө!» гэж дахин дахин давтана. Тэгэх хэр нь янцаглан босож өнөөх үгээ давтсаар л газар сунаж хэвтээд шаланд хүрэхдээ битүү огцом дуу гаргах төмөр гинжнийхээ хүндийг хайхралгүй дахин босов. 

	Володя миний хөлийг өвдтөл чимхэв. Гэвч би эргэж ч харсангүй, чимхүүлсэн газраа гараараа үрчхээд Гришагийн хөдлөх, хэлэх бүрийг хүүхдийн гайхсан, биширсэн, өрөвдөж хайрласан харцаар ширтэж байлаа.

	Хөгжилдөн баясаж, наадна гэж бодож саравчинд орж ирээд нуугдсан бол одоо харин айх, гайхах хоёрын ирмэг дээр байлаа.

	Гриша ийнхүү мөргөлийн дээдэд удтал автан мааниа янз бүрээр хувирган дуудна. «Бурхан минь, эзэнтэн минь, өршөөж хайрла» гэж нэг хэсэг давтах юм уу, тэгж давтах бүрий л хоолой нь улам хүчтэй, өөр аялгуутай болно, эсвэл: «Намайгаа өршөө эзэнтэн минь, юу хийж бүтээх вэ, үйлдэх вэ, зааж туслаач... эзэнтэн минь юу үйлдэх вэ би, зааж өгөөч!» гэж хариуг нь тэр дороо л сонсох юм шиг хэлэх бөгөөд эсвэл бүр гомдолтойгоор мэгшин уйлна... Тэгснээ сөхөрч суугаад гараа цээж дээрээ зөрүүлж таг дуугүй болчхов. 

	Би хаалганы цаанаас сэмхэн шагайгаад амьсгаагаа таг барив. Гриша огт хөдлөхгүй амой. Хүндээр санаа алдаж, цээж нь хүнгэнэнэ. Сарны гэрэл туссан сөлөр нүднийх нь булингар татсан цөцгийд нулимс тогтжээ. 

	— Соёрхсоноор чинь л болтугай! гэж гэнэт орилоод газар түрүүлгээ харж унаад жаахан хүүхэд шиг эхэр татан уйлав. Энэ бүхнийг үгээр дүрслэхийн аргагүй билээ. Тэр явдлаас хойш олон жил сар улиран оджээ. Улирсан, өнгөрсний тухай олон бодол дурсгал миний хувьд учир холбогдлоо алдаж тэртээ алсад сүүдгэнэх мөрөөдөл болж хоцорчээ. Бадарчин Гриша ч мөн аянаа аль хэдийн цэглэсэн юм. Гэвч түүний төрүүлсэн сэтгэгдэл миний зүрхнээ үүрдийн үүрд гандан бууралгүй хадгалагдан үлдэх заяатай аж. 

	Христосын агуу их шашинтан Гриша минь! Бурхандаа итгэх чиний итгэл машид хүчтэй байсан учраас бурхан өөрт чинь ойр байгааг чи мэдэрсэн билээ. Чиний хайр асар хүчтэй байснаар хэлэх үг чинь ямар ч саад тотгоргүй урсан гарч байсан юм. Чи хэлэх үгээ хар ухаанаар шүүдэггүй байжээ... Хайраа илчлэх үг ололгүй газар түрүүлгээ харан унаж уйлснаараа чи эрхэм дээдэст ямар их магтаал үйлдсэн бэ!... 

	Гришаг удтал уяран сонсох заяагүй аж. Нэгдүгээрт, миний сонирхол буурч, хоёрдугаарт, нэг газар хөдлөлгүй удаан суусан болохоор хөл минь чинэрч, ард, харанхуй саравч дотор сонстох шивнээн, ноцолдоонд оролцмоор санагдлаа. Нэг нь миний гараас бариад: «Энэ хэний гар вэ?» гэж асуув. Саравчинд тас харанхуй авч, миний гарт хэрхэн хүрэв гэдгээр нь, шивнэх байдлаар нь би Катенькаг дороо л танив. 

	Яагаад ч юм бэ мэдэхгүй, харин би түүний богинохон ханцуйтай гарын тохойноос гэнэт барьж аваад уруулаа хүргэчхэв. Катенька ч үүнд гайхсан бололтой, гараа угз татаж авахдаа саравчинд байсан хэмхэрхий сандлыг түлхэж унагаалаа. Гриша толгойгоо өндийлгөж маань уншсаар, бүх өнцөг буланг загалмайлан адисалж гарав. Бид шуугилдах нь шуугилдсаар, шивнэлдэх нь шивнэлдсээр саравчнаас ухасхийн гарч хар эрчээрээ зугтаав. 


XIII Бүлэг: НАТАЛЬЯ САВИШНА

	 

	Өнгөрсөн зууны дундуур, Хабаровка тосгоны гудам хашаагаар гоёмсог дээлтэй боловч, хөл нүцгэн, гэхдээ үргэлж хөгжилтэй, баясгалантай, махлагдуу том биетэй, час улаан хацартай Наташка хэмээх хүүхэн гүйж явдаг байлаа. Түүний эцэг хөгжимчин (бялар хөгжим тоглодог аж) Савваг гуйгаад байхаар нь өвөө Наташкаг эмэг ээжийн шивэгчин болгож алба ахиулав. Энэхүү албан үүрэгтээ зарц бүсгүй Наташа их л мэрийнэ. Түүний ааш араншин ч номхон дуулгавартай ажээ. Ээжийг амаржихад Наташкаг асрагчаар тохоожээ. Шинэ албаа ч мөн сайн залгуулж залуухан хатагтайдаа үнэнч дотно байснаар хотлын хайр талархлыг хүлээжээ. Ажил албын хэргээр түүнтэй үргэлж холбоотой байсан хоол зөөгч цовоо сэргэлэн Фокагийн оодсон үс, горхитой урт оймс нь Натальягийн хэдий баарагдуу боловч хайр оргилсон сэтгэлийг татжээ. Фокатай суухыг зөвшөөрөөч гэж өвөөгөөс өөрөө зориг гаргаж гуйсан аж. Тусыг усаар хариулав гэж өвөө хилэгнэн хөөрхий Натальяг холын тосгон руу малын ажилд цөлсөн юм. Натальяг орлож чадах хүн үгүй байсан тул зургаан сарын дараа буцааж авчраад урьдынх нь албанд тавив. Нөгөө гоёмсог дээлтэйгээ цөллөгөөс буцаж ирэхдээ өвөөгийн өлмийд сөхөрч урьдын адил хайрлан энхрийлж байгаач, нэгэнт өнгөрсөн тэнэг явдлыг мартаач гэж гуйжээ. Түүний тангарагласнаар бол тиймэрхүү явдал дахин хэзээ ч давтагдахгүй аж. Үнэхээр ч хэлсэн үгэндээ хүрсэн билээ. 

	Тэр цагаас хойш Наташка маань Наталья Савишна, болж оройвч малгай өмсөх ажээ. Хайр дурлалынхаа бүхий л охийг одоо бяцхан хатагтайдаа зориулах болжээ. «Манайхыг гэрийн багшаа солиход Наталья Савишна агуулахын түлхүүрийг авч бүх цагаан хэрэглэл, хоол хүнсийг хариуцах болов. Шинэ албаа, урьдын адил маш чармайн гүйцэлдүүлэх ажээ. Эзнийхээ өмчийн төлөө махран зүтгэж, үрэн таран хийж байна, элэгдэж хуучирч байна, зарим юм алга болж байна гэж үглэн үргэлж тэмцэнэ. 

	Ээж хадамд очихдоо хориод жил хажууд нь байж ойр дотно дассан Наталья Савишнаг баярлуулах гэж дуудаад удам угсааныхаа тусгай тэмдэгтэй хуудас өгчээ. Тэрхүү цаасан дээр Наталья Савишна эрх чөлөөтэй боллоо. Энэ гэрт цаашид албаа хаасаар байх уу үгүй юу гэдгийг нь харгалзалгүйгээр жил бүр гурван зуун рублийн тэтгэвэр олгохоор тогтоолоо гэж бичсэн байлаа. Наталья Савишна энэ бүхнийг дуугүй сонсож баримтыг аваад, тэр цаас руу муухай харчхаад амандаа нэг юм бувтнаснаа хаалга тас саван өрөөнөөс гүйгээд явчихжээ. Энэ сонин явдлын учрыг сайн ойлгоогүй ээж жаал азнаж байснаа Наталья Савишнагийн өрөөнд оржээ. Тэгтэл Наталья Савишна уйлчихсан, нусны алчуураа базаж, өмнө нь хөглөрөх өнөөх чөлөөний тухай баримтын тасархай руу гөлрөн сууж байв. 

	— Наталья Савишна, хонгор минь, юу болоо вэ? Яав? гэж ээж гараас нь барин асуув. 

	— Зүгээр хатагтай минь. Би таны дургүйг хүргээд байгаа юм болов уу даа... Намайг хөөж байх шив дээ. За яах вэ би яваад өгье гээд гараа угз татан авч нулимсаа барьж ядан өрөөнөөс гарахаар зүтгэлээ. Ээж түүнийг барьж тогтоогоод тэврэхэд тэр хоёр хоёулаа зэрэг уйлчхав. Би юмны учир ойлгох болсноосоо хойш Наталья Савишнагийн энхрий сэтгэл, хайр халамжийг мэднэ. Гэхдээ одоо л энэ бүхнийг үнэлж байна. Ямар ховорхон, яасан гайхамшигт хүн байж вэ гэдгийг би тэгэхэд огтхон ч төсөөлдөггүй байлаа. Наталья Савишна өөрийнхөө тухай ярих битгий хэл, бодож ч байгаагүй биз ээ. Түүний бүх амьдрал, бусдыг хайрлах сэтгэл, бусдын төлөө юугаа ч хайрлахгүй зүтгэх эрмэлзлээр дүүрэн байлаа. Өөрөөр байж болох юм гэдэг бодол миний санаанд огт буудаггүй байжээ. Түүнд би хэзээ ч талархлаа гэж хэлж байгаагүй хийгээд жаргалтай байгаа бол уу, баяртай байгаа бол уу хэмээн өөрөөсөө ганц ч удаа асууж байгаагүй билээ. 

	Нэг чухал хэрэг байна гэж шалтаглаад хичээл дээрээс гарч түүний өрөөнд гүйж ирээд тавтайхан шиг сууж аваад түүнээс огтхон ч ичилгүй мөрөөдөх хүсэх бүх зүйлээ ярьж гардаг байж билээ. Тэгэхэд Наталья ямар нэгэн юм хийж байдаг сан. Эс бөгөөс оймс нэхэж, эс бөгөөс өрөөгөөр нь дүүрэн авдар савыг уудалж, үгүй бол цагаан хэрэглэл бүртгэж миний учир утгагүй яриаг, «генерал болоод гайхамшигт үзэсгэлэн гоо хүүхэнтэй сууж, улаан шарга зүсмийн морь худалдан авч, шилэн байшин бариад Саксоноос Карл Иванычийн бүх садан төрлийг дуудаж авчирна» гэх мэтийн юм сонсож «тийм ээ тийм баавай минь, зөв» гэнэ. Намайг босож явахыг завдахад, цэнхэр авдраа онгойлгон (тэр авдрынх нь тагийн дотор талд миний санаж байгаагаар анхилам тосны савны зураг болох нэгэн торгон цэргийн дүрс хийгээд Володягийн зурсан зураг наагаастай байсан юм) дотроос нь хүж гаргаж асаагаад хоёр тийш нь хөдөлгөх зуураа:

	— Баавай минь, энэ бол аль Очаковын үеийн үнэртэн дээ. Танай талийгаач өвөө, хойд насандаа буян эдэлж яваг хөөрхий, түрэгтэй дайтаж яваад ирэхдээ авчирсан юм. Одоо ийм л үлдэж гэж санаа алдан нэмж хэлдэг сэн. 

	Тэр олон авдар саванд нь есөн шидийн юм байх. Гэрт юу л хэрэгтэй болно, «Наталья Савишнагаас асуу» гэдэг байлаа. Үнэхээр ч авдар саваа жаал уудалж хэрэгтэй юмыг нь олоод «Хадгалж байсан минь сайн болж» гэнэ. Гэрийнхнийхээ санаанд огт ормооргүй, тийм юм байж юун магад гэж төсөөлмөөргүй мянган зүйлийг авдартаа хадгалдаг билээ. 

	Нэг удаа би түүнд учиргүй уурласан юм. Яривал ийм учиртай. Үдийн хоолон дээр би аягандаа квас хийж байгаад салганаж байж саваа алдаад ширээний бүтээлгийг завааруулсан юм. 

	— Наталья Савишнаг дуудаадхаач. Эрх хүүгийнхээ тарьсан хэргийг хараадхаг гэж ээж хэлэв. 

	Наталья Савишна дуудсан ёсоор ирж ширээн дээр асгарсан квасыг хараад толгой сэгсрэв. Дараа нь ээж чихэнд нь нэг юм хэлэхэд намайг хуруугаараа зангаад гарлаа. 

	Хоолны дараа би маш хөгжилтэй үсэрч дэвхэцсээр уужим, саруулхан тасалгаа руу зүглэтэл хаалганы цаанаас Наталья Савишна норсон ширээний бүтээлэг барьсаар гэнэт гарч ирээд намайг, барьж авангуутаа (би хэчнээн их эсэргүүцэвч түүнийг дийлсэнгүй) нойтон хэсгээр нь миний нүүрийг арчиж «Чи бүтээлэг дахиад завааруулах уу, аан!» гэв. Учиргүй их гомдож уцаарласнаасаа болоод би тэр дороо л эхэр татан уйллаа. 

	“Энэ чинь одоо юу болж байна вэ! Наталья Савишна, муу Наталья намайг бас чи гэж дуудаад зарц жаалтай харьцаж байгаа юм шиг нүүрийг маань нойтон бүтээлгээр шавхуурдана гэнэ ээ, ёстой гутамшиг” гэж би өөрөө өөртөө хэлсээр, өөрөө өөрийгөө улам хөөргөсөөр тасалгаа дундуур цааш нааш холхин уйлж байв. 

	Уйлахыг хармагцаа Наталья Савишна гараад явчихсан юм. Тэгж цааш нааш холхих зуураа би тэр шазруун Натальягаас доромжлуулсныхаа өшөөг яаж шүү авъя даа гэж бодож байлаа. 

	Хэдэн минут өнгөрсний дараа Наталья Савишна буцаж ирээд, их л эмээн намайг аргадаж гарав:

	— За баавай минь дээ, битгий уйл л даа, тэнэг намайг уучлаач, миний түмэн буруу... та намайг тэгээд уучлаач... май үүнийг ав. 

	Тэгээд алчуур доороосоо улаан цаасан хүүдий гаргаж надад өгөв. Тэгэхэд гар нь чичирч байлаа. Тэр гутан дотор хоёр хатуу чихэр, нэг усан үзэм байв. Ариун цагаан сэтгэлтэй эмгэний нүүрийг харах зүрх надад байсангүй. Би харцаа түүнээс буруулаад улам их уйллаа. Гэхдээ уур шатсандаа биш түүнийг хайрладагтаа бас ичсэндээ уйлсан юм. 


XIV Бүлэг: ХАГАЦАЛ

	 

	Энэ бүх явдал болж өнгөрсний маргаадар нь 12 цагт гол хаалганы харалдаа сүйх тэрэг ирж зогссон байлаа. Николай аян замын хувцсаа өмсжээ, өөрөөр хэлбэл урт түрийтэй гутал углаж, хуучирсан сюртук дээл өмсөж, бүсээ маш чанга бүсэлсэн баймуй. Бүрхүүлтэй тэргэн дээр гараад суудал дор зөөлөвч болгож шинель, дэр зэргийг чихнэ. Суудал арай өндөрдсөн мэт санагдвал дэр, шинель дээр өвдөглөж хэвшүүлнэ. 

	— Николай Дмитрич, буян үйлдэж тус болооч. Эзэнтний энэ хайрцаг танай тэргэнд багтахгүй болов уу гэж аавын бойдаа сүйх тэрэгнээс цухуйн амьсгаадаж тэвдсэн дуугаар хэлээд, — Уг нь ч жаахан хайрцаг юм даа гэв. 

	— Эртхэн шиг хэлж байхгүй яасан юм бэ, Михей Иваныч минь гэж Николай шулганан хэлээд уцаарлаж нэг боодол юмыг тэрэгний ёроол руу байдаг чадлаараа шидээд, — Зав зангүй наана чинь сүйд майд болж байхад та бас хажуугаар нь элдэв янзын хайрцаг гэж толгой эргүүлээд байдаг хэмээн нэмээд саравчтай малгайгаа авч наранд борлосон духныхаа хөлсийг арчив. 

	Сюртук дээлтэй, тэрлэгтэй, цамцтай, толгой нүцгэн хамжлагат харчуул, мөн өдөр бүр өмсдөг хувцсаа өмссөн эрээн мяраан алчуур зүүсэн, хүүхдээ тэвэрсэн авгайчуул, хөл нүцгэн хүүхдүүд довжооны дэргэд бөөгнөрч сүйх тэргийг харан өөр хоорондоо ярилцана. 

	Дэлбэгчдийн нэг нь болох, өвлийн малгай тавьсан, өрмөг дээлтэй бөгтөрдүү өвгөн сүйх тэрэгний арлыг барьж үзэн дугуйны голыг бодлогошрон ажна. Нөгөө дэлбэгч нь гэвэл сугандаа улаан даавуун өргөн эмжээртэй цагаан цамц өмссөн, хар хонины ноосон малгай тавьсан бадируун биетэй нэгэн залуу ажээ. Буржгар шар үсээ байн байн илэхдээ малгайгаа хоёр чих рүүгээ ээлжлэн дарах ажээ. Өрмөг дээлээ суудал дээр тавиад, жолоогоо мөн түүн дээр шидчихээд, сүлжмэл ташуураараа шилбэ рүүгээ гуядан эсгэвэл өөрийнхөө гутал руу, эсгэвэл бүрхүүлтэй тэрэг тосолж буй дэлбэгчид рүү харна. Тэдний нэг нь тэргээ хар хүчээр арай чүү өргөж байхад нөгөөдөх нь дугуйн дээрээс тонгойж голыг нь тослох хийгээд тос илүүдэж хаях болж юун магад гэсэн шиг нэлээн зузаан түрхэнэ. Шуудангийн, зүсэм бүрийн, тэргэнд одоохондоо хөллөөгүй байгаа буларсан морьд хайсны хажууд нойрмоглон ялаархаж сүүл шарван зогсоно. Тэдний нэг хэсэг нь саглагар үстэй бүдүүн хөлөө сойж нүдээ анин нойрмоглож байхад ногоо хэсэг нь уйдаж залхсандаа нэг нэгнээ маажих аж. Үгүй бол навч, довжооны ойролцоо ургасан тагнай өвсний хатсан голыг чимхэлнэ. Тэнд бас хэдэн тайга нохой байх агаад зарим нь наранд аахилан хэвтэнэ. Нөгөөдүүл нь сүйх мөн бүрхүүлтэй тэрэгний доогуур сүүдэр бараадан сэлгүүцэж тэрэгний голын тосыг долооно. Агаарт нилдээ тоос татаж тэнгэрийн хаяа зэвхий хөх ягаан өнгөтэй хэдий болсон авч ганц ч үүлгүй байлаа. Баруун талаас үлээх хүчтэй салхи тал газрын замын тоосыг багана мэт босгож хуйлруулан өндөр далдуу мод, цэцэрлэгт ургасан хусны оройг бөхөлзүүлэн, бөөн бөөнөөрөө унаж буй шар навчийг хол аваачиж шиднэ. Би цонхны хажууд суугаад хэзээ явах бол доо гэж тэсгэлгүй хүлээж байв. Сүүлчийн удаа хэдэн минут хамт байх гэж зочдын өрөөний дугуй ширээ тойрон цуглахад бидний сэтгэл хэчнээн их уйтгар гунигтай байх бол гэдгийг түрүүнд нь би огт бодоогүй явжээ. 

	Миний толгойд дэмий хоосон бодол л эргэлдэнэ. Аль дэлбэгч нь сүйх тэргэн дээр, аль нь бүрхүүлтэй тэргэн дээр явах бол? Хэн аавтай хамт, хэн Карл Иванычтай цуг сууж явах бол? Юунд надад заавал ороолт зүүлгэж, урт цэмбэн дээл өмсүүлэх гээд байгаа юм бэ? зэргийн асуулт л эргэлдэнэ. 

	«Ороолттой ороолтгүй осгочихгүй л биз. Эрхлүүлэх гэж ядах юм. Юутай ч болсон хурдхан шиг явах юм сан». 

	Уйлж улаан нүдэлсэн Наталья Савишна бичиг барьсаар орж ирээд ээжээс: 

	— Хүүхдийн даавуу, хувцасны бүртгэлийг хэнд өгөх вэ? гэж асуув. 

	— Николайд өгчих. Явахаас нь өмнө хүүхдүүдтэй ирж уулзаад явуулна биз дээ. 

	Тэр хөөрхий эмгэн нэг юм хэлэх гэж завдсанаа зогтусаж баяртай гэж гар дохичхоод алчуураараа нүүрээ таглаад өрөөнөөс гарлаа. Тэгж дохихыг нь хараад миний зүрх сая шимшрэв. Гэвч явах гэж сэтгэл яараад аав ээж хоёрын яриаг сонсохтой үгүйтэй байлаа. Гэртээ юу юу худалдаж авах вэ? Софья ноёгтой мөн мадам  Жюли нарт юу хэлүүлэх вэ? Зам ингэхэд сайн болов уу? гэх шиг хэнд нь ч сонирхолгүй юмны тухай тэр хоёр ярих аж. 

	Фока орж ирээд тотгоны дэргэд зогсож «хоол бэлэн» гэж хэлдэгтэйгээ яг адилхан хоолойгоор «Морьд бэлэн» хэмээв. Ээж үүнийг дуулаад давхийн цочиж царай нь цонхийгоод явчхав. 

	Өрөөний бүх хаалгыг хаагаадах гэж Фокад хэллээ. Хүнээс нуугдаж байгаа юм шиг хогийн санагдаж инээд хүрэв. 

	Тэгээд цөмөөрөө суулаа, Фокаг сандлын өнцөг дээр сууж амжив уу үгүй юу байтал хаалга чахрахад бүгдээрээ эргэж харав. Наталья Савишна яаран орж ирээд ийш тийшээ ч харалгүй хаалганы ойролцоо Фокатай хамт нэг сандал дээр арай чүү багтан суув. Халзан толгойтой, үрчлээ суусан хөдөлгөөнгүй царайтай Фока мөн оройвч малгай тавьсан, цайлган цагаан сэтгэлтэй, буурал үстэй бөгтөр эмгэн хоёрыг би одоо ч гэсэн өмнөө харж байгаа мэт тод санаж байна. Тэр хоёр нэг сандал дээр шахцалдаж суусан нь аль алинд нь эвгүй л байсан биз. 

	Би урьдын адил амарлингуй хэвээр, гагцхүү явахаа л яарна. Хаалга хаагаад эгшин төдий сууцгаасан маань надад бүтэн цаг мэт удаан санагдав. Ашгүй бүгд зогсож загалмайлан адислаад салах болов. Аав ээжийг тэвэрч аваад хэд дахин үнслээ. 

	— Боль доо хонгор минь, үүрд хагацаж байгаа биш дээ! хэмээн аав хэлэв. 

	— Тэглээ ч гэсэн гунигтай л байна шүү дээ! хэмээн ээж чичирхийлсэн дуугаар хариуллаа. Ээжийн дууг сонсож, чичирхийлсэн уруул, нулимс мэлтгэнэсэн нүдийг нь хараад би бүх юмаа мартаж тэр, дорхноо л юм бүхэн гунигтай, бүр аймшигтай санагдаж тэсэж давахын аргагүй хүнд болов. Ингэж байснаас бушуухан яваад өгчих нь хамаагүй дээр мэт санагдлаа. Ээж аавыг тэвэрч байхдаа бид нартай цөмтэй нь салах ёс гүйцэтгэж байна гэдгийг би тэр зуур ойлгов. 

	Ээж Володяг олон удаа үнсэж загалмайлан адисална. Одоо над руу ирнэ дээ гэж бодоод би урагш байн байн зүтгэх авч Володяг дахин дахин адислаад л элгэндээ наана. Тэгээд би ээжийг чанга тэврэн өөрийн гаслан зовлонгоос өөр юун ч тухай бодолгүй уйлж гарав. 

	Тэргэндээ суухаар гартал үүдний өрөөнд хамжлагат зарц нар цугларч бидэнд баяртай гэж хэлэхээр хүлээж байв. Энэ нь надад жигтэйхэн залхуутай хийгээд ярвигтай санагдсан юм. «Гараа өгч хайрлана уу» гэж тэдний хэлэх, мөрөн дээр маань шов шов хийлгэн үнсэх, тэдний үс толгойноос ханхлах тосны үнэр цухалдсан намайг бүр ч их гутраачхав. Надтай салах ёс гүйцэтгэх гэж уйлсаар дөхөж ирсэн Наталья Савишнагийн оройвч малгайг энэхүү гутсан сэтгэлийнхээ уршгаар би нэг л хүйтэн, тоомсоргүйхэн үнсэв. 

	Зарц нарын нүүр царайны байдлыг би одоо хүртэл маш тод санах хийгээд тэднийг нүдээ аниад ч дүрсэлж чадах атлаа ээжийн нүүр царай, түүний байдлыг би огт санаж чадахгүй байгаа нь хачирхалтай билээ. Магадгүй, тэр үед би ээж рүүгээ харж зүрхлээгүй болоод ч тэр үү. Хэрэв харах л юм бол миний болон түүний гаслан дээд цэгтээ тулчих юм шиг надад санагдаж байж билээ. 

	Сүйх тэргэнд, би бусдаас түрүүлж суугаад хамгийн арын суудал руу тэмүүлэв. Тэрэгний бүрхүүлийг босгосон учир би юу ч харж чадахгүй байсан боловч ээж минь энүүхэнд л байна даа гэдгийг ямар нэгэн зөнгөөрөө мэдэрч байв. 

	«Дахиад нэг хараадах уу эсвэл хэрэггүй юу?... За сүүлчийн удаа!» гэж би өөртөө хэлээд үүдний шатны тал руу тэрэгнээсээ шагайв. Энэ үед надтай яг адилхан бодсон ээж минь тэрэгний нөгөө талаас дөхөж ирээд намайг дуудав. Дууг нь сонсож би эргэж харахдаа хэтэрхий огцом, түргэн эргэснээс болоод түүнийг мөргөчхөв. Ээж маань гунигтайгаар инээмсэглээд намайг сүүлчийн удаа чанга тэврэн үнслээ. 

	Тэрэг ч хөдөлж, хэдэн алд хэртэй газар явсны дараа би дахиад л эргэж харъя гэж санав. Түүний зангидсан цэнхэр өнгийн алчуурыг нь салхи дэрвэлзүүлнэ. Ээж газар шагайн гараараа нүүрээ таглаж шат өөд аажуухан өгсөхөд хажуугаас нь Фока дэмжиж сугадна. 

	Аав, миний хажууд дуугүй сууж байлаа. Харин би л нулимсандаа хахаж цацан уйлж хоолойд нэг бөөн юм тээглэхээр нь амьсгаа боогдчих вий гэж айж билээ... Бидний нарийхан зам их замтай нийлэхэд би бас эргэж харлаа. Хэн нэгэн нь тагтан дээрээс цагаан алчуураар бидний хойноос даллах аж. Би ч гэсэн өөрийнхөө алчуурыг гаргаж хариу даллахад сэтгэл минь жаал тайвшрав. Би уйлсаар л байлаа. Миний сэтгэл зүрх хэчнээн эмзэг, уян бэ гэдгийг асгарах нулимс маань гэрчилж байна даа гэж бодоход харин сэтгэл бүр уужрах шиг санагдав. 

	Нэг өртөө газар өнгөрсний хойно би суудал дээрээ тухлаад хамгийн ойр зуурын юмыг ажиж гарав. Энэ бол миний талд шогших морины хонго байлаа. Алаг морины сүүлээ шарван, хөлөө солбихыг дэлбэгчийн ташуур нуруун дээр нь байн байн буухад морь ухасхийхийг, мөн зоон дээр нь буй хударга, хударгын цагариг санжганахыг харж явлаа. Хударга хондлойг нь үрж хөлс нь савангийн хөөс шиг бурзайжээ. Тэг нээ эргэн тойрноо харж гарлаа. Сайхан ургасан хөх тарианы долгиолох талбай, хагалсан талбайд торойх анжис, тариачин, унагатай гүү, мөн замын тэмдэг бүхий шон зэргийг харж аль дэлбэгч нь бидэнтэй явж байна гэдгийг мэдэхийн тулд суудал руу нь хүртэл өнгийж үзлээ. Асгарсан нулимс хатаж амжаагүй байхад, магадгүй үүрдийн үүрд хагацсан, дахиад хэзээ ч үзэхгүй, харахгүй ээжээс минь миний бодол санаа нэгэнт алслан нисэж оджээ. Гэвч ямарваа нэгэн юмны тухай санах бүрий л миний бодол эжийдээ эргэн ирнэ. Хус модтой гудамжнаас мөөг олоод, хэн маань тастаж авах вэ гэж Катенька Любочка хоёрын маргалдаж байсныг, биднээс салж хагацахдаа тэр хоёр хэчнээн их уйлсныг би мөн санав. 

	Хөөрхий тэд маань хэчнээн их өрөвдмөөр юм! Наталья Савишна ч гэсэн өрөвдмөөр, хус модтой гудамж ч өрөвдмөөр, Фока ч мөн адил хэчнээн их өрөвдмөөр вэ! Ууртай Мими ч хүртэл өрөвдмөөр шүү! Цөмөөрөө өрөвдмөөр! Хөөрхий ээж минь! Нүдэнд нулимс дахиад л хурж эхлэх боловч даан их удалгүй замхарна. 


XV Бүлэг: ХҮҮХЭД НАС

	 

	Хүүхэд нас-дахин хэзээ ч олдошгүй жаргалант үе билээ! Түүнийг эргэн дурсахгүй, хайрлаж хүндлэхгүй хэрхэн байх билээ! Энэ дурсгал сэтгэл сэргээн оргилуулж баяр жаргалын маань ариун булгийн ундарга болж байдаг билээ. 

	Ханатлаа гүйж харайчхаад өндөр зөөлөн сандал дээр, цайны ширээний ард сууж байдаг сан. Аль хэдийн харанхуй болж, чихэртэй сүүгээ хэдийн ууж, нүд маань анилдах боловч босолгүй суусаар л, чимээ бүхнийг чих тавин сонссоор л. Сонсохгүй ч байж хэрхэн болох билээ дээ? Ээжийн маань хэн нэгэнтэй ярихад хоолойны нь өнгө аяс хэчнээн их найрсаг сайхан бэ. Энэхүү өнгө аясанд сэтгэл хөдөлж түмэн бодол төрнө! Нойрмоглож дуниартсан нүдээр би түүний нүүр лүү харлаа. Тэгж харсаар байтал ээж минь гэнэт жаахан болсон мэт санагддаг сан. Нүүр нь товч шиг жижигхэн харагдах боловч түүний байдал хөдөлгөөн маш тод. Над руу хараад инээмсэглэж байгааг нь хүртэл би харна. Ээжийг ийм жаахан болгож харах би их дуртай байлаа. Нүдээ улам ч их онийлгож харахад нүдний хүүхэн хараанд үзэгддэг балчирхан жаалуудтай адил тийм жаахан болно. Тэгснээ санамсаргүй хөдөлчихөд бүх юм алга болдог байж билээ. Нүдээ дахиад л онийлгон тал тал тийшээ хөдөлж элдэв янзаар өнөөхтэйгөө адилхан болгож харах гэж оролдох боловч бүтэхгүй. 

	Би босож матмал сандал дээр гараад тухтай хэвтэнэ. 

	— Николенька, чи дахиад л унтчихна даа. Дээшээ очиж унтвал дээр биш үү гэж ээж хэлнэ. 

	— Унтмааргүй байна аа ээжээ, гэж би хариулна. Гэвч бүдэгхэн сайхан мөрөөдөл сэтгэлд минь хөвөлзөж, хүүхдийн бөх нойр хормын дараа гэхэд намайг буулгаад авсан байх бөгөөд дуудахаас нааш би үл сэрнэ. Хэний ч юм бэ энхрий зөөлөн гар надад хүрлээ гэдгийг нойрон дундаа мэдэрнэ. Хүрмэгц нь л түүнийг таньж, сэрээгүй мөртөө тэр гарыг шүүрэн авч уруулд наагаад удаан барьдаг сан. 

	Бүгд унтахаар явжээ. Зочдын өрөөнд ганцхан лаа асна. Намайг өөрөө сэрээнэ гэж ээж тэдэнд хэлжээ. Миний дээр нь эвхрэлдэн унтаж буй матмал сандлын нэг өнцөгт ээж минь суугаад гайхамшигт зөөлөн энхрий гараараа үс илж, чихэнд:

	— Босоорой, ээжийн хайртай хүү, орондоо очиж унт даа гэх танил дуу сонстоно. 

	Ээж хүү хоёр хоёулхнаа үлдсэн хойно ээж маань хамаг нандин хайраа хүүдээ илчлэхээсээ зовохгүй байв. Би огт хөдлөлгүй, харин гарыг нь улам улам үнсэнэ. 

	— Эвий дээ, за босоорой миний хүү. 

	Нөгөө гараараа хүзүүгээр минь тэврээд хуруугаа хурдан хурдан хөдөлгөж намайг гижигдэнэ. Өрөөнд нам гүм хийгээд гагцхүү бүдэгхэн гэрэлтэй ажээ. 

	Нойр нэгэнт хулжжээ. Гижигдүүлсэндээ сэтгэл хэчнээн их хөдөлсөн гэж санана. Ээж миний хажууд суугаад намайг эрхлүүлнэ. Ээжийн үнэр гэгч гайхамшгийг би мэдэрч дууг нь сонсоно. Би өөрийн эрхгүй босон харайж түүнийг хүзүүгээр нь тэвэрч цээжинд нь толгойгоо наалдуулан амьсгаадаж ийнхүү хэлнэ. 

	— Энхрий хайрт эжий минь, би танд хэчнээн их хайртай вэ! Ээж гунигтай хийгээд гайхамшигтай сайхнаар инээмсэглэж, толгойг минь гараараа тэврэн магнай дээр үнсээд өвдгөн дээрээ суулгана. 

	— Чи надад хайртай гэнэ ээ? гэж асуугаад жаал азнаснаа үргэлжлүүлэн

	— Надад дандаа л хайртай байгаарай, намайг хэзээ ч битгий мартаарай. Ээж чинь үгүй болчихвол чи мартахгүй юу? Мартахгүй юу? Аан, Николенька? гэж асууна. 

	Тэгээд намайг улам ч энхрийлэн үнсэнэ. 

	— Боль доо ээж минь. Амин зүрх минь. Битгий ингэж ярь гэж хашхираад өвдгийг нь үнсэхэд нүднээс минь хайр бишрэлийн нулимс асгардаг сан. 

	Үүний дараа дээшээ өөрийнхөө өрөө рүү очоод хөвөнтэй халаадтайгаа бурхны хөргийн өмнө зогсоод: «Бурхан минь, ээж аавыг минь аварч хайрла» гэж уншихад хэчнээн хэлж баршгүй жаргал байдаг гэж санана. Ээжийгээ даган шулганаж сурсан анхны маанийг амандаа давтсаар байхад эх хүнийг хайрлах, бурхныг хайрлах хоёр сэтгэл нэгэн үзүүртэй болох нь гайхалтай ажгуу. 

	Мөргөлийн дараа хөнжилдөө ороод хэвтэж байхад сэтгэл хөдөлж, гэрэлтэй баясгалантай мөрөөдөл ээлжлэн эргэлдэнэ. Тэр мөрөөдөл юуны тухай вэ? Хойно хойноосоо жирэлзэн өнгөрөхдөө ариун цагаан хайрын сэтгэлээр дүүрч гэрэлт жаргалан руу тэмүүлэх аж. Карл Иванычийн гашуун хувь тавилангийн тухай бодоод, зүдэрч ядарсан хүн гэвэл ганцхан энэ л мөн гэж бодож байлаа. Өрөвдөх, хайрлах сэтгэл намайг эзэмдэж нүднээс нулимс цуван ингэж бодох ажгуу: «Бурхан минь, түүнд аз жаргал хайрла, түүнд тусалж уй гашууг нь арилгаж хайрлаач, түүний төлөө би бүхнийг хийе». Тэгснээ өөрийн дуртай ваар, туулай ч юм уу эсвэл нохойг ч юм уу аваад, өдөн дэрнийхээ нэг өнцөг рүү нь шаргуулчхаад, тэнд хэчнээн сайхан, дулаахан, эвтэйхэн байгаа бол гэж бодно. Бурхан бүгдэд жаргал хайрлаж, хүн бүхний сэтгэл хангалуун байгаасай, маргааш зугаалахад дулаахан сайхан өдөр болоосой гэж бас мөрөөдөх билээ. Нөгөө тал руугаа эргэж хараад хэвтэхэд бодол мөрөөдөл маань холилдож нүүрэн дээрх нулимс хатаагүй байхад сэтгэл тайвширч, санаа амарч амгалан тайван нойрсоно. 

	Хүүхэд ахуй цагт юмыг шинэ соргогоор хүлээн авах чадалтай, амарлингуй уужим сэтгэлтэй, хайр энхрийлэл рүү тэмүүлэх хүслэнтэй, буцалтгүй, гуйвалтгүй итгэх бяртай баймуй. Энэ бүгд хэзээ нэгэн цагт дахин эргэн ирэх болов уу? Гагцхүү хамгийн ариун сайхан буян болох чин сэтгэлийн баяр баясгалан хийгээд хайр энхрийллийг хэмжээлшгүй ихээр хүсэх хүсэл хоёр л амьдралыг маань тэтгэж байсан тэр сайхан цагаас илүү юм гэж энэ хорвоо ертөнц дээр юу байх билээ?

	Тэр шударга сэтгэлийн маань мөргөл хаашаа одов? Хамгийн дээд авьяас билэг болох, уярсан биширсэн сэтгэлийн нулимс хаана байна вэ? Тайтгаруулагч лха тэнгэр нисэж ирээд инээмсэглэсээр нулимсыг маань арчиж хүүхдийн цагаан цайлган сэтгэл рүү сайхан мөрөөдлийг үлээдэг байсан билээ. 

	Амьдрал, тэр ариун нулимс, баяр бахдал надаас үүрд салж холдтол миний сэтгэл зүрхэнд тийм хүнд шарх үлдээсэн юм болов уу? Зөвхөн дурсгалаас өөр юу ч үлдээгүй гэж үү?


XVI Бүлэг: ШҮЛЭГ

	 

	Москвад ирснээс хойш бараг сарын дараа би эмээгийн байшингийн дээд давхарт том ширээний ард сууж юм бичиж байлаа. Миний эгц урд зургийн багш сууж түрэгийн чалма зангидсан жаахан толгойг хар харандаагаар эцсийн удаа засаж байлаа. Багшийн ар талд Володя зогсож мөрөн дээгүүр нь өнгийнө. Энэ зураг бол Володягийн хар харандаагаар зурсан анхны нь бүтээл бөгөөд өнөөдөр эмээгийн нэр өдрийн баяр дээр барих бэлэг нь байлаа. 

	— Та энд ялимгүй сүүдэртүүлчихгүй юу? гэж өлмий дээрээ зогсон, Володя багшид хандан хэлээд түрэгийн хүзүү рүү заав. 

	— Үгүй, хэрэггүй, одоо яг боллоо, ахиад гар хүрээд хэрэггүй шүү гэж багш хэлэнгүүтээ харандаа зэргээ шургуулгад хийгээд суудлаасаа босож түрэгийн зургаас харц салгалгүй харин Николенька та, эмээдээ юу бэлэглэх гэж байгаагаа бидэнд хэлж нууцаа тайлаач гэв. 

	— Бас л иймэрхүү зураг зураад өргөвөл зүгээр биш үү. За ноёдоо, баяртай гээд бүрх малгайгаа шүүрч аваад, нэгэн тасалбар барьсаар гарч одов. 

	Нээрээ ч зураг зурвал дээр байж уу гэж би энэ мөчид бодов. Эмээгийн нэр өдрийн баяр удахгүй болно, түүнд зориулж бэлэг бэлддэг ёстой гэдгийг сонсмогцоо би шүлэг бичихээр шийдэж тэр дорхноо л хоёр мөр шүлэг толгой холбочхоод цааш нь мөн иймэрхүү маягаар нэн түргэн зохиочихно гэж бодов. Тэгэхэд тийм жаахан байсан атлаа тийм сонин юм яагаад бодсоныгоо гайхаад олдоггүй юм. Гэвч тэр бодол надад маш аятайхан байсныг санаж байна. Чи юу бэлэглэх вэ гэж надаас асуух болгонд би, эмээдээ бэлэг өгөхдөө л нэг өгнө, харин чухам юу юм бэ гэдгийг хэлэхгүй ээ гэж байв. 

	Тэр бодол толгойд минь орж ирмэгц түүндээ хөөрч байгаад бичсэн хоёр мөр шүлэг дээрээ гацчихаад хэчнээн оролдовч цааш нь юу ч зохиож чадахгүй ёстой л баларч байлаа. Тэгээд аргагүйн эрхэнд номоос шүлэг уншиж гарав. Гэвч Дмитриев ч тэр, Державин ч тэр хэн нь ч надад дуслын төдий ч нэмэр болсонгүй. Түүгээр барахгүй миний чадваргүйг улам ч тодрууллаа. Карл Иваныч өөртөө таалагдсан шүлгийг хуулж бичдэг гэж би мэдэх тул түүний бичиг цаасыг сэмээрхэн онгичиж эхлэв. Тэгснээр герман хэл дээр бичээстэй хэдэн шүлгийн дундаас өөрийнх нь л бичсэн бүтээл бололтой, оросоор таталсан ганц шүлэг олоодхов. 

	 

	Долоон сарын 3. 1828. 

	Хатагтай Л... Петровскаяд. 

	 

	Ойр ч бай санаж байгаарай, 

	Хол ч бай дурсаж байгаарай, 

	Намайг санаж байгаарай

	Яг одоогоос авхуулаад бүр үргэлж шүү, 

	Үхэн үхтэл минь санаж байгаарай

	Би танд хэчнээн хайртай билээ. 

	Карл Мауер

	 

	Захианы нимгэн цаасан дээр тод, хичээнгүй, урнаар бичсэн энэхүү шүлэгт сэтгэл уяраам амьсгаа шингэсэн нь аятайхан санагдав. Би тэр шүлгийг түргэхэн шиг цээжилж дуурайх жишээ болгон авлаа. Ингээд цаашдаа ажил нэлээд хөнгөрөөд ирэв. Нэр өдрийн баяр өнөөдөр болно гэхэд арван хоёр мөр шүлэг бэлэн болж, түрийгээ ангидаа ширээний ард суугаад гялтганасан гоё цаасан дээр хуулж байгаа минь энэ. 

	Хоёрын зэрэг цаас хэрэггүй болов... Энэ бол шүлгээ өөрчлөх гэснээс болсон хэрэг биш билээ. Шүлэг маань надад харин хаа очиж овоо юм шиг санагдаж байв. Харин миний хуулж байхад гуравдугаар мөрийн сүүл дээш улам боссоор, муруй саруй болчихно. 

	Гурав дахь хуудсан дээрээ ч мөн адил муруй л биччихлээ. Гэвч дахин хуулахаасаа төвөгшөөв. Тэр шүлэгтээ би эмээдээ баяр хүргээд, урт удаан наслахын ерөөл дэвшүүлж ийнхүү дуусгав:

	 

	Энхрий сэтгэлд тань түшиг болж

	Ээжийгээ хайрладаг шиг хайрлаж байна. 

	 

	Шүлэг ер нь ерөнхийдөө аятайхан болчихсон шиг санагдах авч хамгийн сүүлчийн мөр нь чихэнд нэг л хачин эвгүй ч гэх үү сонстоно. 

	— Ээ-жий-гээ-хайр-ла-даг-шиг-хайр-лаж-бай-на гэж амандаа байн байн давтах билээ. Ээжийгээ гэдэг үгнээс өөр ямар үгээр толгой холбодог юм билээ байз? Эрхлэх үү? Хэвтэх үү?... За за, болно биз дээ? Ямар ч атугай Карл Иванычийнхаас л дээр юм даг!

	Ингээд би сүүлчийн мөрийг хуулж бичив. Тэгээд унтлагын өрөөнд ороод шүлгээ уран уншигч шиг сайхан унших гэж оролдов. Шүлэгт маань үе, алхмын ямар ч хэмжээ байхгүй боловч үүнд миний сэтгэл нэг их түгшихгүй байлаа. Харин өнөөх гайхал сүүлчийн мөр л надад урьдынхаас илүү эвгүй сонстов. Яах вэ гэж орон дээрээ суугаад эргэцүүлэн бодож гарлаа... 

	«Ээжийгээ хайрладаг шиг» гэж би яагаад бичив ээ. Тэр маань одоо энд алга байгаа шүүдээ. Тийм болохоор түүний тухай дурдах хэрэг байна уу? Эмээдээ би хайртай нь хайртай, хүндэтгэдэг маань ч үнэн, гэвч ээжтэйгээ зүйрлэх гэдэг ч дээ... би юу гэж үүнийг биччихэв ээ? Юу гэж худал юм бичив ээ? За, яах вэ энэ бол шүлэг юм гээд бодъё л доо, гэсэн ч ингэж бичих хэрэггүй байсан юм даа

	Яг энэ үед жижиг хүүхдийн цоо шинэ фрак хувцас барьсаар оёдолчин орж ирэв. 

	— За яах вэ, хэвээр нь л орхихоос доо! хэмээн би тэвдэн хэлээд, ай чааваас даа гээд шүлгээ дэрэн доороо хийж москвагийн хувцас өмсөхөөр яарав. 

	Москвагийн хувцас маань ч үнэхээр сайхан ажээ. Бронз товчтой, хүрэн өнгөтэй бариухан фрак оёжээ. Тосгонд бол биднийг өснө гээд элбэг оёдог байсан юм. Фракаас гадна хөлийн булчин барьсан хар өнгийн бариудуу өмд нь сайхан гутлын түрий дээгүүр гаргахад зохиж байна гэж учиргүй. 

	«Ашгүйдээ, одоо л ёстой жинхэнэ гогцоотой өмдтэй боллоо»! гэж би их баярлан хөлөө тойруулж харав. Шинэ хувцас өмсөхөд бариу болоод хөдлөхөд эвгүйвтэр боловч, үүнийг би бүгдээс нууж, харин ч сайхан болжээ, гэм нь жаал элбэг юм уу гэж хэлэв. Тэгээд толины өмнө очиж өрвийсөн хэдэн үсээ самнах гэж нэлээд удаан ноцолдов. Одоо л нэг тогтлоо доо гэж бодоод үснээсээ сойзоо салгахад үс маань өнөө л хэвээрээ босож тал тал тийшээ өрвийгөөд л харсан бүхний инээдийг хүргэхээр болчихно. 

	Карл Иваныч өөр өрөөнд хувцсаа өмсөх аж. Анги дамжин түүнд хөх өнгийн фрак хувцас, цагаан өнгийн гадуур дотуур бусад хувцсыг аваачиж өгнө. Буух шатны тал руу гарсан хаалганы цаана эмээгийн зарц хүүхний дуу гарав. Яах гээд байгаа юм бол гэж би гарлаа. Энэ цардсан элгэвчийг Карл Иванычид аваачиж өгмөөр байна, бушуухан шиг угааж цардах гээд шөнө унтсангүй гэж надад хэлэв. Цардсан элгэвчийг Карл Иванычид аваачиж өгөх гэж аваад, эмээ боссон уу үгүй юу гэж би асуув. 

	— Босолгүй яах вэ! Кофегоо ч уучхаад байгаа шүү. Протопоп (үнэн алдартны шашны ахлагч лам) ч ирсэн байгаа. Та ёстой догь харагдаж байх чив! гэж инээмсэглэн хэлээд зарц эмэгтэй миний шинэ хувцсыг харав. 

	Нүүр улайж ичих шиг болов. Би өсгий дээрээ эргэн, хуруугаа тасхийлгэж дуугаргаад ямаршуу догь эр вэ гэдгээ түүнд ойлгуулахыг оролдож доороо дэвхцэв. 

	Цардсан элгэвчийг нь аваачаад өгсөн чинь, Карл Иваныч хэрэггүй гэж байна. Өөр элгэвч өмсөж, ширээн дээр тавиастай жижиг толины дээрээс тонгойж, зангианыхаа бүчнээс хоёр гараараа барьж, сахлыг нь мөлчийтөл хуссан эрүүгээ тэр бүч рүү саадгүй багтаж орж байна уу гэдгийг үзэж байв. Бидний хувцсыг тал талаас нь татаж янзлаад, өөрийнхөө хувцсыг Николенькагаар янзлуулаад биднийг дагуулан эмээ дээр очихоор явав. Хэт түрхсэн үнэртэй ус шатаар бууж байхад бид гурваас хэр зэрэг хан хийж байсныг санахад инээд хүрдэг билээ. 

	Карл Иваныч өөрийн хийсэн жижиг хайрцгийг, Володя зурсан зургаа, би шүлгээ барьж, бэлэг өгөхдөө юу гэж хэлэхээ ам амандаа шивнэсээр явж байлаа. Ламыг жанчаа өмсөж, мөргөлийн дуу эхэлж байхад Карл Иваныч танхимын хаалгыг онгойлгов. 

	Эмээ маань аль хэзээний том танхимд ороод ирчихсэн, бөгтийж сандлын түшлэгийг тулаад хананы хажууд зогсож их л бишрэн мөргөнө. Дэргэд нь аав зогсож байна. Бид нар луу эргэж хараад, бэлдсэн бэлгээ нуух гэж хаалганы хажууд сандран байгааг минь мэдээд инээмсэглэв. Санамсаргүй байхад нь орж очоод бэлгээ өгнө гэж бодож байсан минь ингээд талаар болов. 

	Бүгд загалмайд дөхөж эхлэхэд би ичиж дийлшгүй, тархи толгой эргүүлсэн, мансууруулсан айхавтар хүчинд баригдав. Би бэлэг өгч зориглохгүйгээ мэдээд, Карл Иванычийн цаагуур нуугдав. Харин Карл Иваныч чамин сайхан үг хэлж баяр хүргээд хайрцгаа баруун гараасаа зүүн гар луугаа шилжүүлэн барьж эмээд өргөв. Володяд зай тавин хэдэн алхам хажуу тийш болов. Алтан шаргал өнгийн эмжээртэй хайрцгийг хараад эмээ маш их баярлаж, талархсанаа энхрий дотно инээмсэглэлээр илэрхийлнэ. Гэвч тэр хайрцгийг чухам хааш нь тавих вэ гэдгийг мэдэхгүй байгаа бололтой. Тэгээд ч энэ хайрцгийг хэчнээн чамин урласныг үзээч гэж аавыг дуудсан болов уу. 

	Сонирхож үзсэнийхээ дараа аав хайрцгийг протопопд дамжуулахад тэр хайрцаг ламд сүрхий таалагдсан бололтой. Толгойгоо сэгсэрснээ хайрцаг руу нэг, ийм чамин юм хийсэн уран гартан руу нэг гайхан харах аж. Володяг түрэгийн зургаа барихад тэнд байсан бүх хүн түүнийг өхөөрдөн магтав. Миний ээлж боллоо. Эмээ маань над руу алив гэсэн маягтай харав. 

	Ичихийн зовлон амссан хүн л ичих сэтгэл цаг явах тусам улам ихсэж, харин зориг буурдаг гэдгийг мэдэх билээ. Өөр үгээр хэлэхэд хэдий л удаан ичнэ, төдий чинээ хэцүү болно. Хүний урамд хумсын чинээ ч зориг үлдэхгүй болно. 

	Карл Иваныч Володя хоёрыг бэлгээ гардуулж байх үед миний зоригийн эцсийн дусал ууршин өдөж ичих маань туйлын цэгтээ хүрэв. Зүрх хүчтэй лугшиж толгойд байн байн цус мэлс мэлс хийж, нүүр маань нэг улайгаад л, нэг зэвхий цайгаад л, дух хамар дээр хөлс бурзайна. Чих халуу шатаж, бүх бие зарсхийж, хөлс цутгаж, би хоёр хөл дээрээ ээлжлэн зогсож байраасаа хөдөлж чадахгүй байв. 

	— Николенька, алив бэлгээ үзүүлээч. Юу юм бэ? Хайрцаг уу эсвэл зураг уу? гэж аав асуув. Зүгээр зогсоод байх аргагүй болж өнөөх цаасаа би чичирсэн гараар өгөв. Хоолой зангирч дуугарах чадалгүй болсон учир эмээгийн урд дуугүй л зогсоно. Сайхан зургийн оронд арчаагүй шүлэг байж, бүгдийн өмнө одоо уншихад бүх хүний чихэнд содон сонстох ээжийгээ шиг гэсэн үг ээждээ миний хайргүйг мөн энд ирээд түүнийг мартаж гэдгийг харуулна даа гэж бодохоос дотор хачин эвгүй. Шүлгийг эмээ маань чангаар уншиж эхлэв. Тэгснээ бичсэнийг маань гаргалгүй шүлгийн тэг дунд дуугүй болж аав руу инээмсэглэн харав, тэр инээмсэглэл надад доог тохуу мэт санагдана, миний бодож байснаас шал өөр аялгуутай уншиж байснаа, миний нүдний хараа муу гээд аавд өгч бүр эхнээс нь уншаач гэж гуйлаа. Миний зовж шаналж байсныг хэлээд яах вэ? Ийм муу, тэгсэн хэр нь бас муруй саруй бичсэн шүлгийг уншихад түүний залхуу хүрч, энхрий, уян нинжин сэтгэлгүйг минь батлах сүүлчийн мөрийг аав нь уншиж мэдэж аваг гэсэн бололтой л тэр цаасыг өгсөн байлгүй яах вэ. Дээр нь шүлэг бичсэн тэр цаасаар хамар дундуур минь буулгаад: «Өөдгүй жаал, ээжийгээ мартана гэнэ ээ... Сайхан мэдээрэй!» гэж аав хэлнэ байх гэсэн чинь харин юу ч болсонгүй. Уншиж дуусахад нь эмээ: «Маш сайхан!» гэж францаар хэлээд миний духан дээр үнсэв. 

	Эмээгийн дуртай вольтер маягийн зөөлөн сандлын сунгадаг ширээн дээр нимгэн хоёр алчуур, ээжийн зурагтай тамхины сав, мөн бидний барьсан бэлэг болох жижигхэн хайрцаг, зураг, шүлгийг хамтад нь тавьжээ. 

	Варвара Ильинишна гэдэг ноёгтой заларч ирснийг эмээгийн сүйх тэрэгний ар талд явдаг биерхүү хоёр зарцын нэг нь мэдэгдэв. 

	Яст мэлхийн хайрсаар хийсэн тамхины хайрцагт шигтгэсэн зургийг эмээ бодлогошрон хараад юу ч хэлсэнгүй. 

	— Эрхэмсэг хатагтай, тэгээд дуудах уу? гэж зарц давтан хэлэв. 


XVII Бүлэг: КОРНАКОВА НОЁГТОЙ

	 

	Ноёгтой намхан нуруутай, туранхай сул биетэй, хорон үгтэй, дөчин тав орчим насны эмэгтэй байлаа. Түүний муухай цэхэр ногоон, хүйтэн харцтай нүд нь инээхээрээ хиймэл наалинхай болж жимбэгэр амтай нь нэг л нийцээгүй шиг санагдана. Тэмээн хяруулын өдтэй хилэн бүрх малгайны нь доороос хонгор шар үс цухуйна. Түүний зовуурьтай царайд хөмсөг сормуус нь бүр ч цагаан шараар ялгарна. Гэвч хөнгөн зөөлөн хөдөлгөөн, турьхан гар, нимгэн арьстай нүүрийг нь харахад гадна төрх нь нүдэнд дулаахан, золбоолог санагдана. 

	Ноёгтой их ярна хөөрөөтэй юм. Бие биеэсээ өрсөж, амаа урж идчих шахан бурдгийн нэгт орно. Ноёгтой дуугаа нэг чангалаад л, тэгснээ аажим намуухан болгосноо, унтаж байгаад цочоод сэрсэн мэт чанга ярьж, амаа хамхин дуугүй сууж байгаа хүмүүсийг тойруулан харах нь ярьснаа бататгаж байгаа юм болов уу гэлтэй. 

	Ноёгтой, эмээгийн гарыг үнсэж, миний цагаан цайлган сэтгэлтэй авгай гэж францаар хэлэхэд эмээ ноёгтойд нэг л дургүй байна гэдгийг би мэдлээ. Михайло ноён ихэд хүссэн хэр нь өөрийн биеэр хүрч ирж баяр хүргэж чадсангүй гэх учрыг сонсоод эмээ хөмсгөө нэг л хачин дээш өргөнө. Тэгээд францаар ярихад нь оросоор хариулахдаа, үгээ албаар зөөж тавин бараг үсэг үсгээр нь шахуу дуудан:

	— Хонгор минь, хөгшин намайг ингэж их анхаарч халамж тавьсанд чинь баярлалаа, харин Михайло ноён ирж чадаагүйн тухайд бол... за за түүний тухай яриад яах вэ... Дандаа л түмэн ажилтай байдаг хүн аргагүй л дээ. Над шиг чавганцын хажууд удаан суух гэдэг түүнд ямар л олигтой байх вэ. 

	Тэгээд тэр үгийг явуургүй болгохоор завдсан ноёгтойг дуугаргасангүй, эмээ үргэлжлүүлэн:

	— За тэгээд хонгор минь, хүүхдүүд сайн уу? гэлээ. 

	— Ашгүй, овоо байгаа шүү, авгай минь. Өсөж том болоод л, хичээл номоо үзээд л, зүггүйтээд л байна даа... Ялангуяа Этьен, манай хамгийн том маань жигтэйхэн дүрсгүй болоод байдаг. Гэхдээ ухаантай сэргэлэн, ёстой л гэснээ бидний ганц найдвар гэж францаар хэлэв. — Та бод л доо, бүл ах минь гэж цааш нь ярихдаа зөвхөн аав руу хандах аж. Учир нь ноёгтойн хүүхдүүд эмээгийн сонирхлыг өчүүхэн ч татахгүй хийгээд харин ч ач нараараа гайхуулж магтах гэж хайрцгаас миний шүлгийг ихээхэн нямбай гарган дэлгэж эхлэв. — Та бод л доо, бүл ах минь, цаадах чинь саяхан нэг ийм хэрэг тарьсан... 

	Тэгээд ноёгтой аав руу тонгойж сэтгэл их хөөрсөн байдалтай нэгэн юм ярьж гарав. Түүний ярьснаас ганц ч үг би дуулсангүй. Ярьж дуусмагцаа хөхөрч аав руу асуух аятай хараад:

	— Бүл минь, ямар байна даа? Түүнийг сайн шийтгэвэл болох байсан юм гэвч тэр тоглоом нь их ухаантай хөгжөөнтэй болсон учир би өршөөсөн юм, бүл минь гэв. 

	Ноёгтой тэгээд эмээ рүү харж дуугүй инээсээр л байв. 

	— Хонгор минь, та ингэхэд хүүхдээ зоддог болж байна уу? гэж асуухдаа эмээ нэлээн гайхсан дүр үзүүлэн хөмсгөө дээш болгоод зоддог хэмээх үгийг онцгой тодруулан хэлэв. 

	Аав руу түргэхэн харчхаад их л эелдэг зөөлөн бололтой дуугаар ноёгтой ийнхүү хариулахыг оролдов: 

	— Ачит авгай минь. Үүний тухай та юу гэж боддогийг би мэдэх билээ. Гэвч ганцхан юман дээр л тантай санал зөрмөөр байна. Би их зүйл эргэцүүлэн бодлоо. Уншлаа. Олон хүнтэй ч зөвлөлөө. Гэлээ ч хүүхдүүдийг айлгаж байх зайлшгүй хэрэгтэй юм аа гэдэгт би нэгэнт итгэсэн хүн билээ. Хүүхдийг олигтой хүн болгоё гэж бодвол заавал айлгаж байж л хүмүүжүүлэх хэрэгтэй... Тийм биз бүл минь? Сураас илүү тэднийг айлгадаг юм бий гэж үү? Та хэлж хайрлаач?

	Тэгснээ бидэн рүү асуух байртай харав. Би бүр сэтгэл зовчихлоо. 

	— Ямар ч л байсан, арван хоёроос арван дөрөв хүртэлх насны эрэгтэй хүүхэд бол балчир хүүхдээс ч долоон доор амьтан шүү дээ. Харин охид бол өөр хэрэг л дээ. 

	«Хүү нь болж төрөөгүй маань яасан их аз завшаан бэ?» гэж би бодов. 

	— Хонгор минь, их сайн маш сайн байна гэж эмээ хэлээд миний шүлгийг буцааж хуйлан хайрцгийн доор хийх нь уул бүтээлийг ноёгтойд сонсгох хэрэггүй гэж шийдсэн бололтой. — Маш сайн байна. Харин сүүлд нь уян сэтгэлтэй бай, боловсон харьцаж бай гэж та хүүхдүүдээсээ ямар нүүрээрээ шаардах вэ гэдгийг хэлчихгүй юу? гэж эмээ асуув.

	Хэлснээ хөдлөхгүй баталгаа гэж эмээ үзээд яриагаа дуусгах санаатай:

	— Гэвч үүний тухай хүн бүр өөр өөрийн бодолтой билээ гэв.

	Ноёгтой ч үг дуугарсангүй зөвхөн өршөөнгүй янзтай инээмсэглэж тэгснээрээ ихэд хүндэлдэг хүнийхээ зарим сонин хачин бодлыг уучилж байна гэдгээ харуулах ажээ.

	—Аан, нээрээ тийм, энэ залуустайгаа намайг танилцуулаач гэж ноёгтой хэлээд бидэн рүү харж найрсгаар инээмсэглэв.

	Бид ч босоод ноёгтойн нүүр лүү дэмий хараад л бид чинь аль хэдийн танилцчихсан шүү дээ гэдгээ батлахын тулд яахаа мэдэхгүй балмагдан сандрав.

	 — Ноёгтойн гарыг үнсээч гэж аав хэлэв.

	Хөгшин авгай намайг та санаж яваарай даа хэмээн ноёгтой хэлэхдээ Володягийн үсийг нь үнсэв.

	 — Би та нарын холын хамаатан, гэвч надад хамгийн гол нь садан төрлийн хэлхээ холбоо биш, харин найрсаг харьцаа байдаг учир би хол ойрын хамаатан гэж ялгадаггүй гэж нэмж хэлээд эмээ рүү харах авч эмээ маань түүнд урьдын адил нэг их талтай бус хандаж:

	— Ээ дээ хонгор минь, тиймэрхүү маягийн садан төрлийн холбоо одоо цагт байдаг гэж үү? гэв. Аав Володяг зааж, — Энэ маань дээд нийгмийн догь эр болно гэв. — Харин нөгөөдөх нь яруу найрагч болно доо гэж нэмж хэлэхэд би ноёгтойн турьхан, хуурай, халуун гарыг үнсэж гарт нь байх туйванг, туйвангийн доор байх ванданг маш тод төсөөлөн бодлоо.

	— Аль нь гэнэ ээ? гэж ноёгтой асуугаад гарыг минь тавилгүй намайг дэргэдээ зогсоов.

	— Наад өрвийсөн шар үстэй жаахан юм чинь гэж аав хөгжилтэй инээмсэглэж хэлэв.

	«Өрвийсөн үстэй л байгаа биз... өөр ярих юм олдохгүй байгаа юм уу?» гэж би бодсоор буланд очиж зогсов.

	Гоо үзэсгэлэнгийн тухай би маш хачин ойлголттой байлаа. Тэр битгий хэл Карл Иванычийг хорвоо дээр хамгийн гоо үзэсгэлэн төгөлдөр хүн гэж тооцдог байж билээ. Гэхдээ өөрийнхөө сайхан биш гэдэгт эргэлздэггүй байсан хийгээд тэр ч зөв байлаа. Тийм болохоор миний гаднах дүр төрхийн тухай ганц үг боловч битүүхэн хэлэхэд би маш эмзэг хүлээн авч амархан гомддог байв.

	Нэг удаа бид үдийн хоолоо идэж байлаа. Тэгэхэд би зургаан настай байж. Миний нүүр царайны тухай ярьж байсныг би одоо хэр нь тод санаж байна. Ээж, миний нүүр царайг магтахыг хичээж намайг ухаантай харцтай, сайхан инээмсэглэдэг гэж янз янзаар ярих боловч аавын хэлэх хийгээд илэрхий харагдах зүйлийг хүлээн зөвшөөрөхөөс өөр аргагүй болж намайг царай муутай гэж хэлэв. Тэгээд үдийн хоол дууссаны дараа би ээждээ баярлалаа гэж талархахад миний хацрыг илээд:

	— Николенька, чи миний одоо хэлэх гэж байгаа юмыг үргэлж санаж яваарай. Нүүр царайны чинь сайханд татагдаж чамайг хэн ч хайрлахгүй шүү. Тийм болохоор чи ухаантай, ааш зан сайтай хүү болохыг хичээх хэрэгтэй гэсэн юм.

	Би үнэхээр царай зүс муутай, доожоогүй хүүхэд юм гэдэгт энэ үг намайг бат итгүүлээд зогсоогүй харин ааш зан сайтай, ухаантай хүү болох юм шүү гэсэн зоригоор шагнав.

	Хэдий тийм боловч цөхөрч гутрах цаг надад бишгүйдээ л нэг тохиолдсон билээ. Ийм муухай балин хамартай, дарвайсан уруултай, жижигхэн саарал нүдтэй над шиг амьтантай энэ ертөнц дээр аз жаргал гээч юм тааралдахгүй мэт санагддаг байсан юм. Намайг гоо үзэсгэлэнтэй болгоод өгөөч гэж би бурхнаас хүртэл гуйж солиордог байлаа. Надад одоо байгаа бүх юм, ирээдүйд бий болох бүх зүйлийг үзэсгэлэнт царайтай болохын тулд харамсалгүй өгчхөж чадна гэдэгтээ би тэр үед огтхон ч эргэлзэхгүй байв.


XVIII Бүлэг: ИВАН ИВАНЫЧ НОЁН

	 

	Ноёгтой шүлгийг сонсоод зохиогчийг нь магтан шагшрахад эмээгийн зан арай зөөлөрч түүнтэй францаар ярьж, хонгор минь,та гэж дуудахаа больж, өнөө орой манайд хүүхдүүдээ аваад ирээрэй гэж урихад ноёгтой урилгыг дуртайяа хүлээж аваад ёс болгож жаал сууж байснаа одов.

	Энэ өдөр баяр хүргэх гэсэн зочид үй олноороо цуван гадаа орцын хажууд өглөөний турш битүү тэрэг хэд хэдээрээ зогсох ажээ.

	Нэгэн зочин, — Эрхэм бүл минь сайн байна уу гэж францаар мэндлэн орж ирээд эмээгийн гарыг үнсэв.

	Энэ бол дал орчим насны, өндөр нуруутай, ёслолын мөрдөстэй цэргийн хувцастай (хувцасных нь зах дороос цагаан өнгөтэй том загалмай харагдах аж) амгалан царайтай хүн байлаа. Түүний биеэ авч явах, хөдлөх нь маш чөлөөтэй, энгийн мөртөө эвтэйхэн учир миний гайхаж биширсэн гэдэг жигтэйхэн. Дагзных нь үс шингэрч шүд нь унасан нь, гаднаасаа мэдэгдэх боловч нүүр царай нь гоо үзэсгэлэнтэй хэвээр байх амой.

	Шулуун шударга зан авир, гоо үзэсгэлэнт нүүр царай, аймшиггүй чин зоригт сэтгэл, сурвалжит нэр, нөлөө бүхий садан төрөл, нэн ялангуяа аз хийморийн ачаар, өнгөрсөн зууны сүүлчээр, залуухан байхдаа Иван Иваныч ноён албан тушаалдаа суга дэвшжээ. Иван Иваныч одоо ч мөн албаа үргэлжлүүлэн хаасаар бөгөөд төдий удалгүй нэр хүнд, алдар санваар хүсэх хорхой нь дарагдаж энэ тухайд цаашлаад илүү хүсэх юм үгүй болжээ. Уг нь идэр залуу наснаасаа аваад л язгууртны хүрээнд дорвитойхон байр суурь эзлэх юм шиг биеэ авч явдаг байжээ. Хувь заяа нь ч сүүлд нь түүнийг тийм байранд үнэхээр аваачиж тавьсан юм. Иймээс түүний нэр алдрын хойноос жаал хөөцөлдсөн амьдралд бусдад тохиолддогийн нэгэн адил бүтэмжгүй хэрэг, урам хугарах, гомдох, гутрах зүйл бишгүйдээ л тааралдаж байсан боловч үргэлж л амгалан тайван ааш зан, ариун сайхан бодол санаатай, амьдралаас хөндий байж, шашин, ёс суртахууны гол гол зарчмыг тувт баримтлан, дээгүүр тушаалтайдаа биш харин тууштай баттай зан чанартайдаа олны хүндэтгэлийг хүлээсэн билээ. Саруул ухаантай гэж түүний тухай хэлж болохгүй авч амьдралын бүхий л сүүдэртэй талыг дээрээс нь харах боломж бүхий тушаалтайн ачаар түүний бодол санаа үргэлж дээгүүр халин явах аж. Иван Иваныч сайхан санаатай, сэтгэл нь амархан хөдөлдөг боловч хүнтэй харьцахдаа ихэмсэг хүйтэн байв. Олон хүнд тус болж чадахуйц өндөр тушаалд дэвшсэн болохоор зөвхөн эрх нөлөө ашиглах санаатай хүмүүсийн үргэлжийн гуйлт, зулгуйдлаас өөрийгөө хязгаарлахыг эрмэлзэн тийм хүйтэндүү харьцаатай байжээ. Гэвч хамгийн дээд нийгмийн хүний хүлцэнгүй эелдэг ааш нь тэр хүйтэн харьцааг нь зөөлрүүлдэг байлаа. Үнэхээр ч өндөр боловсролтой юм их уншсан хүн байжээ. Гэвч залуу насандаа уншсан юмаар л түүний боловсрол дууссан юм. Өөрөөр хэлбэл, өнгөрсөн зууны сүүлчээр л дууссан гэсэн үг. XVIII зуунд Францад гүн ухаан хийгээд уран үгийн талаар гарсан бүх шилдэг бүтээлийг уншсан аж. Францын утга зохиолын бүхий л сонгомол бүтээлийг баттай гүнзгий мэдэх бөгөөд Расин, Корнель, Буало, Мольер, Монтень, Фенелоны бүтээлүүдээс эш татан цээжээр унших дуртай байв. Домог үлгэрийн судлалыг бас айхавтар сайн мэддэг хийгээд эртний туульсын олон бүтээлийг франц орчуулгаар нь судалж, Сегюрыг уншиж түүхийг хангалттай мэдсэн байв. Гэвч тооны ухааны хувьд бол тоо бодлогоос цааш мэдэхгүй мөн физик, орчин үеийн утга зохиолын талаар ойлгоцгүй байсан юм. Хүнтэй хөөрөлдөж байхдаа Гёте, Шиллер, Байроны тухай ганц ч үг дуугарахгүй буюу эсвэл хэдэн ерөнхий үг хэлэх бөгөөд тэдний зохиол бүтээлийг ер уншдаггүй билээ. Хэдийгээр францын сонгомол боловсролтой хүн авч, тийм боловсрол эзэмшсэн хүн өнөө үед маш ховор болжээ, хэл яриа нь энгийн байлаа. Энэ нь зарим зүйлийн тухай түүний мэдэхгүйг далдалж, хоолойны нь өнгөний аятайхныг, мөн тэсвэртэй анхааралтай сонсогч гэдгийг нь улам тодруулах аж. Элдвийн сонин хачин гойд юманд маш дургүй тийм зүйлийн тухай ярихдаа, бүдүүлэг хүмүүсийн арга ядаж зальдах гэсэн оролдлого гэх билээ. Иван Иваныч олны дунд байх их дуртай Москвад ч юм уу эсвэл гадаадад ч юм уу, зочин гийчин үргэлж л урьж, тухайлсан өдрүүдэд хотынхныг бүгдийг нь шахуу гэртээ хүлээж авдаг байв. Түүний нэр хүнд ч хотод маш өндөр хийгээд урилга нь тэр хотын ямар ч айлд нэвтрэх нэг ёсны үнэмлэх болдог байлаа. Залуухан хөөрхөн хүүхнүүд ягаахан хацраа түүнд дуртайяа тавьж өгөхөд тэднийг эцэг нь мэт намбатайхан үнсэнэ. Ноёнтой хамт нэг ширээний ард сууж хөзөр тоглох завшаан тохиолдсонд ихэмсэг намбатай хүмүүс хүртэл туйлын их баярладаг амой.

	Өөртэй нь нэг зиндааны, ижил хүмүүжилтэй, аливаа юмыг адил үздэг, нас чацуу хүн одоо цөөхөн үлдсэн бөгөөд эмээ тэдний нэг нь байсан юм. Иван Иваныч дээр үеэс тогтоосон найрсаг харьцаагаа онцгой үнэлж эмээг ихэд хүндэлдэг байв.

	Харах тусам ноёноос харцаа салгамааргүй санагдана. Түүнийг бүгдээрээ хүндэтгэхийг харахад, ёслолын том мөрдсийг нь шохоорхоход, түүнийг үзээд эмээгийн гойд их баярлахыг нь ажихад, эмээгээс ганцхан тэр л айхгүй хийгээд эмээтэй харьцахдаа биеэ огт барихгүй чөлөөтэй байхыг нь харахад, түүнийг бүл минь гэж дуудаж зүрхэлж байгааг нь сонсоход түүнийг эмээтэйгээ адил магадгүй эмээгээсээ илүү хүндэтгэх сэтгэл төрнө. Түүнд миний шүлгийг үзүүлэхэд намайг дуудаад:

	— Юмыг яаж мэдэх вэ, бүл минь, өөр нэгэн Державин төрөх ч юм бил үү хэмээв.

	Ийнхүү хэлэхдээ миний хацрыг өвдтөл чимхэв. Өхөөрдөж байгаа юм гэж ойлгоогүй бол би лав чарлачих байлаа.

	Зочид ч тарцгааж, аав Володя хоёр өрөөнөөс гарч, ноён эмээ бид гурав л эндээ үлдлээ.

	Хэсэг зуур дуугүй байснаа ноён гэнэт:

	Ингэхэд хонгор Наталья Николаевна яагаад ирээгүй вэ? гэж асуув.

	— Тийм ээ, эрхэм минь! Хүссэн бүхнээ хийдэг эрхтэй сэн бол ирэх л байсан санж. Пьерийг хамт явъя гэхэд татгалзав гэж бичжээ. Тэгээд цааш нь «Энэ жил Москвад гэрээрээ нүүж очих хэрэг байхгүй. Любочка бага байна, хөвүүдийн тухайд гэвэл миний хажууд байснаас таны хажууд байвал санаа сэтгэл амар тайван байх болно» гэжээ хэмээн эмээ ноёны ёслолын хувцасны ханцуй дээр гараа тавин аяархан хариулав. Тэгээд цааш нь үргэлжлүүлэн: — Энэ бүхэн маш сайхан! гэв. Гэвч хоолойны нь өнгө аяс яг эсрэг утгыг илэрхийлэх аж. — Хөвүүдийг аль хэдийн нааш нь ирүүлэх хэрэгтэй байсан юм. Юм сурч, нүдээ тайлаг. Тосгонд тэд ямар олигтой хүмүүжилтэй болох вэ дээ?... Том нь одоо арван гуравтай, дараах нь арван нэгтэй... Та анзаарсан биз дээ, бүл минь, энэ хоёр энд ёстой л зэрлэг хүмүүс шиг байгаа биз... өрөөнд хүртэл ёсны дагуу ороод ирж чадахгүй.

	Ноён: 

	— Би ойлгохгүй юм аа гэж хариулаад, — Энэ тэр юм бүтсэнгүй, болсонгүй гэж тэд юунд дандаа үглэнэ вэ? Тэр хөрөнгө чинээ сайтай шүү дээ, Наташкагийн Хабаровкад та бид хоёр дээр үед жүжиг ший тоглож байсан. Тэр тосгоныг би ёстой арван хуруу шигээ сайн мэднэ. Гайхамшигтай сайхан эдлэн газар! Орлого нь үргэлж л сайн байх ёстой доо гэв.

	— Жинхэнэ найзын хувьд хэлэхэд гэж түүний яриаг эмээ таслан гунигтай царайлж хэлэхдээ, — Энэ бүхэн бол түүний энд ганцаараа амьдарч, клуб, наргиан цэнгээний газар, элдэв хүлээн авалтаар дэмий тэнэж дураараа дургиж явахын л шалтаг байгаа юм. Харин хөөрхий Наташа юу ч мэдэхгүй тэндээ л байж байдаг. Хэчнээн сайхан сэтгэлтэйг нь та мэдэх үү, нөхрийнхөө хэлсэн бүхэнд л итгэж байдаг юм. Хүүхдүүдийг Москва аваачих хэрэгтэй гэж нөгөөдөх нь түүнд итгүүлж чадаж л дээ. Тэгээд хүмүүжүүлэгч тэнэг эмэгтэйтэйгээ хамт тосгонд ганцаархнаа хоцор гэж ятгасан хэрэг. Түүнд нь бас итгэж л байдаг. Варвара Ильинична ноёгтой хүүхдүүдээ зоддогтой адил хүүхдүүдээ зодох хэрэгтэй гэж цаадах нэг юм нь хэлэх юм бол мөн л үг дуугүй зөвшөөрөх вий, гэж эмээ машид зэвүүцсэн янзтай хэлээд сандал дээрээ эргээд хэсэгхэн дуугүй сууснаа одоохон дуслаа шүү гэмээр болсон нулимсаа арчихаар хоёр алчуурын нэгийг авч цааш нь үргэлжлүүлэн, — Тийм ээ анд минь, хөөрхий түүнийг энэ юм хэзээ ч үнэлж ойлгож чадахгүй гэж би үргэлж бодож явдаг юм. Тэгээд ч тэр маань үүндээ хэчнээн их хайртай, энхрий байвч, өөрийнхөө зовлон гашууныг далдлах гэж хэчнээн оролдовч үүнтэй хамт хэзээ ч жаргахгүйг би сайн мэднэ. Манай энэ үгийг хэзээ нэгэн цагт дурсаарай. Хэрвээ энэ юм нь... тэгэхгүй... гээд эмээ нүүрээ алчуураараа дарав.

	 — Ээ, найз минь гэж ноён зэмлэсэн янзтай хэлээд, — Та биеэ боддоггүй, тайван байж чаддаггүй хэвээрээ шив дээ гэв. — Юу ч болоогүй байхад уй гашуудалд нэрвэгдлээ гэж санаанаасаа зохион үргэлж өөрийгөө шаналгаж уйлж байх юм даа. Биеэ барьж бай л даа. Би түүнийг сайн мэднэ. Халамжтай бол халамжтай, энэрэнгүй сайхан уужим сэтгэлтэй бол сэтгэлтэй, сайн хань нөхөр шүү. Хамгийн гол нь маш ариун шударга, төлөв төвшин, томоотой яггүй хүн дээ гэж яриагаа францаар дуусгав.

	Сонсох ёсгүй байсан яриаг огт санаандгүй байж байгаад сонсчихсон би өлмий дээрээ гишгэлсээр гарлаа. Сэтгэл хэчнээн их хөдөлснийг хэлээд яах вэ.


XIX Бүлэг: ИВИНЫХАН

	 

	Хээнцэрдүү, залуухан хүмүүжүүлэгчийнхээ араас дагаж тэртээ явган хүний замаас манай байшин руу чиглэн ирж яваа халиу захтай хөх өнгийн бекеш өмссөн гурван хүүг би цонхоор хармагцаа:

	—Володя, Володя! Хар даа чи, Ивиныхан! гэж хашхирав.

	 Ивиныхан бол манай хамаатнууд, насаараа ч бидний үе тэнгийнхэн байлаа. Бид Москвад ирснийхээ дараахан тэдэнтэй танилцаж үерхэх болсон юм.

	Дундах Ивиныг Серёжа гэх бөгөөд тэр бол боровтор царайтай, буржгар үстэй, шантайсан жижиг хамартай, ид боловсроод байгаа гүзээлзгэнийн өнгө лугаа адил уруултай, дорсгой шүдийг нь уруул нь бараг халхлахгүй аж. Гүн цэнхэр сайхан нүдтэй, царайных нь төрх байдал цовоо сэргэлэн тийм нэг хүү байлаа. Тэгээд ерөөсөө зүгээр инээмсэглэхгүй. Эсвэл маш их анхааралтай харах юм уу, эсвэл дагаад инээд алдмаар цангинатал, чихэнд яруу тод сонстохоор, үнэн сэтгэлээсээ тас тас хийн хөхөрчихнө. Анх түүнтэй учирснаас авхуулаад түүний өвөрмөц гоо үзэсгэлэн, миний гайхшийг төрүүлсэн юм. Би түүнийг ихэд шохоорхож, түүн рүү ямагт тэмүүлэх сэтгэлээ дийлэхээ болилоо. Түүнийг зөвхөн харна гэдэг л надад дээд зэргийн жаргал байлаа. Нэг үе миний сэтгэл санаа тэр аяараа энэхүү хүслэнд хөтлөгдөж байв. Түүнийг харалгүйгээр тав гурав л хоночих юм бол миний сэтгэлийг уйтгар гуниг эзэмдэж, өөрийн эрхгүй нулимс асгарахад хүрнэ. Миний бүхий л хүсэл мөрөөдөл, сэрүүн ч адил, унтаж ч байхад ялгаагүй ганцхан түүн рүү л зорино. Унтахаар хэвтэхдээ түүнийг зүүдлэгдээсэй билээ гэж хүснэ. Нүдээ анимагц л түүний дүр төрх тодрон гарч ирэх нь надад жаргалын дээд байлаа. Энэ нь маш нандин зүйл байсан учир би түүнийгээ хэнд ч илчилж зүрхлээгүй юм. Өөр лүү нь үргэлж хараад байхад Серёжад яршигтай санагдсан юм уу эсвэл би түүнд таалагдаагүй болоод тэр үү мэдэхгүй юм даа, ямар ч л байсан, Володятай тоглож, ярихдаа мань эр илүү дуртай байв. Гэлээ ч миний сэтгэл хангалуун байсан бөгөөд би өөр юу ч хүсэхгүй, шаардахгүй байлаа. Харин түүний төлөө яахад ч бэлэн байв. Серёжад сэтгэл татагдан хажууд нь байхдаа би өөр, нэгэн ер бусын сэтгэлд автдаг юм. Түүнийг гомдоочих вий, санаандгүй уурлуулчих вий, түүнд таалагдахгүй байх вий гэхээс л айдас минь хүрнэ. Нүүр царайны нь байдал ихэмсэгдүү болоод тэр үү эсвэл өөрийнхөө муу муухайг жигшиж бусдын гоо үзэсгэлэнг хэт өндөр үнэлдэг болоод тэр үү» дурлал Тэмүүллийн давж дийлшгүй шинж нь болоод ч тэр үү, энэ үнэний хувьтай байж магадгүй юм шүү, би түүнийг хэдий чинээ их хайрлана түүнээс төдий чинээ их айдаг байв. Серёжа анхны удаа надтай ярихад нь, надтай санамсаргүй учирсан тэр сайхан завшаанаас болоод би учиргүй сандарч мэгдээд, нүүр царай маань нэг зэвхий цайгаад нэг улайгаад л юу ч хариулж чадахгүй таг дуугүй болж билээ.

	Серёжа юм бодох үедээ нэгэн цэг рүү гөлөрч нүдээ байн байн анивчин хамар хөмсгөө хөдөлгөдөг эвгүй зуршилтай байсан юм. Үүнийг нь бүгд л муухай зуршил гэх боловч надад бол харин хачин их таалагдах бөгөөд хүссэн юм хүзүүгээр татна гэгчээр удалгүй би ч мөн тийм зуршилтай болчхов. Серёжатай анх танилцсанаас хойш хэдхэн хоног өнгөрсний дараа, чи юунд нүдээ шар шувуу шиг анивчаад байгаа юм бэ? Нүд чинь өвдчихөө юу, яагаа вэ? гэж эмээ маань надаас асуусан юм. Бид хоорондоо дурлалын тухай ганц ч үг солиогүй авч намайг өөрийнх нь эрхэнд байна гэдгийг Серёжа сайн мэдэрч, тэрхүү эрхээ санаатайгаар биш ч гэсэн их л хатуугаар бүр зэрлэгээр ч гэж хэлж болохоор ашигладаг байв. Сэтгэлдээ тээж яваа бүх юмаа түүнд илчлэн хэлэх гэж би хэчнээн их хүсэх боловч түүнээс айх тул илэн далангүй ярьж үл чадах билээ.

	Тийм болохоор тэр бүгдийг огт хэрэгсэхгүй юм шиг байхыг хичээн үг дуугүй захирагдах билээ. Түүний нөлөө надад үе үе асар хүнд бүр тэвчихийн аргагүй мэт санагдах авч түүн доороос нь мултарч гарна гэхэд миний хүч зориг дутмуй.

	Хайр харамгүй, уужим тэнэгэр энэ дурлалын ариун сайхан сэтгэлийн тухай бодоход надад одоо хэчнээн гунигтай байна вэ. Дурлал маань тэгээд хариу инээмсэглэл үзэлгүй насан эцэс болсон сон.

	Хачин юм даа хүүхэд нь үүхэд, үүхэд хүүхэд болох гэж тэмүүлэх юм. Серёжатай харьцах үед нусгай жаал шиг байхгүйг хичээх эрмэлзэл, урсан гарахад бэлэн байгаа сэтгэлийг хэчнээн их удаан хорьж, намайг худал дэмий ярихад хүргэдэг байв даа. Түүнийг үнсэх юм сан гэж заримдаа би үнэн голоосоо хүсэх боловч үнсэх битгий хэл, гараас нь барьж, чамайг харсандаа би хэчнээн баяртай байна вэ гэж хүртэл хэлж зүрхлэхгүй хийгээд түүгээр ч зогсохгүй Серёжа гэж дуудаж ч чадахгүй манайд тогтсон ёсоор Сергей л гэж дууддаг байв. Сэтгэлээ хөдөлснийг ялимгүй л илтгэвэл ёстой хүүхэд байна даа гэдгээ л харуулах тул тэгсэн хүүг нусгай жаал гэж дууддаг байв. Том хүмүүсийн өрөөл бусадтай харьцахдаа болгоомжлон хүйтнээр хандахад хүргэсэн гашуун хэцүү сорилтуудыг туулж өнгөрүүлээгүй атлаа тэдэнтэй адил байхыг эрмэлзэх сонин хачирхалтай тэмүүллээс болж хүүхдийн уяхан сайхан хайрын ариун баяр баясгалангаас бид өөрсдийгөө ангижруулах ажээ.

	Би Ивиныхныг бүр зарц нарын өрөөнд угтаж тэдэнтэй амар мэндээ мэдэлцчихээд эмээ дээр харвасан сум шиг харайлгаж хүрээд Ивиныхан ирлээ шүү гэж дуулгахдаа энэ мэдээ түүнийг хагартал баярлуулна гэж санаж байлаа. Тэгээд дараа нь Сережагаас нүд салгалгүй хойноос нь дагасаар зочдын өрөөнд орохдоо түүний хөдлөх бүрийг нь ажив. Түүнийг их том болжээ гэж хэлээд, их анхааралтай харахад нь өөрийнхөө бүтээлийг багшдаа толилуулахаар авчирсан зураач адил сандарна.

	Ивиныхны залуу хүмүүжүүлэгч Herr Frоst  эмээгийн зөвшөөрснөөр бидэнтэй хамт цэцэрлэгт ороод ногоон сандал дээр сууж хөлөө их л намбатай зөрүүлж тавиад тамхиа нэлээн догь хүний байртайгаар асаалаа.

	Herr Frоst бол герман хүн, гэхдээ манай сайхан сэтгэлтэй Карл Иванычаас тэс өөр маягийн герман аж. Нэгдүгээрт, оросоор маш зөв, францаар харин болхи аялгуутай ярьдаг, тэгээд хүмүүсийн дунд тэр тусмаа эмэгтэйчүүдийн дунд их эрдэмтэй номтой хүнд тооцогддог аж. Хоёрдугаарт, отгон шар сахалтай, хүзүүнийхээ хар пүүсүү ороолтын үзүүрийг мөрөвч доогуураа шургуулж, ороолт дээрээ бадмаараг шигтгээтэй зүү хатгасан агаад шуумагтаа гогцоо бүхий цэнхэр өмдтэй байв. Гуравдугаарт, тэр хүмүүжүүлэгч залуухан, нүүр царай нь үзэсгэлэнтэй, гаднах төрх нь маадгар ихэмсэгдүү, хөлийнх нь булчин анхаарал татмаар хөгжсөн тийм нэгэн эр байлаа. Түүгээрээ ч гойд их бахархдаг нь илт байв. Бүсгүйчүүлд хөл нь их сэтгэгдэл төрүүлнэ гэж хашир эр боддог авай. Тиймээс ч хүний нүдэнд аль болохоор ил тод газар хөлөө тавьж зогсож ч бай, сууж ч бай хөлийнхөө булчинг үргэлж хөдөлгөнө. Энэ бол сүрхий эр, хүүхний тэнгэртэй залуу гэгдэхийг хүссэн оросжсон герман залуугийн нийтлэг дүр байлаа. Цэцэрлэгт хөгжөөнтэй, цэнгэлтэй. Дээрэмчид болж сайхан тоглож байтал нэгэн явдал тоглоомыг маань болиулах шахав. Серёжа дээрэмчин болж, замын зорчигчдын хойноос хар хурдаараа элдэж яваад тээглэж унахдаа өвдгөөрөө мод цохичхов. Айхавтар уналаа даа гэж би бодоод дээрэмчнийг барих ёстой цагдаагийнхаа үүргийг мартаж харин түүн дээр очоод өрөвдөн, өвдөж байна уу гэж асуув. Серёжа дүрсхийн уурлаад явчихлаа. Гараа чанга атгаж, хөлөөрөө газар дэвсээд орилох нь чанга ойчжээ гэдгийг нь илтгэж байв. Тэгээд над руу:

	— Ингэхэд энэ чинь юу болж байна вэ? Ингэж тоглодог юм уу? Чи яагаад намайг барихгүй бадгаа юм бэ? Аан? Яагаад барихгүй байна аа? гээд энэ асуултаа хэд хэд дахин давтахдаа зорчигч болж замаар дэгдэн гүйж буй Володя, ах Ивин хоёр луу сэм харж байснаа гэнэт чарлаад тас тас хөхрөөд тэднийг барихаар гүйчхэв.

	Энэхүү гайхамшигт явдлыг би аргагүй бишрэв. Хэчнээн их өвдөж байсан ч Серёжа уйлах битгий хэл өвдсөнөө хүртэл мэдэгдээгүй хийгээд тоглож байна гэдгээ огт мартсангүй.

	Дараа нь удалгүй бидэн дээр Иленька Грап нэмэгдэж үдийн хоолны өмнө бид дээд давхарт очиж тоглохоор гүйв. Тэнд Серёжагийн гайхам эр зориг мятаршгүй сэтгэлийг би дахин бишрэв.

	Иленька Грап бол гадаадын нэг ядуу хүний хүү юм. Аав нь хэзээ ч юм бэ манай өвөөгийнд амьдарч байсан хийгээд өвөө маань түүнд тус хүргэсэн бололтой. Тийм учраас манайд хүүгээ сав л хийвэл ирүүлж байх үүрэгтэй хэмээн өөрийгөө тооцох болсон аж. Бидэнтэй танилцсандаа хүүгээ учиргүй баярлаж явдаг гэж аав нь санадаг, гэтэл тэр нь буруу байлаа. Учир нь бид Иленькатай төдийлөн их найзалдаггүй, зөвхөн дооглож шоглоё гэж бодохдоо түүнийг анзаарах билээ. Иленька Грап бол арван хоёр, гурав орчим настай, туранхай, өндөр биетэй цонхигордуу, төв байрын хүлцэнгүй, гонзгой царайтай жаал хүү байлаа. Хувцас хунар муутай боловч үсээ их тосолдог учир халуун болоход тэр тос нь хайлж хүрмийнх нь зах доогуур урсдаг гэж бид хоорондоо ярилцдаг байлаа. Одоо бодоход их тусч, дуулгавартай, олон таван үггүй сайн хүүхэд байжээ. Харин тэр үед бол хайрлаж, өрөвдөхийн ч хэрэггүй, бузар өөдгүй амьтан мэт надад санагддаг байсан билээ.

	Дээрэмчид болж бахаа ханатал тоглосны дараа би дээд давхарт гараад шуугилдан бужигнаж нэг нэгнийхээ өмнө хөөрч гимнастикийн төрөл бүрийн хөдөлгөөн үзүүлж гарав. Иленька бид нар луу гайхан харж зовсон айсан янзтай инээмсэглэхчээ аядна. Алив бидэнтэй тоглооч гэхэд би чадахгүй гэж хариулна. Харин Серёжа тэнд байгаа бүгдийн хайрыг татна. Хүрмээ тайлаад тавьчихсан, нүүр царай нь галтай цогтой байх аж. Серёжа зогсоо зайгүй чанга инээж шинэ шинэ хөдөлгөөн сэднэ. Эгнүүлж тавьсан гурван сандал дээгүүр харайж, өрөөний нэг булангаас нөгөө булан хүртэл өнхөрнө. Татищевын лексиконыг (XVIII зууны сүүл XIX зууны эхний хагаст хэвлэж байсан, Татищевын зохиосон, франц-орос хэлний толь бичиг, хэд хэдэн ботид багтана) өрөөний голд овоолоод түүн дээр толгой дээрээ гозойгоод хөлөө ийш тийш савлах нь инээд барна. Тэгснээ гэнэт бодлого болон нүдээ анивчлаа. Тэгээд Иленька руу маш чухал хэрэг болох гэж байгаа мэт царай гарган очоод: «Намайг дуурайгаад, саяхан миний хийснийг хийчихдээ та, амархан шүү дээ?» гэв. Бүгд өөр лүү нь анхаарлаа хандуулсныг Иленька Грап мэдээд нүүр нь улайж бүдэгхэн дуугаар яасан ч чадахгүй гэлээ.

	— Энэ чинь юу гэсэн үг вэ? Бидэнд хийж үзүүлэхээсээ яагаад дургүйцээд байгаа юм бэ?... Охид шиг яасан унхиагүй амьтан бэ, заавал үзүүлнэ дээ, толгой дээрээ заавал зогсох болно доо! гээд түүний гараас бариад авав.

	Бид Иленькаг цугаараа тойрч:

	— Толгой дээрээ заавал зогсоно шүү гэж хашхиралдахад тэр жаал учиргүй айж, царай нь цайгаад ирэв. Бид түүнийг гараас нь чирсээр лексиконы дэргэд аваачив.

	— Намайг орхиоч дээ! Би өөрөө үзүүлээдэхье! Хүрмийг маань урчихлаа шүү дээ! гэж бүхний шоовдор болсон хөөрхий тэр хүү хашхирав. Тэгэхээр нь бид харин улам ч их хөөрчхөв. Бид учиргүй хөхрөлдөнө. Түүний ногоон өнгийн хүрэм нь бүхий л оёдлоороо язарч дуу тавина.

	Володя том Ивинтай хамт толгойг нь хүчээр дарж байж тонгойлгоод лексикон дээр тавьчихлаа. Сережа бид хоёр хөөрхий тэр жаалын савх мод шиг нарийхан хөлөөс нь барив. Хөлөө тал тал тийш нь савлана. Өмд нь өвдгөө хүртэл шуугджээ. Чанга чанга инээлдсээр бид түүнийг дээш нь өргөөдхөв. Жаахан Ивин бүх биеийг нь тэнцүүлж тогтоож байлаа.

	Хөгжөөнтэй хөхрөлдөж байснаа би цөм нэгэн зэрэг яагаад ч юм бэ таг дуугүй болчхов. Өрөөнд нам гүм, гагцхүү хөөрхий Грапын амьсгаадах сонстоно. Энэ бүхэн тийм их инээдтэй, хөгжөөнтэй юм мөн үү? гэдэгт би тэрхэн зуур эргэлзэв.

	— За боллоо, эр хүн гэж Серёжа хэлээд түүнийг тоглоомоор зөөлхөн алгадав. 

	Иленька огт дуугарахгүй, ганцхан биднээс л салахын түүс болон ийш тийш тийчилнэ. Аргаа ядан тийнхүү тийчилж байхдаа гутлынхаа өсгийгөөр Сережагийн нүүрэн дундуур гал бутартал буулгачихлаа. Серёжа тэр дороо л түүний хөлийг орхиж нулимс гүйлгэнэсэн нүдээ даран Иленькаг байдаг хүчээрээ түлхэв. Бид цугаараа Иленькаг орхиход тэр жаал ямар нэгэн амьгүй юм мэт шалан дээр шалхагхийн унаад нулимсандаа хахаж цацан:

	— Та нар намайг юунд ингэж дээрэлхэж доромжилно вэ? гэв.

	Хөөрхий Иленькагийн уйлснаас болж унжийсан нүүр царай, өвдсөнөөс болж атиралдаж эвхрэлдсэн бие, нулимс дүүрсэн нүд, сэгсийсэн үс толгой, дээшээ шуугдсан өмд, саарьтсан шилбийг нь хараад бид гэнэт зогтусан мэл гайхав. Бүгд дуугүй, зөвхөн худлаа инээмсэглэхчээ болно.

	Түрүүлээд Сережа дуугарав:

	— Өө, муу өөдгүй охин, зүгээр тоглож ч чадахгүй. За босооч. Одоо дууссан гэж хэлэхдээ түүнийг хөлөөрөө аяархан ёвров.

	— Чи бол ёстой муухай, дүрсгүй жаал гэж би танд хэлсэн биз дээ гэж Иленька заналтай хэлээд буруу харж эхэр татан уйлав.

	— Хүнийг өшиглөчхөөд бас уурлана гэнэ ээ! гэж Сережа хашхираад лексиконыг шүүрэн авч хөөрхийлөлтэй тэр амьтны дээрээс далайв. Цаадах нь биеэ хамгаалах гэж оролдолгүй зөвхөн толгойгоо л гараараа хаана.

	— Май чи, май чи! Тоглоом даадаггүй энэ муу өөдгүй амьтныг бүгдээрээ орхиод явъя, доошоо очицгооё хэмээн Сережа хэлэхдээ хөхрөхчөөн аядав.

	Газар хэвтээд лексиконы хуудсаар нүүрээ таглаж бүх биеэ татвалзуулан уйлж байгааг нь харахад жаахан л удвал үхэх нь үү гэмээр. Би хөөрхий тэр жаалыг өрөвдөн харж байлаа.

	Сергей! Чи юунд ингэв ээ? гэж би асуув.

	— Юу гэнэ ээ? Би түрүүн өвдгөө шалбартал унасан мөртөө уйлаагүй шүү дээ.

	«Нээрээ ч тийм дээ. Иленька уйланхай амьтан, харин Сережа ёстой эр хүн!» гэж би дотроо бодлоо.

	Хөөрхий тэр амьтан өвдсөндөө ч биш харин түүнд магадгүй таалагддаг байсан таван жаал ямар ч учир шалтгаангүйгээр цөмөөрөө түүнийг гадуурхаж, дээрэлхэж байхаар тохиролцсоныг бодоод уйлсан биз.

	Тэгэхэд би хэчнээн их догшин зэрлэг байснаа санаад одоо гайхдаг юм. Яагаад би түүн дээр очоогүй юм бэ? Яагаад би түүнийг хамгаалаагүй юм ба? Яагаад тайтгаруулж, тайвшруулж аргадаагүй юм бол доо? Алагтууны хөөрхий дэгдээхэй үүрнээсээ ойччихсоныг, хашааны гадна хаях гээд манайхны нэгний авч яваа нохойн гөлгийг, шөлөнд хийх гэж байгаа тахиаг туслах тогооч жаал хүү авч явахыг хараад учиргүй уйлдаг байсан минь яалаа? Өрөвдөх хайрлах сэтгэл минь тэгэхэд хаачсан байсан юм бол?

	Серёжаг хайрлах хайр, түүний өмнө өөр шиг нь эр болж харагдах гэсэн миний хүслэнд тэр сайхан сэтгэл минь дарагдсан юм болов уу? Хэрвээ тийм бол тэр хайр хүслэн маань нэг ч их хүсээд баймаар зүйл биш байна даа! Миний хүүхэд ахуй цагийн дурсгалын хуудсан дээр ийм л ганцхан хар толбо үлдсэн юм.


XX Бүлэг: ЗОЧИД ЦУГЛАРЛАА

	 

	Зуушны газар ердийнхөөсөө илүү хөл хөдөлгөөнтэй байлаа. Зочдын өрөө, том тасалгаа ижил дасал болсон бусад эд юмнуудад баярын амьсгаа оруулан гэрэлтэх хурц том гэрлийг ажихад, ялангуяа Иван Иваныч ноён хөгжимчдөө ирүүлснээс үзвэл өнөө орой цөөнгүй зочид цугларах бололтой.

	Байшингийн хажуугаар өнгөрөх битүү тэрэг болгоны чимээгээр би цонх руу гүйж очин гараа саравчилж харж байв. Эхлээд юу ч үзэгдэхгүй таг харанхуй байснаа аажим аажмаар тодроход яг эсрэг талд бидний сайн мэдэх дэнлүүтэй мухлаг, ташууханд нь доод талдаа гэрэлтэй, хоёр цонхтой данхайсан том байшин, хоёр зорчигчоо суулгачхаад гудамжны голоор явах нэгэн ядуу улаач эсвэл аажуухан алхалсаар гэр лүүгээ буцаж яваа хоосон сүйх тэрэг харагдана. За тэр, үүдний довжооны дэргэд нэг сүйх тэрэг ирээд зогслоо шүү. Эртхэн ирнэ гэж амласан Ивиныхан л байж таараа гээд би тэднийг угтахаар үүдний өрөө рүү гүйлээ. Ганган хувцас бүхий зарц үүд онгойлгоход миний хүлээж байсан Ивиныхны оронд хоёр эмэгтэй ороод ирэв. Нэг нь булган захтай өргөн пальтотой том хүн, нөгөө нь ногоон алчуур ороосон, алчуур доороос нь арьсан гуталтай жижигхэн хөл нь дөнгөж цухуйсан жаахан охин байв. Тэднийг орж ирмэгц би мэхийн ёсолсон боловч үүдний өрөөнд намайг байна гэж тэр жаахан охин ерөөс анзаарсан шинжгүй хийгээд харин цуг ирсэн эмэгтэй хүнийхээ дэргэд очоод дуугүй зогсов. Тэр хүн түүний алчуур пальтог тайлахад бүгдийг ганган хувцастай зарц авав. Бяцхан охины арьсан гутал, дулаалж зузаалсан хувцсыг нь тайлахад мөрөөрөө задгай сиймхий богинохон бошинз, цагаахан өмд, жижигхэн гутал өмссөн арван хоёр орчим настай гойд хөөрхөн охин нүдний өмнө гараад ирэв. Булбарай зөөлөн хүзүүндээ хар хилэн тууз зүүсэн хийгээд буржгар хүрэн үстэй ажээ. Үс нь урдаасаа түүний үзэсгэлэнт нүүр царайд, ар талаасаа нүцгэн мөрөнд нь гайхалтай сайхан зохицсон учир «Москвагийн албан мэдээ» сониныг хэсэг хэсгээр тастаж өглөөнөөс авхуулаад үсэндээ ороож дараа нь халуун төмөр хавчаараар хатаасан болоод л ийм сайхан буржийж байгаа юм хэмээн Карл Иваныч хүртэл хэлсэн ч би тэрхэн үед үнэмшихээргүй болтлоо биширсэн байв. Төрөлхийн тийм буржгар үстэй юм шиг надад санагдах амой.

	Нүүр царайных нь гайхамшигт онцлог бол түүний умгар амтай сонин мөртөө аятайхан хосолсон амарлингуй байдалтай, бүлтгэрдүү том нүд байлаа. Уруул нь бараг хөдлөхгүй хийгээд нүднийх нь байдал айхавтар сүрхий учир энэ охин ерөөсөө инээдэггүй байх гэж бодмоор! харин хэрвээ инээвэл ямар ч инээмсэглэлээс илүү сайхан санагдах буй заа.

	Би том танхимын хаалгаар сэмээрхэн орж, тэндээ их л бодлогоширсон дүр үзүүлэн, зочид ирснийг огт мэдээгүй юм шиг цааш нааш алхам гарав. Зочид танхимд орж ирээд голд нь хүрэхэд л сая би ухаан орсон мэт мэхэсхийн ёслоод, эмээ зочдын өрөөнд байгаа гэж хэлэв. Валахина хатагтайн царай охиныхтойгоо адилхан болоод ч тэр үү надад ихэд таалагдав. Миний хэлснийг сонсоод хатагтай талархан толгой дохив.

	Сонечкаг харсандаа эмээ маш их баяртай байгаа бололтой. Түүнийг өөр лүүгээ татаж ойртуулаад дух руу нь унжсан мушгиа үсийг нь засаад нүүр царайг нь сайн харснаа: «Яасан хөөрхөн хүүхэд вэ!» хэмээн францаар хэлэв. Сонечка инээмсэглэж, нүүр нь улайхад улам ч хөөрхөн болох шиг, түүнийг харж байсан би хүртэл улайчхав.

	— Чи манайд уйдахгүй биз дээ гэж хэлээд эмээ эрүүг нь дээш өргөж нүүр лүү нь харав. Тэгснээ аль болохоор л хөгжиж баясаж, бүжиглээрэй гэж чамаас гуйя. Юу ч л гэсэн нэг хатан, хоёр мундаг залуутай боллоо гэж эмээ Валахина хатагтайд хэлээд над руу харав.

	Ингэж бид нарын тухай хамтад нь ярихад надад маш сайхан санагдаж би дахиад л улайчхав.

	Би улам их ичсэндээ, гадаа тэрэгний дуу гарахыг сонсоод үүдний өрөө рүү явлаа. Очтол тэнд Корнакова ноёгтой хүүтэйгээ мөн тоолж барагдашгүй олон охидтойгоо ирчихсэн байв. Охид нь бүгдээрээ хоорондоо их адилхан ээжийгээ дуурайсан царай муутай аж. Тиймээс нэгийг нь ч тоож харах хэрэг гарсангүй. Хувцас хунараа тайлахдаа тэд бүгдээрээ нэг зэрэг шингэн дуугаар зэрэг ярьцгааж, бужигналдан шуугьж учиргүй хөхрөлдөнө. Магадгүй олуулаа байгаадаа тэр биз.

	Этьен бол арван таван настай, махлаг өндөрдүү биетэй, архичных лугаа адил зутруу царайтай, доогуураа хөх судал татсан ёнхор нүдтэй, хэтэрхий том хөл, гартай хүүхэд байлаа. Хөдөлж барих нь ямар ч эв хавгүй, дуу хоолойны нь өнгө этгээд боловч төрх байдал нь ихэмсэгдүү, ер нь туйвангаар зодуулдаг хүүхэд ямаршуу байдаг вэ яг л тийм аж.

	Бид хоёр ганц ч үг солилцолгүй нэлээд удаан зогсож бие биеэ анхааралтай ширтэв. Ойртож дөхөөд мэндэлж үнсэлцэх гэснээ бие биеийнхээ нүд рүү дахин харцгаагаад яагаад ч юм бэ болив.Түүний дүү нар нь бид хоёрын хажуугаар сэр хийгээд өнгөрөхөд яриа яаж өдье дээ байз гэж би бодоод, та нар тэргэн дотроо их шахалдаж явав уу гэж асуув.

	Этьен тоомсоргүйхэн, мэдэхгүй ээ, би ерөөсөө тэргэнд суудаггүй, суумагц дотор хачин оргиод байдаг гэж хариулав. Ээж ч үүнийг мэддэг болохоор оройн цагаар бүгдээрээ юманд явах хэрэг гарвал намайг дэлбэгчийн суудал дээр суулгадаг юм. Тэнд ч ёстой сайхан даа. Бүх юм нүдний өмнө ил. Филипп надад жолоогоо хааяа өгнө. Заримдаа бүр ташуураа ч өгнө шүү. Замаар явах хүмүүс рүү үе үе далайлгаад л буулгачихад ч ёстой бахтай сайхан даа гэж нэмж хэлээд яаж буулгадгаа сүртэй нь аргагүй үзүүлэв.

	— Эрхэм ноёнтон минь, таныг ташуураа хаана тавьсан бол гэж Филипп хэлүүлж байна гэсээр зарц үүдний өрөөнд орж ирээд түүнээс асуув.

	— Хаана тавьдаг юм бэ, өөрт нь л өгсөн шүү дээ.

	— Таныг өгөөгүй л гэж хэлэх юм.

	— Тэгвэл дэнлүү дээр өлгөчхөж л дээ.

	— Дэнлүү дээр ч өлгөөгүй байна гэнэ ээ. Алга болгочихсон гэдгээ та өөрөө шууд хэлчхээч. Таны дүрсгүйтсэний уршгаар Филипп тэр ташуурын үнийг төлөх болж байдаг гэж зарц уцаарлан хэллээ. Тэгээд зарцын уур омог шатав бололтой.

	Харахад хижээлдүү насны, дүнсгэр царайтай тэр зарц, Филиппыг өмгөөлж энэ хэргийн учрыг олохоор санажээ гэдэг нь илт байлаа.

	Хүний хэрэгт оролцохгүйг бодон, би юу ч мэдээгүй юм шиг хажуу тийш холдов. Харин тэнд байсан зарц нар улам ойртож ирээд хөгшин зарцыг дэмжих аятай харцгаана. 

	— За гээчихээ л биз дээ, юу гэж тэгээд. Тэр ташуур чинь хэд байдаг юм бэ, би төлөөдөхье л дээ. Элэг авах нь ээ бүр! гэж Этьен түүнээс салахын түүс болон хэлснээ намайг зочдын өрөө рүү дагуулан явав.

	 — Ноён минь, та тэгээд юугаараа төлөх болж байна аа? Яаж төлдгийг чинь мэднэ ээ. Марья Васильевнад найман сарын турш хорин мөнгө төлчхөж чадахгүй байгаа, надад ч мөн адил төлөлгүй байсаар одоо бараг хоёр жил боллоо. Петрушкад...

	— Дуугүй болно уу үгүй юу чи гэж залуу ноён хашхираад уур уцаараа барьж ядахад царай нь цайсан харагдана. Энэ бүгдийг чинь ёстой хэлнэ дээ гэв.

	— Хэлнэ дээ хэлнэ дээ! гэнэ шүү гээд зарц, — Эрхэм минь муухай байна шүү дээ гэж биднийг танхим руу орох үед зориуд нэмж хэлээд охидын пальтог барьсаар авдар тийш эргэв.

	— Ёстой болгоод тавьсан даа, зөв зөв гэх хэний юм бэ сайшаасан дуу бидний араас үүдний өрөөнд сонстоно.

	Эмээ минь, хоёрдугаар биеийн төлөөний үгийг ганц буюу олон тоон дээр зохих үед онцгой аялгуугаар тодорхой утгаар хэрэглэж хүмүүсийн тухай өөрийн бодлоо илчилдэг байсан юм. Та, чи хэмээх хоёр үгийг нийтээр заншсанаас өөрөөр хэрэглэдэг байсан ч түүний хэлэхэд энэхүү үгийн утга аяс шал өөр болж хувирах билээ. Залуу ноён эмээ рүү мэндлэхээр очиход, эмээ түүнд хандаж хэдэн үг хэлэхдээ та гэж өргөмжлөөд төдий л тоомсоргүйгээр харав. Би түүний оронд байсан сан бол байх суух газраа олохгүй сандрах ичих байсан бий. Гэвч Этьен бол шал ондоо хүүхэд ажээ. Эмээ түүнийг хэрхэн хүлээж авав гэдгийг битгий хэл харин эмээг огтхон ч анзаараагүй хийгээд харин тэнд байсан хүмүүс рүү мэхийн ёслохдоо хамаа намаагүй эв хавгүй хөдлөх аж. Сонечка миний анхаарлыг гойд татаж байв. Том танхимын хаана ч юм бэ гагцхүү Сонечкад л сонсогдох газар Володя, Этьен бид гурав зогсож байвал би тэдэнтэй ярих тун дуртай байв.

	Инээдтэй юм уу эсвэл сүрхий догь үг хэдчихлээ гэж бодмогцоо би дуугаа чанга болгож зочдын өрөөний үүд рүү эргэн эргэн харна. Зочдын өрөөнөөс зайдуухан, биднийг сонсох харах бололцоогүй газар очиж зогссон үед бол би нэгэнт ярих хүсэлгүй болж дув дуугүй л байна. 

	Зочдын өрөө, том тасалгаанд хүмүүс аажмаар дүүрнэ. Хаана л бол хаана, хүүхдийн үдэшлэг болгон дээр очиж бүжиглэж, хөхрөлдөж явдаг том хүүхдүүд ч тэдний дотор бас байлаа. Тэгэхдээ бүжиглэж инээх нь зөвхөн гэрийн эзэгтэйг баярлуулахын тулд юм аа гэж тэд ойлгуулахыг хичээнэ.

	Ивиныхан ч ирцгээв. Сережатай уулзах бүрдээ би баярладаг байсан бол одоо харин Серёжа Сонечкаг, Сонечка мөн Сережаг харна даа гэхээс цээжинд минь уур омог оволзох шиг болов.


XXI Бүлэг: МАЗУР БҮЖГИЙН ӨМНӨ

	 

	Зочдын өрөөнөөс гарч ирээд халааснаасаа хос илгэн бээлий гаргаад Сережа:

	— Хөөх! танайд чинь бүжиг болох нь ээ. Бээлийгээ өмсдөг хэрэг гэв.

	«Одоо яадаг билээ? Бид бээлийгүй байдаг. Дээшээ гарч юу ч л гэсэн эрье дээ» гэж би бодлоо.

	Хамаг шүүгээ саваа уудалсан боловч бидний замдаа өмсдөг ногоон бээлий, өрөөсөн илгэн бээлийнээс өөр юу ч олдсонгүй. Тэгээд ч илгэн бээлий надад таарахгүй байлаа. Нэгдүгээрт, хэтэрхий хуучирсан, хоёрдугаарт, миний гарт хамаагүй томдож байв. Хамгийн гол нь аль хэдийн, Карл Иванычийн гар өвчтэй байхад тэр бээлийний дунд хурууг огтолсон юм. Гэвч энэ бээлийний үлдэгдлийг би гартаа углаад, дандаа бэх болгочихсон явдаг дунд хуруугаа анхааралтай харав.

	— Наталья Савишна энд байсан сан бол бээлий ч заавал олдоно доо. Одоо тэгэхлээр доошоо очиж болохооргүй болчихлоо. Яагаад бүжиглэхгүй байгаа юм бэ гэж надаас асуувал би юу гэж хэлэх вэ? Энд ч гэсэн байж болохгүй. Хаачив ийчив гээд л намайг сураад гарна. Яах билээ одоо? гэж би гараа хөдөлгөн өөрөө өөртэйгөө ярьж байв.

	Тэгтэл өрөөнд Володя гүйж орж ирээд:

	— Чи яагаад энд байгаа юм бэ? Очиж бүжиглээч.. одоохон эхлэх гэж байна шүү дээ гэв.

	Хиртэй бээлийнийхээ цоорхойгоор хоёр хуруугаа цухуйлгаж түүнд харуулаад цөхрөнгөө барсан дуугаар — Володя минь, чи байтлаа үүний тухай бодоогүй гэж үү? гэж би хэлэв.

	Володя тэвчиж ядсан дуугаар — Юу вэ? гээд —Аан! бээлий юу гэж миний гарыг харчхаад огт тоосон шинжгүй, нээрээ ёстой бодоогүй шүү гэв. Эмээгээс асуух хэрэгтэй, юу гэж хэлэх нь вэ? гэснээ шуудхан доошоо танхим руу гүйчхэв.

	Надад нэн чухал мэт санагдаж байсан зүйлд ийнхүү хайнгадуу хандсанд нь би ч тайвшраад зүүн гартаа угласан уранхай бээлийнийхээ тухай таг мартаад зочдын өрөө рүү яарав.

	Эмээгийн сууж буй матмал сандал руу сэмээрхэн ойртоод эмээгийн нөмрөгт аяархан хүрч ийнхүү шивнэв:

	Эмээ одоо яана аа? Бид нар чинь бүжиглэе гэхэд бээлийгүй юм байна шүү дээ?

	Юу гэнэ ээ, хүү минь?

	Бид нар чинь бээлийгүй юм байна шүү дээ гэж би давтан хэлээд улам ойртон очоод матмал сандлын түшлэг дээр хоёр гараа тавив.

	Энэ чинь юу юм бэ гэж эмээ хэлэнгүүтээ миний зүүн гарыг гэнэт атгаад авлаа. Тэгээд Валахина хатагтайд хандаж: Эрхэм минь та хар даа. Охинтой чинь бүжиглэх гэж энэ залуу яаж гоёсон байна вэ хэмээн францаар хэлэв.

	Эмээ миний гарыг тавилгүй барьж бүгдийн инээхийг хүлээж зочид руу ямар вэ дээ гэсэн байртай харна.

	Ичсэндээ би нүүрээ хааш нь хийхээ мэдэхгүй дэмий л гараа сугалж авах гэж оролдох энэ үед Сережа намайг харсан бол би учиргүй гуних байсан биз. Харин нулимсаа гартал улайсан нүүр лүү нь унжсан буржгар үсээ сагсганатал инээх Сонечкагийн өмнө би огтхон ч ичихгүй байлаа. Тийм чангаар ердийн байдлаар инээнэ гэдэг бол дооглож шоглож байгаа хэрэг биш байж таараа. Харин ч бие бие рүүгээ хараад ийнхүү инээснээр бид хоёр ойр дотно болсон мэт санагдав. Сохорсон биш завшлаа гэгчээр, хэрэв энэ зочдын өрөө надад урьд нь аймаар газар санагддаг байсан бол одоо харин энд надаас илүү чөлөөтэй энгийн байх хүн үгүй аж. Том тасалгаанд байхад надад ичиж зовох юм нэгэнт алга болжээ.

	Ичимтгий хүмүүсийн шаналал нь тэдний тухай бусад хүмүүс юу гэж бодож байгааг мэдэхгүйгээс үүдэн гардаг. Тэр бодол тайлагдмагц л сайн ч бай муу ч бай гэсэн шаналал дорхноо замхран арилах билээ.

	Эв хавгүй хөдлөх залуу ноёнтой франц кадриль (хоёр хос зэрэг бүжиглэдэг, зургаан хөдөлгөөнөөс бүрдсэн бүжиг)-ийг миний эсрэг талд бүжиглэж байхдаа Сонечка Валахина хэчнээн хөөрхөн харагдсан гэхэв. Нахилзан бүжихдээ надад гараа өгөхдөө хэчнээн сайхан инээмсэглэнэ вэ? Түүний буржгар үс бүжгийн аясанд яасан хөөрхөн сагсалзана вэ! Жижигхэн хөлөөрөө бүжгийн хөдөлгөөнийг хэчнээн сэтгэл хөдөлмөөр бүр хайр хүрмээр хийнэ вэ! Тавдугаар хөдөлгөөний дагуу надтай бүжиглэж байгаа эмэгтэй эсрэг тал руу гүйж, би урсах аяны айзмыг хүлээж соло хийхээр бэлдэж байхад Сонечка инээмсэглэхээ болиод хажуу тийш харах аж. Миний өмнөөс тэр дэмий айсан юм даа: би глиссад бүжгийн хөдөлгөөнийг сайхан хийгээд түүн рүү ойртохдоо дотроос нь миний хоёр хуруу цухуйх бээлийгээ, хөдөлгөөн дундаа харуулав. Сонечка тэгэхэд учиргүй инээж царсан шалан дээр улам ч сайхан хөнгөн бүжиглэж билээ. Бүжиглэж байгаа хүмүүс цөмөөрөө нэг тойрог болж гар гараас барилцсан үед Сонечка миний гараас гараа салгалгүйгээр бээлийдээ жижигхэн хөөрхөн хамраа үрснийг хүртэл би санаж байна. Энэ бүхэн миний нүдний өмнө яг одоо болж байгаа мэт тод санагднам. «Дунайн хүүхнүүд» гэдэг кадриль бүжгийн ая хүртэл чихэнд минь тод сонстож байна.

	Хоёрдугаар кадриль бүжгийн ая эгшиглэж, би Сонечкатай бүжиглэв. Түүний хажууд сууж байхдаа би биеэ барьж юун тухай ярих вэ гэдгээ мэдэхгүй байв. Хэтэрхий удаан дуугүй байна гэдгээ ухаармагцаа би өөрийгөө усан тэнэг гэж хэлүүлэхгүйг бодон ямар ч л байсан түүнд тиймэрхүү бодол төрүүлэхгүй байхыг хичээхээр шийдэв. «Та ер нь Москвад суудаг уу?» гэж би францаар асуучхаад тийм гэх хариу сонсоод цааш нь үргэлжлүүлэн: Харин би бол нийслэлд урьд огт хүрэлцэн ирж байгаагүй гээд «хүрэлцэн ирж» гэдэг үг их сэтгэгдэл төрүүлэх вий гэж найдав. Миний энэ эхлэл өө сэвгүй сайхан болж миний франц хэлний мэдлэгтэйг бүрэн баталсан авч иймэрхүү маягаар яриагаа цааш үргэлжлүүлж чадахгүй нь гэдгээ би өөрөө ойлгож байлаа.

	Бүжиглэх ээлж маань яагаа ч үгүй байхад бид хоёр дахиад л дуугүй болчхов. Ямаршуу сэтгэгдэл төрүүлснээ мэдэх гэж би түүн рүү байн байн харж дэм хүлээнэ. «Ийм сонин бээлий та хаанаас олоо вэ?» гэж надаас гэнэт асуусан нь аятайхан санагдав. Энэ бээлий Карл Иванычийнх юм гэдгийг хэлж Карл Иваныч гэж хэн болох тухай, улаан малгайгаа тайлсан хойно тэр хэр зэрэг инээдтэй харагддаг тухай, нэг удаа мориноосоо шалбааг руу ногоон пальтотойгоо уначихсан тухай эрээвэр хураавар жаал юм егөөтэйхөн ярилаа. Кадриль бүжиг ч нэг мэдэх нь ээ дуусчихсан байв. Ингэхэд энэ бүхэн сайхан л байлаа, гэвч Карл Иванычийн тухай би юунд егөөтэй, шоглож ярив аа? Түүнийг би чинь үнэхээр хайрлаж хүндэтгэдэг сэн биш бил үү? Тэгтэл өөрийнхөө бодож мэдэрч нандигнан хадгалж явдаг тэр бүхнээ үнэнээр нь ярьсан бол Сонечкад би сайхан сэтгэгдэл төрүүлэхгүй байсан гэж үү?

	Кадриль бүжиж дууссан хойно тэр үнэхээр баярлаж талархсан мэт «mеrсi1»  гэж эелдэг хэлэв. Би ч гэсэн хөөрч баярлаад, хөл газарт хүрэхгүй шахуу байлаа. Надад зориг, итгэл тэр битгий хэл бардам зан хүртэл гэнэт бий болж, «Намайг ичээчих, улайлгачих зүйл огт үгүй юм, би одоо яахад ч бэлэн! » гэж том танхим дотуур цааш нааш холхин дотроо бодож байв.

	Vis-à-vis2  бүжиглэе гэж Сережа надад хэлэв. «Тэгье л дээ. Харин бүжиглэх эмэгтэй надад байхгүй, гэвч би одоохон олоодохъё» гэж би хариулав. Танхимыг шийдэмгий харцаар эргүүлж тойруулан харвал зочдын өрөө рүү орох хаалганы дэргэд зогсож буй надаас нэлээд эгчмэд охиноос өөр эмэгтэй алга байлаа.

	Миний таамагласнаар нэг өндөр залуу тэр эмэгтэйг бүжигт урих санаатай алхах аж. Өндөр залууг эмэгтэйгээс хоёрхон алхмын зайтай байхад би танхимын нөгөө өнцөгт байв. Царсан шалан дээгүүр сайхан гулгасаар охин бид хоёрын хоорондох зайг нүд ирмэх зуур туулаад, түүний өмнө очиж контрданс бүжигт цовоо дуугаар урив. Тэр том эгч бяцхан жаал намайг их л өхөөрдсөн янзтайгаар гараа өгөхөд ондор залуу бүжиглэх хосгүй хоцров.

	Өөрийгөө эр бард тооцсон би, залуугийн уцаарласныг ч анзаарсангүй. Сүүлд сонсож байхад хамар доороос шахуу, эмэгтэйг булаагаад аваад явчихсан тэр сэгсгэнэсэн хүү хэн бэ гэж мөнөөх залуу асууж байсан гэнэ лээ.


XXII Бүлэг : МАЗУР БҮЖИГ

	 

	Урих санаатай байсан эмэгтэйгээ надад булаалгачихсан залуу бол мазур бүжиглэх гэж буй эхний хосын нэг байлаа. Эмэгтэйгээ гараас нь барьсаар суудлаасаа босон харайж Мимигийн бидэнд зааж өгсөн “pas de Basques” -ийг хийхийн оронд зүгээр л урагшаа гүйчхэв. Булан хүртэл гүйчхээд гэнэт зогсож хөлөө салгаснаа өсгийгөө хавсран эргээд, үсэрч дэвхэцсээр цааш гүйв.

	Надтай мазур бүжиглэх эмэгтэй байсангүй учир эмээгийн түшлэгтэй, өндөр, зөөлөн сандлын ард зогсоод би бүжиглэгсдийг харж байлаа.

	«Яагаад ингэж бүжиглэж байгаа юм бол? Мимигийн заадгаас шал өөр юм байна шүү дээ. Мазур бүжгийг өлмий дээрээ, хөлөө уян зөөлөн хөдөлгөж тойрч бүжиглэдэг гэж Мими үргэлж хэлдэг байсан шүү дээ. Ивиныхан, Этьен ер нь цөмөөрөө л энэ бүжгийг бүжиглэх боловч «pas de Basques3»-ийг хийхгүй юм. Володя хүртэл тэднийг дуурайгаад л бүжиглэж байна. Ингэж бүжиглэх ч харин зүгээр юм биш үү!... Сонечка ч бүр улам үзэсгэлэнтэй байна шүү! За бүжиглэх нь дээ...» гэж би бодож байлаа. Хөгжөөн цэнгээн сэтгэлд бялхмуй.

	Мазур бүжиж дуусах дөхөж байв. Эрэгтэй, эмэгтэй хэд хэдэн хүн эмээ дээр очиж баяртай гэчхээд явлаа. Бүжиглэгсдийг тойрон, сүлжин зарц нар цаад өрөө рүү аяга таваг зөөнө. Эмээ маань нэлээд ядарсан шинжтэй үгээ сунжруулан дурамжхан ярина. Хөгжимчид нэг аяыг олон удаа тоглосоор залхсан янзтай харагдана. Түрүүн надтай хамт бүжиглэсэн эгч бүжиглэж байхдаа намайг олж хараад, эмээд сайн хүн болох гэж худлаа инээсээр Сонечкатай цуг өнөөх олон ноёгтойнхны нэгийг дагуулан ирж « Rosé ou hortie?»4  гэж асуув.

	Сандал дээрээ суусан хэвээр эргэж хараад эмээ: — Аан! Чи энд байсан юм уу! За бүжиглэ, бүжиглэ гэв.

	Энэ мөчид сандлын араас гарч ирснээс тэндээ байсан нь надад түмэн дээр санагдах авч яаж татгалзах билээ дээ? Би босоод «rose5» - гэж хэлээд Сонечка руу зориг муутай харан. Тэгээд юу болсныг ойлгож амжаагүй байтал цагаан бээлийтэй нэгэн гар намайг хөтлөв. Ноёны бяцхан хатан баясгалантай инээсээр дагуулан явлаа. Би хөлөө яаж хөдөлгөхөө ч мэдэхгүй байгааг тэр охин огт сэжиглээгүй биз ээ.

	«Pas de Basgues»-ийг энд хийж болохгүй, эвгүй харагдана, намайг бүр доог болгож магадгүй гэж би ойлгож байлаа. Гэвч мазур бүжгийн танил ая эгшиглэхэд миний хол өөрийн эрхгүй сурснаараа хөдлөв. Өлмий дээрээ зогсон хөлөө уян зөөлөн хөдөлгөж тойрч бүжиглэхэд тэнд байсан бүх хүмүүс гайхах аж. Эгцээрээ явахад ч би бас болоод л байлаа. Тэгтэл эргэх хөдөлгөөн ойртоход одоо л ямар нэгэн юм бодохгүй юм бол би тэнд очоод зогсохын оронд цаашаа явчих нь ээ гэдгээ мэдрэв. Ийм эвгүй явдлаас сэргэмжлэн би дороо зогсоод нэгдүгээр хос бүжиглэж байхад өнөөх залуугийн айхавтар чадамгай хийсэн хөдөлгөөнийг хийхээр бэлдэв. Хөлөө салгаад үсрэх гэж байтал намайг тойроод хэтэрхий хурдан гүйж байсан ноёгтой миний хөл рүү харснаа гайхсан бололтой алмайраад зогтусчхав. Энэ нь л намайг баллачихлаа. Би учиргүй сандарч, бүжиглэхийн оронд ямар ч ая, айзамгүйгээр нэг байрандаа хөлөө дэмий хөдөлгөж эхэллээ. Тэгснээ бүр хөдлөхөө больчихов. Бүгд над руу харна. Нэг хэсэг нь гайхсан, зарим нь сонирхсон, гурав дахь нь шоглосон, өөр нэг хэсэг нь өрөвдсөн аятай амой. Ганцхан эмээ маань л огт тоосон шинжгүй байлаа.

	— Чадахгүй бол бүжиглэх хэрэггүй байсан юм гэж аав францаар ууртай хэлэх сонсогдлоо. Тэр бээр намайг хажуу тийш ялимгүй түлхчхээд надтай бүжиглэж байсан эмэгтэйн гарыг аваад үзэгчдийн сайшаах дуун доор түүнтэй хуучны маягаар нэг эргэж бүжиглэчхээд байранд нь хүргэж авчрав. Мазур бүжиг ч тэгээд дууслаа.

	«Бурхан минь! Яагаад чи намайг ингэж хатуу шийтгэв ээ!»

	..................................... 

	Намайг бүгдээрээ жигшиж байна, үргэлж жигшиж байх болно. Найрамдал, нөхөрлөл, хайр дурлал, хүндлүүлэх ёс, би энэ бүгдийг хэзээ ч үзэхгүй нь, хэзээ ч амсахгүй нь. Бүх юм ингээд дуусах нь тэр! Юу гэж Володя надад дохиод байсан юм бэ? Бүгд түүнийг харж байсан, гэвч би тэртэй тэргүй хийж чадахгүй байсан шүү дээ! Энэ муу өөдгүй ноёгтой юу боллоо гэж миний хөлд тээглээд зогтусчхав аа? Сонечка юунд... хөөрхөн охин шүү, гэхдээ юунд инээгээд байсан бэ? Аав юунд учиргүй улайж миний гараас тэр охины гарыг шүүрч авав аа? Миний өмнөөс аав минь хүртэл ичихэд хүрсэн гэж үү?

	Яасан аймшигтай юм бэ?! Ээж минь энд байсан сан бол хайртай Николенькагийнхаа өмнөөс ямар ч л байсан ичихгүй дэг... Тэгээд балчирхан миний сэтгэл алс хол нисэн тэр ариун дүрийн хойноос одов. Манай байшингийн өмнөх нуга, цэцэрлэгийн өндөр далдуу мод, тунгалаг устай цөөрөм, түүн дээгүүр эргэлдэх хараацай, хөх тэнгэр, тэнгэр дэх хөдөлгөөнгүй, нүд гялбам цав цагаан үүл, шинэ хадсан өвсний анхилуун үнэртэй бухал гээд л олон сайхан дурсгал миний гуньсан сэтгэлд эргэлдэнэ.


XXIII Бүлэг: МАЗУР БҮЖГИЙН ДАРАА

	 

	Хамгийн түрүүнд бүжиглэж байсан залуу оройн хоолон дээр бидэнтэй хамт хүүхдийн ширээнд сууж надад онцгой анхаарал тавьж билээ. Учирсан тэрхүү золгүй явдлын дараа ямар нэгэн юм мэдрэх сэхээ байсан сан бол намайг тэгж их анхаарч байгаад нь би нэлээд хөөрч бахдах байсан бий. Гэвч тэр залуу намайг ямар ч л байсан хөгжөөхөөр шийдсэн аж. Намайг байсхийгээд л өдөж ёстой эр хүн хэмээн том хүмүүсийн нүд хариулан миний хундаганд янз янзын жимсний дарс хийж шаардсаар байгаад уулгана. Оройн хоол ч тэгээд дуусах боллоо. Бяцхан алчуурт ороосон шампан дарснаас бойдаа, миний хундаганд дөрөвний нэгтэй тэнцэхээр жаахан хийв. Гэтэл өнөө залуу маань заавал дүүргэ гэсээр миний хундагыг дүүртэл хийлгэчхэв. Тэгээд тэр доор нь дуустал нь уу гэж намайг шахаад уулгачихлаа. Бие минь аятайхан бүлээцэхэд өөрийн өмгөөлөгч, ивээгч хөгжилтэй залууд би баярлав. Том танхимаас гросфатерын (хөгшид ч бүжиглэдэг, удаан зөөлөн хөдөлгөөнтэй эртний бүжиг. «Гросфатер» гэж германаар «өвгөн аав» гэсэн утгатай үг аж) ая гэнэт сонстож бүгд ширээний араас босох болов. Залуу бид хоёрын хоромхон зуурын нөхөрлөл ч тэр дороо л дууслаа. Залуу маань босоод томчуудтай нийлэхэд би араас нь дагаж зүрхлэлгүй харин Валахина хатагтай охинтойгоо юу гэж ярина вэ гэдгийг ойртож очоод чагнав.

	— Хагас цагийн дараа явъя л даа гэж Сонечка үнэн сэтгэлээсээ гуйна.

	— Охин минь болохгүй ээ.

	— Намайг гуйж байгаа юм гээд та зөвшөөр л дөө гэж эрхлэн гуйх аж.

	— Маргааш миний бие муудчих юм бол чамд баясгалантай байх уу? гээд хатагтай Валахина инээмсэглэчхэв.

	— Аан! Зөвшөөрчихсөөн! Тийм ээ, үлдэх үү, тэгээд? гэж Сонечка шулганаад баярласандаа болж дэвхэцнэ.

	— Одоо яая гэхэв? За явж бүжиглэ... бүжиглэх залуу чинь ч энэ байна гэж над руу заав.

	Сонечка надад гараа өгч бид хоёр хөтлөлцсөөр том танхим руу гүйв.

	Би дарс уусандаа, бас Сонечка надтай хамт үлдэж хөгжил баясгалантай байгаад сэтгэл ихэд хөөрч мазур бүжиг дээр хөглөснөө ч ор тас мартаж орхив. Хөлөө дээр дээр өргөж морины явдал дуурайн намбатай шогшиж, нохойд уурласан хуцтай адил доороо дэвслэх зэргээр би алиалан баясахдаа энэ бүхэн үзэгчдэд ямар санагдах бол гэж огтхон ч бодсонгүй. Сонечка үргэлж л инээнэ. Гар гараасаа барилцан хоёулаа эргэлдэхэд инээж, нусны алчуур дээгүүр хөлөө удаанаар зөөж арай чүү давж байгаа дүр үзүүлж буй хөгшин ноёныг хараад бас инээж өөрийнхөө шаламгайг харуулах гэж бараг тааз хүртэл үсэрч цовхчиход минь мөн улам чанга инээнэ.

	Эмээгийн өрөөний дундуур өнгөрөхдөө би өөрийгөө толинд харав. Хөлс асгарч, үс маань сэгсийчихсэн, урьд урьдынхаасаа илүү өрвийчихсөн байлаа. Гэвч нүүр царайны маань ерөнхий байдал маш их хөгжөөнтэй, галтай цогтой, золбоотой үзэгдэхэд би өөрийгөө тоов.

	«Үргэлж ийм байсан сан бол би бас ч гэж зарим хүний сэтгэлийг татах л байсан бий» гэж бодов.

	Гэвч Сонечкагийн нүүр царайг харахад минийхтэй адил хөгжөөнтэй, галтай, цогтой байхаас гадна гоо үзэсгэлэн төгөлдөр учир миний урам хугарч, ийм гайхамшигт амьтны анхаарлыг өөртөө татна гэж найдах бол маш тэнэг хэрэг мөн гэж ойлгов.

	Түүнийг надад сайн болно гэж би найдах ч үгүй байлаа. Тэгээд ч үүний тухай ерөөсөө бодсонгүй. Сэтгэл минь аз жаргалаар тэртээ тэргүй бялхаж байсан хойно яах ч билээ дээ. Сэтгэлийг маань баяр баясгалангаар дүүргэсэн хайр дурлалын өмнөөс улам ч их аз жаргал шаардаж болно гэж би төсөөлөхгүй байв. Надад мөн ч сайхан байлаа. Зүрх маань дэрвэх тагтаа лугаа адил цохилж сэтгэл ихэд хөдлөн уйлмаар санагдана.

	Коридороор харанхуй пингийн хажуугаар бид хоёулаа явж байгаад би пин рүү хараад: «Энэ пинд Сонечкатай хамт бүхий л амьдралынхаа турш амьдрах болбол хэчнээн их зол жаргал вэ! Тэнд бид хоёрыг сууж байна гэж хэн ч мэдэхгүй бол сайхнаа» гэж бодлоо.

	— Өнөөдөр мөн ч сайхан өдөр байна шүү, тийм ээ? гэж би чичирхийлсэн дуугаар хэлчхээд хэлснээсээ эс юм болж хулчийгаад алхаагаа нэмэв.

	— Тийм ээ... ёстой сайхан байна! гээд нааш харахад нь нүүр царай нь маш уян зөөлөн байсан тул би түүнээс айхаа болив.

	— Тэр тусмаа оройн хоолны дараа... Гэвч та одоо удахгүй яваад өгнө. Тэгээд бид хоёр дахин дайралдахгүй гэхээс л надад хэчнээн их харамсалтай (гунигтай гэж хэлэх гэснээ зүрхэлсэнгүй) байна вэ гэдгийг та мэддэг ч болоосой.

	— Яагаад дайралдахгүй гэж? хэмээн тэр хэлэхдээ гутлынхаа хоншоорыг нүд салгалгүй ширтэж хажуугаар өнгөрөх сараалжин халхавчийг хуруугаараа оролдож цааш нь үргэлжлүүлэн: ангараг, сугар гарагт ээж бид хоёр Тверийн цэцэрлэгт гудамжаар тогтмол зугаалдаг юм. Та ерөөсөө зугаалдаггүй юм гэж үү? гэв.

	— Ирэх ангараг гаригт гаръя гэж заавал гуйна. Хэрэв гаргахгүй байвал зугтаагаад гарна, малгайгүй ч хамаагүй. Тийшээ очих замыг би мэднэ.

	— Хар даа гэж Сонечка гэнэт хэлээд:-өөрийндөө ирдэг жаалуудыг би үргэлж чи гэж дууддаг. Хоёулаа бас бие биеийгээ чи гэх үү. Тэгэх үү? гээд толгойгоо сэгсрээд шууд миний нүд рүү харав.

	Гросфатер бүжгийн өөр нэг ая эхэлж байхад бид хоёр том танхимд орж ирэв. Хөгжмийн ая, дуу чимээ миний хэлэхийг дуулдахгүй болгох үеийг хүлээж байгаад би: — За бүжиглэх үү? гэлээ.

	— За бүжиглэх үү, хө гээч гэж Сонечка миний хэлснийг засаад инээв.

	Чи гэсэн төлөөний үг хэд хэдээрээ орсон өгүүлбэрийг би дотроо тувт зохиож байсан боловч ганцыг нь ч хэлж чадсангүй байсаар байтал гросфатер бүжиг ч дуусчхав. Зориг дутчихлаа даа. «Тэгэх үү», «хэрэв чи» гэж хэлж байсан нь чихэнд үргэлж сонсогдох билээ. Толгой маань эргэж, Сонечкагаас өөр хэнийг ч би харахгүй байлаа. Урагшаа унжсан үсийг чихнийх нь араар хийхэд миний урьд хараагүй дух чамархай нь ил гараад ирэв. Том ногоон алчуураар зөвхөн хамрынх нь үзүүрийг цухуйлган чангахан ороохыг би мөн харж байв. Ягаахан хуруугаараа амныхаа харалдаа завсар гаргаагүй бол бүтэх байсан биз ээ. Ээжийнхээ хойноос шатаар бууж явахдаа бидэн рүү хурдхан эргэж хараад толгойгоо дохиод хаалганы цаагуур далд орох хүртэл нь би харлаа.

	Володя, Ивиныхан, залуу ноён, бид цөмөөрөө Сонечкаг шохоорхон шатан дээр зогсож түүнийг үдэн гаргаж өгч байлаа. Сонечка толгой дохихдоо хэнийг онцолсон бэ гэдгийг мэдэхгүй авч тэрхэн мөчид ганцхан надад л хандсан гэж би хатуу итгэсэн билээ.

	Ивиныхантай салах ёс гүйцэтгэхдээ, Сережатай хамаагүй чөлөөтэй магадгүй бүр ихэмсэгдүү ярьж гарыг нь атгав. Энэ өдрөөс эхлэн Сережа миний хайрыг алдаж эрх нөлөөнөөсөө гаргаснаа ойлгосон бол лавтай харамссан дагаа. Харин түүнийгээ мэдэгдүүлэхгүйн тулд юу ч болоогүй мэт байхыг хичээх ажгуу.

	Тэр үед би амьдралдаа анх удаа дурлалаасаа урваж, ингэж урвахын дур булаам амтыг анхны удаа амссан билээ. Үнэнээ илчлэлгүй удсаар зөвхөн үнэнч л байх дадал заншилтай болсон сэтгэлийг бүх юм нь шинэ соргог байгаа нууцхан дурлалаар сольсондоо би баяртай байв. Үүнээс гадна нэг зэрэг дурлахаа болиод дахин дурлана гэдэг бол урьдынхаасаа хоёр ч дахин илүү хүчтэй дурлана гэсэн үг билээ.


XXIV Бүлэг : ОРОНДОО ОРООД БАЙХАД

	 

	Орондоо орчхоод: «Сережад би яагаад тийм их хүчтэй, тийм удаан дурлаж байв аа? Нээрээ шүү! Тэр миний сэтгэлийг хэзээ ч ойлгодоггүй, үнэлдэггүй байсан билээ. Түүнд дурлах ч хэрэггүй байсан юм. Харин Сонечка бол, яасан хөөрхөн охин бэ! «Тэгэх үү», «Чи эхэлнэ шүү дээ» гэж би эргэцүүлэн бодож байв.

	Түүний нүүр царайг тод томруун санаж, орон дээрээ дөрвөн хөллөөд хөнжлөө толгой дээгүүрээ давуулж тал талаас нь хумьж тумлайдаад дулаахан сайхан боллоо. Тэгээд би сайхан мөрөөдөл, дурсгалын далайд умбав. Хөвөнтэй хөнжлийн дотрыг нүдээ хөдөлгөлгүй хараад л байхад Сонечка миний нүдний өмнө түрүүхэн харж байснаас ч илүү тодоор харагдах билээ.

	Би өөрийнхөө бодолд түүнтэй ярьж, тэр яриа хэчнээн утга учиргүй байсан авч надад нэн таатай санагдана. Учир нь миний ярианд чи, чамд, чамтай, чиний гэх үг үргэлж тааралдах билээ.

	Энэхүү хүсэл мөрөөдөл миний сэтгэлийг гүнээ хөдөлгөж өөрийнхөө зол жаргалаас хэн нэгэнтэй хуваалцмаар санагдав.

	— Хонгор минь гэж би бараг дуулдахаар хэлчхээд нөгөө тал руугаа эргээд, — Володя! Чи унтаж байна уу? гэж асуув.

	Урдаас нойрмог дуугаар, — Үгүй, юу гэсэн юм бэ? гэнэ.

	— Би бүр дурлачихжээ, Володя! Сонечкад үнэхээр дурлачхаж.

	— Тэгээд юу гэж?

	— Миний сэтгэл ямар байгааг чи төсөөлөх ч үгүй байна... Саяхан би хөнжилдөө ороод хэвтэж байхдаа түүнийг гайхалтай тодоор харж, тэр ч битгий хэл бид хоёр баахан ярьцгаалаа. Хэчнээн сайхан, хэчнээн сонин байсан гэж чи бодно. Тэгээд байна шүү дээ? Хэвтэж байгаад түүний тухай бодоход яагаад ч юм бэ нэг их гунигтай болж уйлмаар санагдах юм.

	Володя орон дээрээ хөдлөв.

	Би цааш нь үргэлжлүүлэн:

	— Ганц л юм хүсэх юм байна. Түүний хажууд үргэлж байж, дандаа харж байвал л боллоо. Өөр надад юу ч хэрэггүй. Харин чи дурласан уу? Яг үнэнээ хэл дээ Володя гэв.

	Сонечкад бүгдээрээ дурлаж, дурлалынхаа тухай яриасай гэж би яагаад ч юм бэ хүсэх юм.

	— Чамд ямар хамаатай юм бэ? гэж над руу эргэж хараад, — Яасан ч байж магадгүй гэв.

	— Чиний нойр огт хүрээгүй юм байна л даа, унтаж байгаа хүн болж намайг хуурсан байна гэж түүний цогтой, гэрэлтэй нүдийг хараад, унтах гэж огтхон ч бодоогүй байсныг нь мэдчихээд би хашхирав. Тэгээд хөнжлөө яран, хоёулаа түүний тухай ярья л даа. Ёстой хөөрхөн охин шүү, тийм ээ?... Үнэхээр хөөрхөн охин шүү. «Николенька! Чи цонхоор үсэр, эсвэл гал руу үсэр» гэж надад хэлбэл би ямар ч л байсан үсэрнэ. Тангараглахад ч бэлэн байна гээд, — Одоо ч үсэрч болно, үсрэх үсрэхдээ бүр баяртайгаар үсэрнэ шүү. Яасан хөөрхөн амьтан бэ дээ! гэж нэмээд түүнийг төсөөлөн санаад, дахин дахин санаж дурсан баясах санаатай нөгөө тал руугаа огцом эргээд дэрэн доогуур толгойгоо шургуулав. Тэгээд: «Володя, яасан их уйлмаар санагдана вэ» гэлээ.

	— Тэнэг ээ! гэж ах маань инээмсэглээд жаал дуугүй байснаа: Би бол чамаас шал өөрөөр. Болдог сон бол эхлээд түүний дэргэд сууж яривал сайхан... гэв.

	— Аан! Чи ч гэсэн дурласан байх нь ээ! гэж түүний үгийг би тастав.

	— Тэгээд гэж Володя өхөөрдмөөр инээмсэглэн үргэлжлүүлээд, — Гарыг нь, хурууг нь, нүдийг нь, уруулыг нь, хамрыг нь, хөлийг нь цөмийг нь үнсчих байсан гэв.

	— Ёстой тэнэг ээ! гэж би дэрэн доороос хашхирав.

	— Чи юу ч ойлгохгүй байна гэж Володя жигшсэн янзтайгаар хэлэх аж.

	— Чамайг бодвол бүх юмыг ойлгож байна, харин чи л гэж шал тэнэг юм ярих юм гэж нулимсаа асгаруулан би хэлэв.

	— Тэгээд уйлаад байхдаа яадаг юм бэ? Ёстой охин байна даа, чи!

	 

	
XXV Бүлэг: ЗАХИА

	 

	Тэр өдрөөс хойш зургаан сар өнгөрсний дараа, дөрөвдүгээр сарын арван зургааны өдөр, биднийг хичээлээ хийж байхад аав хүрч ирээд, өнөө орой бүгдээрээ тосгон руу явна гэж мэдэгдэв.

	Энэхүү мэдээг дуулчхаад зүрх маань яагаад ч юм бэ шимширч бодол санаа тэр дорхноо л ээж рүү тэмүүлэв.

	Ийнхүү гэнэт явах болсны учир бол дараах захидал байлаа:

	 

	Петровское, 

	Дөрөвдүгээр сарын 12.

	 

	«Дөрөвдүгээр сарын гуравны өдөр бичсэн чиний сайхан захиаг дөнгөж саяхан оройн арван цагт аваад сурсан заншлаараа тэр доор нь хариу бичиж сууна. Федор чиний захиаг өчигдөр хотоос авчирсан ажээ. Гэвч нэгэнт орой болсон учир захиаг өнөө өглөө л Мимид өгчээ. Намайг өвчтэй байгаа гэсэн шалтгаар Мими тэр захиаг надад өгөлгүй өдөржингөө байлгасан байна. Би ч үнэнээ хэлэхэд жаахан халуурч, орондоо орж хэвтээд дөрөв хонох гэж байна.

	Хонгор минь чи санаа битгий зовоорой. Бие маань зүгээр бололтой. Хэрвээ Иван Васильевич зөвшөөрвөл маргааш л босчих санаатай.

	Өнгөрсөн долоо хоногийн сугар гаригт би охидтой хамт зугаалахаар явсан юм. Гэтэл их зам дээр гарах үед, миний учиргүй их айдаг өнөөх жижиг гүүрний дэргэд, морьд шаварт суучхав. Маш сайхан өдөр байсан учраас, шаварт суусан тэргийг гаргаж байх хооронд их зам хүртэл явган явахаар би шийдсэн юм. Жижиг сүм хүртэл алхчихаад ядарч амрахаар суусан юм. Шаварт суусан тэргийг маань гаргахаар хүмүүс уван цуван цугларсаар байтал хагас цаг хиртээ хугацаа өнгөрч, би ч нэлээд даарч, миний нимгэн ултай гутал ч норж, хөл ч их даарлаа. Үдийн хоолны дараа миний бие нэг л эвгүйрхэж даараад ч байх шиг, халуураад ч байх шиг байлаа. Гэвч тогтсон журмын дагуу би хэвтсэнгүй. Цай уусныхаа дараа Любочкатай хамт төгөлдөр хуур дээр зэрэг тоглохоор суусан билээ. (Любочка маягтай сайн тоглодог болсон шүү. Чи үзээд лав гайхах биз!) Гэтэл хөгжмийн аялгууны айзмыг би тоолж чадахгүй будилаад, гайхсаныг яана. Би хэд дахин алдахгүй, зөв тоолохыг оролдсон авч харин улам их будилж чихэнд нэгэн сонин шуугиан сонстох болов. Би, нэг, хоёр, гурав гэж тоолж байснаа гэнэт л: найм, арван тав гэж буруу тоолж, хамгийн гол нь өөрийнхөө худлаа тоолохыг мэдсэн хэр нь алдаад байв. Эцэст нь Мими надад тусалж оронд хүчээр шахуу хэвтүүлсэн. Хэрхэн өвдсөн тухайгаа, үүнд гагцхүү өөрөө буруутайгаа би хонгор чамдаа ийнхүү дэлгэрэнгүй бичлээ. Маргаадар нь би нэлээд хүчтэй халуурч хөөрхий өнөөх Иван Васильич намайг үзэхээр ирээд одоо хүртэл манайд байгаа, нэн удалгүй эмчилж дуусна гэх юм. Иван Васильич ёстой гайхамшигтай өвгөн юм аа! Намайг халуурч дэмийрч байхад бүхэл шөнөжингөө миний дэргэд нүд анилгүй сууж асарсан билээ. Одоо намайг захиа бичиж байхад буйдантай өрөөнд охидод герман үлгэр ярьж тэд нар нь ч учиргүй хөхрөлдөх юм.

	«La belle Flamande»6  гэж чиний нэрлэдэг бүсгүй манайд зочилж байгаа. Удахгүй хоёр долоо хонох гэж байна. Ээж нь хаашаа ч юм бэ зочлохоор явсан аж. Энд надад их л тус болох юм. Сэтгэлийнхээ бүхий л нууцыг надад ярих юм. Үзэсгэлэн төгөлдөр сайхан царайтай, цагаан цайлган сэтгэлтэй, залуухан бүсгүй юм. Хэрвээ сайн хүний гар дээр байсан сан бол бүх л талаараа гайхамшигт хүүхэн болох буй заа. Гэвч ярианаас нь үзэхэд, хүрээлэн буй орчин нь түүнийг бүрмөсөн хөнөөж байгаа бололтой юм. Хэрвээ олон хүүхэдгүй сэн бол өргөж авч буян үйлдэх юм сан гэж би хааяа бодох юм.

	Любочка чамд өөрөө захиа бичих гэж хүсэх авч гурав дахь цаасаа урж: «Ганцхан л алдаа хийвэл аав дооглож бүгдэд үзүүлнэ» гэх юм. Катенька өнөө л ялдам хөөрхөн хэвээрээ. Мими ч яах вэ, өрөвчхөн сэтгэлтэй, уйтгартай хэвээрээ, ер нь бахь байдгаараа л байна. Одоо чухал асуулт руу шилжье. Энэ өвлийн ажил бүтэмжгүй тул Хабаровскийн мөнгөнөөс авах хэрэгтэй! боллоо гэж чи бичжээ. Миний зөвшөөрлийг асууж байгаа чинь надад хачин санагдах юм. Чи бид хоёр байгаа юмаа чинийх минийх гэж хуваана гэж үү?

	Намайг гомдоохгүйг хэчнээн, хонгор найз чи минь надаас бүх үнэнээ нуудаг билээ. Гэвч би таамаглаж байна. Чи тоглож хожигдоод их мөнгө алдаж л дээ. Харин би үүнд огт гомдохгүй байна, андгайлсан ч бэлэн. Тийм учраас хэрвээ тэр мөнгө чамд үнэхээр тус болох юм бол олон юм бодож өөрийгөө бүү зовоо. Чиний хожих мөнгөнөөс хүүхдүүддээ зориулна гэж би ерөөсөө найддаггүй. Түүгээр ч барахгүй, чиний бүх хөрөнгөнд найдахаа больсон, уучлаарай. Чамайг хожсон ч хожигдсон ч би огт баярладаггүй, гомддог ч үгүй. Тоглоомд үхэн хатан дурлах чинь намайг харин гомдоох юм. Тэр тоглоом чиний зөөлөн хайрын хэсгийг надаас булааж, намайг ийм ширүүн үг чамд хэлэхэд хүргэж байгаад л би гомдох юм. Энэ нь надад хэчнээн хүнд хэцүү вэ гэдгийг бурхан л ганцаараа мэднэ дээ! Биднийг хоосон ядуу байхаас хамгаалах биш (хоосон ядуу байх яах вэ?) харин хүүхдүүдийн эрх ашгийг би хамгаалах үүрэгтэй. Бидний эрх ашигтай тулгарах тэр аюулт байдлаас ангижруулж өгөөч гэж би бурхнаас үргэлж л гуйдаг билээ... Өнөө хүртэл бурхан миний хүслийг зөвшөөрч ирлээ. Биднийх биш хүүхдүүдийнх болсон өмчөө золиосонд гаргах юм уу эсвэл... бодохоос ч аймаар юм. Тийм нөхцөлд хүргэх шугамын цаана чи өнөө хүртэл гарсангүй. Гэвч тэрхүү аюул, золгүй явдал бидэнд цаг тутам л заналхийлж байна. Тиймээ! Энэ бол бид хоёрт бурхнаас илгээсэн хүнд сорилт юм шүү!

	Чи хүүхдүүдийн тухай бичиж урьдынхаа маргааныг дахин сэргээж билээ. Тэднийг сургуульд оруулахыг зөвшөөрөөч гэж чи надаас хүсэх юм. Тиймэрхүү, сургуулийн хүмүүжилд миний жигтэйхэн дургүйг чи мэднэ шүү дээ...

	Хонгор найз минь, чи надтай санал нэг байна уу үгүй юу гэдгийг мэдэхгүй юм даа. Ямар ч л байсан чамаас чин үнэнээсээ гуйя. Намайг хайрладаг хайрын чинь нэрийн өмнөөс, намайг амьд байхад, эсвэл бурхан биднийг салгахаар шийдэж намайг насан эцэслэсэн хойно, тийм юм хэрхэвч хийхгүй гэж амлаач гэж чамаас гуйя.

	Гэрийн ажлаар Петербург явах хэрэг гарлаа гэж чи бичих аж. Бурхан чамайг бүү орхиг хонгор минь, тийшээ яваад түргэн буцаж ирээрэй. Чамгүйгээр энд бидэнд маш их уйтгартай байх юм! Манай энд гайхамшигтай сайхан хавар болж байна. Тагтны хаалгыг онгойлгочихсон байгаа. Ногооны хүлэмж рүү явах зам хатсанаас хойш дөрөв ч хоночихлоо. Тоорын мод сайхан цэцэглэж, энд тэнд цас тарлантаж харагдах бөгөөд хараацай шувуу ч аль хэдийн нисээд ирсэн. Өнөөдөр Любочка надад хаврын анхны цэцэг тастаж авчирч өглөө. Эмчийн хэлснээр би гурав хоногийн дараа бүрэн эдгэрч эрүүл агаарт гарч хаврын сайхан наранд биеэ ээх боломжтой болно. Хонгор найз минь, баяртай, миний өвдсөн, өөрийнхөө хожигдсон тухай битгий бодоорой, санаагаа бүү зовоогоорой. Ажлаа түргэн дуусгаад л хүүхдүүдээ аваад зунжингаа байхаар наашаа ирээрэй. Зуныг яаж өнгөрөөх тухай би сайхан сайхан юм төлөвлөсөн, чамайг л хүлээж байна.

	Захианы дараах хэсгийг өөр цаасны тасархай дээр францаар яаруу сандруу таталган бичжээ. Би түүнийг үгчлэн орчуулаад сийрүүлье:

	«Өөрийнхөө өвчний тухай бичсэнийг бүү үнэмшээрэй. Тэр өвчин хэчнээн их аюултай гэдгийг хэн ч сэжиглэхгүй байгаа. Энэ орон дээрээс дахин босохгүй гэдгээ л би сайн мэдэж байна. Ганц ч хором хойшлуулалгүй, хүүхдүүдээ аваад бушуухан ирээрэй. Чамайг эцсийн удаа тэвэрч, тэднийг үнсэж амжиж юун магад. Энэ бол миний хамгийн сүүлчийн хүсэл билээ. Энэ нь чамд ямаршуу хүнд байх вэ гэдгийг би ойлгож байна. Гэвч эрт орой хэзээ нэгэн цагт би ч юм уу эсвэл өөр нэгэн хүн ч юм уу чамд үүний тухай хэлэх л байсан биз ээ. Бидэнд тулгарсан энэхүү зовлонг сэтгэл санаагаа унагалгүйгээр, бурхны нигүүлсэлд найдаж хүлээн авъя даа. Бурхны заяасан заяанд л найдъя.

	Миний бичсэнийг өвчтэй хүний дэмийрэл гэж битгий бодоорой. Харин ч энэ мөчид миний ухаан санаа хэзээ хэзээнээс саруул, тайван байна. Аймхай, хулчгар сэтгэлийн хуурмаг, бүдэг бадаг зөн гэж өөрийгөө бүү тайвшруулаарай. Би сайн мэдэрч, мэдэж байна. Бурхан надад тайлж өгсний улмаас амьдрах хугацаа минь маш бага үлджээ гэдгийг би одоо мэдэж байна.

	Чамдаа, хүүхдүүддээ зориулсан миний хайр, амьдралтай минь хамт дуусчих юм гэж үү? Үгүй ээ гэдгийг би ойлголоо. Дурлалгүй амьдарч болохгүй гэж би боддог. Тэгээд энэ хайр дурлалын маань гал дөл сэтгэлд улам их бадран дүрэлзэх тул түүнийг устчихна гэж би төсөөлж чадахгүй байна. Та нарыгаа хайрлах хайр л сэтгэлийг минь тэтгэдэг билээ. Миний хайр дурлал хэзээ нэгэн цагт мөхөж алга болох байсан сан бол хэзээ ч төрөх ч үгүй байсан биз. Тийм учраас энэ хайр минь үүрдийн үүрд мөнх байх тавилантай.

	Би удалгүй та нараасаа бүрмөсөн хагацна, гэсэн ч миний хайр дурлал та нарыг хэзээ ч орхихгүй гэдэгт бат итгэж байна. Энэхүү итгэл сэтгэлийг маань баясгаж ингэснээр надад улам бүр ойртож байгаа үхлийн цагийг сэтгэл амарлингуй тайван хүлээе.

	Миний сэтгэл санаа тайван байна. Үхэл бол өөр илүү сайхан амьдралд шилжих шат гэж би үргэлж боддог байсныг бурхан мэднэ. Гэтэл нүднээс минь нулимс яагаад урсана вэ?... Хайрт ээжээс нь хүүхдүүдийг юунд салгана вэ? Ийм хүнд хүчир гэнэтийн цохилт чамд юунд өгнө вэ? Та нарын хайр ивээл миний амьдралыг жаргалаар дүүргэж байгаа энэ үед би яагаад үхэх ёстой юм бэ?

	Ариун бурхнаас тогтоосон хувь заяа л мэдэг.

	Нулимс асгарах тул би цааш нь бичиж чадашгүй нь. Чамайгаа дахин харахгүй ч байж болзошгүй. Хайрт анд минь, би энэ амьдралдаа чиний ачаар жаргаж явсан билээ. Чамд би үргэлж талархаж явдаг юм. Хойд насандаа очсон хойноо чамд туслаач гэж бурхнаас гуйна. Хонгор минь, баяртай. Би өөрөө байхгүй болсон ч хайр дурлал минь чамайг хэзээ ч хаана ч орхихгүй. Хонгорхон Володя минь, баяртай. Миний хөөрхөн Николенька-Веньямин минь баяртай.

	Хэзээ нэгэн цагт тэд нар намайг мартчихна гэж үү?»

	 

	Уул захианд францаар Мимигийн бичсэн дараах агуулгатай зурвас байлаа:

	 

	«Хатагтайн бичсэн гунигт зөн эмчийн хэлснээр батлагдлаа. Энэ захиаг шуудангаар явуулаарай гэж өчигдөр өөрөө хэлсэн юм. Халуураад дэмийрч байхдаа хэлсэн байж юун магад гээд би өнөө өглөө болтол хүлээж захиаг задлахаар шийдсэн юм. Тэгээд задалмагц л өнөөх захиа яасан бэ, явуулаагүй бол одоохон шатаа гэж Наталья Николаевна хэлсэн юм. Энэ захианы тухай үргэлж ярьж, танд энэ захиа том цохилт болно хэмээн байн байн давтана. Энэ ариун амьтныг биднийг орхиж одохоос нь өмнө харахыг хүсэж байгаа бол та бушуухан наашаа ирээрэй! Муухан бичсэнийг минь уучлаарай. Би гурван шөнө унтаагүй юм. Түүнд би хэчнээн их хайртай вэ гэдгийг та мэдэх биз ээ!»

	 

	Дөрөвдүгээр сарын арван нэгний шөнийн турш ээжийн өрөөнд байсан Наталья Савишна надад хожим хойно ярихдаа, захианыхаа эхний хэсгийг ээж биччихээд, орныхоо хажуу дахь жижиг шүүгээн дээр тавиад зүүрмэглэсэн аж.

	Тэгээд Наталья Савишна цааш нь ярихдаа:

	— Би ч гэсэн өөрөө матмал сандал дээр сууж байгаад унтчихаж. Нэхэж байсан оймс маань газар унаад өгсөн байлаа. Шөнийн нэг цагийн алдад түүний ярьж байхыг би нойрон дундаа мэдэв. Нүдээ нээгээд харсан чинь, хөөрхий тэр амьтан орон дээрээ суугаад гараа ингэж тавьчхаад учиргүй уйлж байлаа. «Ингээд л дуусна гэж үү?» гэснээ нүүрээ гараараа таглачхав. Би ч босон харайж: «Яагаа вэ? Юу болоо вэ?» гэв.

	— Наталья Савишна минь дээ, би сая хэнийг харсан гэж та санана.

	Би тэгээд өөрөөс нь хэчнээн асуусан боловч надад юу ч хэлсэнгүй. Жижиг ширээ авчруулж захиа дээрээ нэмж юм биччихээд харж байж машиндуулаад тэр дор нь дугтуйлж илгээхийг айлдсан юм. Үүний дараа бие нь бүр ч их муудсан юм даа гэлээ.


XXVI Бүлэг: ТОСГОНД БИДНИЙГ ЮУ УГТАВ

	 

	Дөрөвдүгээр сарын арван найманд Петровскийн байшингийн үүдний довжооны дэргэд бид замын тэрэгнээс бууцгаав. Москвагаас хөдлөхөд аав нэг л хачин бодлогошроод байсан тул, ээж өвдөө юу? хэмээн Володягийн асуухад түүн рүү гунигтайгаар харснаа толгойгоо дуугүй дохив. Замд нэлээд тайвширсан авч гэртээ дөхөх тусам нүүр царай нь улам гунигтай болсоор тэрэгнээс буух үед байшингаас гүйн гарч ирсэн, амьсгаадаж уухилсан Фокагаас: «Наталья Николаевна хаана байна?» гэж асуухад нь хоолой нь чичирхийлж нүдэнд нь нулимс гүйлгэнэх аж. Хөөрхий өвгөн Фока бидэн рүү хурдхан шиг харснаа харцаа буулгаад өрөө рүү орох хаалгыг онгойлгож өгөхдөө буруу харан:

	— Унтлагынхаа өрөөнөөс гаралгүй зургаа хонох гэж байна гэлээ.

	Ээжийн өвдсөн тэр золгүй өдрөөс хойш Милка тувт гасалж байсан гэж би хожим сонссон билээ. Тэгтэл аавыг хармагцаа Милка баясаж түүн рүү цоройж гангинан гарыг нь долоож эрхлэн наадна. Гэвч аав түүнийг хажуу тийш нь түлхээд зочдын өрөө рүү, дараа нь буйдантай өрөө рүү орлоо. Буйдантай өрөөнд унтлагын өрөө рүү шууд орох хаалга байдаг билээ. Энэхүү өрөө рүү ойртох тусам түүний сэтгэл санаа улам их зовж байгаа нь хөдөлгөөнөөс нь илт ажээ. Буйдантай өрөөнд ороод аав өлмий дээрээ сэмхэн явж, хаалттай байгаа дараачийн өрөөний хаалганы бариулаас барихаасаа өмнө амьсгаагаа арай чүү авч загалмайлан мөргөв. Үс гэзэг нь сэгсийсэн, уйлж унжсан Мими энэ үед коридороос  гүйж гарч ирлээ. Цөхрөнгөө үнэхээр барсан хүн аятай шивгэнэн: «Петр Александрыч минь дээ! гээд өнөөх өрөөний хаалгыг онгойлгох гэж аавын оролдож байгааг хараад, үүгээр орж болохгүй. Зарц хүүхнүүдийн өрөөгөөр дамжиж орж байгаа» гэв. Ямар нэг аймшигт юм төсөөлж уй гашуунд нэгэнт хөтлөгдсөн хүүхдийн сэтгэлд энэ бүхэн хэчнээн их хүнд дарамт үзүүлж байсан гэж санана!

	Тэгээд бид зарц хүүхнүүдийн өрөө рүү явав. Нүүрээ хувиргаж бидэнд янз бүрийн дүр үзүүлэн хөгжөөдөг байсан тэнэг Аким бидний замд тааралдав. Энэ мөчид харин Аким огтхон ч инээдтэй харагдаагүйгээр барахгүй, түүний ганц ч бодол илэрхийлэхгүй хийгээд тоомсоргүй байдалтай нүүр царайг харахад гайхсанаа хэлэх үү гуньсан хэлэх үү. Зарц нарын өрөөнд ороход юм хийж байсан хоёр эмэгтэй босож бидэнтэй мэхэсхийн мэндлэхэд нүүр царай нь маш их гунигтай байсан учир би их айлаа. Мимигийн өрөөг өнгөрөөд унтлагын өрөөний хаалгыг аав онгойлгоход бид хойноос нь даган тийшээ оров. Алчуур өлгөсөн хоёр цонх хаалганаас баруун гар талд байлаа. Нэгнийх нь хажууд нүдний шилээ хамар дээрээ тохсон Наталья Савишна оймс нэхэж суух аж. Урьд өмнө биднийг үнсдэг байсан бол одоо харин тэгсэнгүй. Зөвхөн босоод л нүднийхээ шилэн дээгүүр хараад тэр дороо л нулимс асгаруулав. Урьд дандаа л амгалан тайван байдаг атлаа одоо бүгдээрээ биднийг хармагцаа уйлж унжаад байгаа нь надад маш хачин байв.

	Хаалганаас зүүн гар талд халхавч, түүний цаана ор, жижиг ширээ, дээр нь дүүрэн эм тавиастай бяцхан шүүгээ байх агаад түүний дэргэдэх зөөлөн сандал дээр эмч зүүрмэглэх ажээ. Орны хажууд шаргал үстэй, гоо үзэсгэлэнт залуухан хүүхэн өглөө өмсдөг богино тэрлэгтэй зогсож байв. Ханцуйгаа бага зэрэг шамлаад энэхэн мөчид надад харагдахгүй байгаа ээжийн толгойн дээр мөс тавих ажээ. Энэ бол ээжийн захиандаа бичсэн манай гэр бүлийн амьдралд хожим хойно их тус дэм болсон үзэсгэлэнт Фламанд хүүхэн байлаа. Биднийг өрөөнд орж ирмэгц ээжийн толгой дээрээс гараа аваад богино тэрэгнийхээ энгэрийн хуниасыг засчхаад бидэнд хандан: «Ухаангүй байна» гэж шивнэв.

	Энэ үед би асар хүчтэй уй гашууд автагдсан хэдий боловч хажууд буй жижиг сажиг бүх юмыг анзаарч байв. Өрөөнд бараг харанхуй, халуун хийгээд гаа, үнэртэй ус, балжингарам цэцгийн эм, гофманы дусаал үнэртэж байлаа. Түүний үнэр намайг ихэд сочоосон тул одоо хүртэл түүнийг үнэрлэх битгий хэл зүгээр санахад л тэр харанхуй, бүгчим өрөө санаанд орж тэрхүү аймшигт мөчийн жижиг сажиг элдэв юм бүгд л санагдана.

	Ээжийн зовхи нээлттэй авч нүд юу ч харахгүй байлаа... Энэ аймшигт харцыг би хэзээ ч мартахгүй билээ! Тэрхүү харцанд хэчнээн их зовлон шаналал байсан бэ!...

	 Тэгээд биднийг өрөөнөөс гаргав.

	Амьсгаагаа хураахаас өмнөхөн ээж ямар байсан тухай хожим Наталья Савишнагаас асуухад ингэж хэлсэн юм:

	— Та нарыг явсны хойно эжий чинь удаан шаналж эргэж хөрвөж билээ. Хөөрхий амьтны энд нь л нэг юм дараад байх шиг байсан даа. Дараа нь дэрнээсээ толгойгоо унжуулаад тайван нойрсоод өгсөн. Ёстой л ариун амьтан даа хөөрхий. Уух юм яагаад авчрахгүй байна вэ гэж би дөнгөж гарч хэлээд л эргэж ирэхэд хөөрхий тэр маань хамаг юм аа тойруулаад шидчихсэн аавыг чинь дуудаж байлаа. Аав чинь тэр амьтан руу дэмий л тонгойж билээ. Гэвч хүссэнээ хэлэх гэхэд хүч нь хүрэхгүй байгаа бололтой. Уруулаа хөдөлгөх төдий: «Бурхан минь! Тэнгэр минь! Хүүхдүүдийг минь, хүүхдүүдийг минь» гэж амьсгаадна. Та нарын хойноос гүйдэг юм билүү гэтэл Иван Васильевич намайг зогсоогоод: «Хэрэггүй байх аа. Сэтгэл санаа нь бүр ч их шаналж зовох бий» гэсэн юм. Дараа нь зөвхөн гараа л өргөж буулгаад байх боллоо. Тэгснээрээ юу хэлэх гэсэн юм бэ, бурхан л мэднэ биз. Амьсгаагаа хураахаас нь өмнө түүнийг хүүхдүүдтэй нь бурхан уулзуулсангүй дээ. Тэгснээ бүр өндийж ирээд гараараа нэг зангачхаад ярьж гарсан юм. Хоолойны нь өнгө одоо ч бодоход айдас хүрмээр. «Бурхан ээж минь, тэднийг бүү ! орхиорой!...» гэж хэлж байсан. Энэ үед л чухам өвчин нь түүний зүрхэнд тулсан байх. Нүдийг нь харахад хөөрхий тэр маш их тарчилж байсан. Дэрээ тэвэрч унаад орныхоо даавууг шүдээрээ зууж, бурхан минь, нулимс нь урсаад л байсан.

	— Тэгээд цаашаа? гэж би асуув.

	Цааш нь Наталья Савишна ярих сэхээгүй байлаа. Буруу хараад мэгшин уйлна.

	Ээж минь даанч их зовж байж амьсгаа хураажээ.


XXVII Бүлэг: УЙ ГАШУУ

	 

	Маргааш орой нь ээжийгээ дахин хармаар санагдлаа. Айдгаа даваад өрөөний хаалгыг аяархан онгойлгож том танхим руу өлмий дээрээ гишгэсээр оров. Өрөөний голд буй ширээн дээр авс байна. Түүнийг тойроод лааны мөнгөн суурь дээр асаж дуссан лаа байх аж. Цаад буланд дьячок (сүмийн бага хэргэм тушаалтай лам) нэг өнгийн намуун дуугаар шашны уншлага уншина.

	Би хаалганы дэргэд зогсож танхимд буй бүх юмыг харж байлаа. Гэвч нулимс асгаруулсаар цуцсан нүд маань юу ч харахгүй, гуньсан сэтгэл маань юу ч тунгаахгүй аж. Тэндэх гэрэл, хоргой, хилэн, лааны том, том суурь, эмжээртэй ягаавтар өнгийн дэр, цэцгийн туурцаг, туузтай бяцхан оройвч, лааны өнгөрхүү нэгэн тунгалаг юм бүгд хоорондоо холилдож, нүдний өмнө эрээлжлэн байж билээ. Түүний нүүрийг харах гэж би сандал дээр гарч зогсов. Гэвч нүүр нь байх ёстой газар өнөөх л цайвар шар туяатай тунгалаг зүйл бүрэлзэнэ.

	Энэ бол нүүр нь юмаа гэдэгт би итгэж чадахгүй байлаа. Сайтар ажиглаж харсан хойно танил дотно дүрс аажим аажмаар танигдав. Энэ бол үнэхээр нүүр нь байна гэдгийг мэдмэгцээ би айсандаа хирдхийн цочив. Түүний аниастай нүд яагаад ингэтлээ их хонхойчихоо вэ? Яагаад нүүр нь ингэтлээ их цайчихаа юм бол? Гэрэлтсэн арьсны нь доор, өрөөсөн хацар дээр нь хар толбо хаанаас гараад ирдэг билээ? Нүүр царайны нь байдал яагаад ингэтлээ ширүүн хүйтэн байна вэ? Уруул нь яагаад ийм их найгаав ээ? Уруулынх нь байдал маш сайхан сүрлэг байдалтай хийгээд ер бусын их амар тайвныг илтгэж, түүнийг харах тусам яагаад ч юм бэ, миний нуруу руу хүйт оргиж, толгойн үс арзас арзас хийнэ...

	Харах бүрий л энэхүү амьгүй нүүр лүү миний нүдийг ямар нэгэн далдын дийлдэшгүй хүч улам их татаж байгааг би мэдэрч байлаа. Би түүнээс хараагаа салгасангүй. Сэтгэхүй минь амьдрал зол жаргалаар бялхсан дүр зураг бүтээнэ. Өмнөө хэвтэж буй амьгүй бие рүү энэ дурсгалтай огтхон ч холбоогүй мэт зүйл харж байна би. Түүнийг янз янзын байдал нөхцөлд байгаа юм шиг би санаандаа дүрсэлж, амьдаар, мөн хөгжөөнтэй инээмсэглэж байгаагаар бодно. Гэтэл миний харц түүний цонхигор царайны нэгэн юманд тээглэж би давхийн цочиж аймшигт бодит байдлыг гэнэт санаад хирдхийсэн боловч харцаа түүнээс салгахгүй л байлаа. Мөрөөдөл минь үнэн бодит байдлыг дахиад л солих ажээ. Үнэн, бодит байдал мөрөөдлийг маань дахиад л сарниулна. Ингэсээр сэтгэхүй маань цуцаж намайг хуурахаа болив. Тэгээд үнэн бодит байдлыг ч гэсэн мэдрэхээ больж, ер нь юу болж байна вэ гэдгийг хүртэл ойлгохоо байлаа. Ийм байдалд ороод хэчнээн удсаныг мэдэхгүй. Харин өөрийнхөө амьд явааг хэсэг зуур ухаарахаа болиод ямар нэгэн сайхан, хэлэхийн аргагүй таалалтай хийгээд уйтгартай баяр цэнгэл эдэлснийгээ санах юм.

	Дээд ертөнц рүү нисэн одохдоо түүний өгөөмөр сайхан сэтгэл, биднийгээ дээр нь үлдээсэн энэхүү ертөнц рүү гунигтайгаар эргэн харсан байж магадгүй юм. Миний гуньсныг хараад тэрхүү гуньхралыг минь өрөвдөж, хайр ивээлийн хүчит жигүүр дээр сууж тэнгэрийн гуньхралын инээмсэглэлтэйгээр газарт бууж ирээд намайг тайтгаруулж адисалсан юм байлгүй дээ.

	Хаалга чахрах дуу гарч өөр нэг дьячок энд байгаагаа солихоор орж ирлээ. Тэр чимээгээр сэрмэгцээ, энэ сандал дээр намайг огтхон ч гашуудаж харамссан шинжгүй зогсож, уйлахгүй байгааг хараад энэ жаалын сэтгэл ч гэж ёстой нэг чулуу юм даа, зүгээр сонирхоод л энэ сандал дээр гарсан бий хэмээн орж ирсэн дьячок бодвол яана гэж би сандрав. Энэ бодол миний тархинд бусад бодлоос түрүүн орж ирсэн юм. Тэгээд би загалмайлан мөргөөд бөхийн ёсолсноо уйлчхав.

	Тэр үеийн сэтгэгдлээ одоо эргэн дурсахад өөрийн ухаангүй болсон тэр мөч л жинхэнэ уй гашуу, зовлонгийн мөч байжээ гэж би боддог юм. Оршуулахаас нь өмнө, оршуулсны нь дараа би тувт уйлж, гунигт автсан байсан ч тэр гунигаа одоо санахад ичих шиг болно. Ямар ч юм бэ нэгэн муухай юм тэр гунигтай холбоотой байсан юм. Тэр нь бүгдээс илүү их гуньсан гутарсан гэдгийгээ харуулахыг хичээх, бусдад ямаршуу сэтгэгдэл төрүүлж байна вэ гэдгээ мэдэхийг оролдох, Мимигийн оройвч малгай юм уу эсвэл бусдын нүүр царайны байдлыг ажиглахад хүргэх дэмий сониуч зан байлаа. Туйлын гаслан зовлонд автагдахгүй байгаадаа би өөрийгөө жигшиж, бодож мэдрэх юм аа нууж далдлахыг оролдох тул миний гаслан зовлон үнэн сэтгэлийнх биш харин хиймэл болоод байлаа. Үүнээс гадна би бол зовсон амьтан хэмээн өөрийнхөө тухай бодоход надад таатай санагдана. Тэгж дахин дахин бодохыг хичээж тэгснээр тэрхүү зөвхөн хар амиа бодсон бодол миний жинхэнэ үнэн сэтгэлийн уйтгар гунигийг дарна.

	Гаслан зовлонгийн гашуун амт амссаны дараа бөх тайван унтдаг билээ. Өглөө сэрэхэд нус нулимс маань ч хатаж, сэтгэл зүрх тайвширсан байв. Хөдөөлүүлэхээс өмнө арван цагийн орчим талийгаачийн хойд насны буян үйлдэх болоход биднийг дуудав. Эзэгтэйтэйгээ сүүлчийн салах ёс гүйцэтгэхээр ирж бөөн нулимс асгаруулах, тариачид, зарц нар өрөөнд дүүрэн. Буян үйлдэх үед би гаднаа нэлээд уйлж, хичээнгүйлэн загалмайлан адисалж, байн байн бөхийх боловч дотроо мөргөлгүй хийгээд сэтгэл амгалан байлаа. Хагас фрак хувцас минь сугаар бариу юм даа, өмднийхөө өвдгийг хиртүүлчихгүй юм сан хэмээн бодож тэнд байгаа хүмүүсийн нүүр царайг анхааралтайгаар харж байв. Авсны толгойн талд аав зогсож байлаа. Царай нь зэвхий цайж, өөрөө нулимсаа тун их хүч гарган барьж буй бололтой. Аавын хар фрак хувцас, өндөр бие, цайвар царай мөн загалмайлан адислах, газарт гараа хүргэн мэхийн ёслох, ламаас лаа авах юм уу эсвэл авсанд ойртон очих нь маш сүртэй харагдах ажээ. Гэвч яагаад ч юм бэ мэдэхгүй, харин ийм мөчид тэгтлээ сүржин харагдаад байгаад нь миний дургүй хүрч байв. Мими хана налан зогсох нь хөл дээрээ арай чүү тогтож байгаа болов уу гэмээр аж. Түүний хувцас хунар үрчийчихсэн, тоос шороо болсон хийгээд оройвч малгай нь хүртэл унах шахсан байлаа. Нүд нь улайж, толгой нь салганах аж. Толгойны үс арзасхиймээр муухай чарлан уйлах бөгөөд алчуураараа юм уу эсвэл гараараа нүүрээ байсхийгээд л таглана.Үзэгчдийн харцнаас нүүрээ далдалж худлаа уйлахаасаа ганц ч болтугай хором амрахыг бодож тэгж нүүрээ таглаж байна даа гэж санагдана. Ээжийн нас барсан нь түүнд аймшигт цохилт болсон, тэгээд энэ цохилтыг яасан ч давж чадахгүй гэж түүний, аавд өчигдөр хэлж байсныг нь би саналаа. Лхам тэнгэр (ээжийг Мими тэгж нэрлэх билээ) амьсгаагаа хураахаас өмнө өөрийг нь мартаагүй хийгээд Катенька тэр хоёрын ирээдүйг дэгжээхээр шийдсэн юм гэнэ билээ. Ийнхүү ярихдаа Мими гашуун нулимс асгаруулна. Уй гашуу нь үнэн сэтгэлийн байж болзошгүй хэдий боловч тэр уй гашуу нь ариун тунгалаг, асар их юм аа гэхэд эргэлзээтэй байлаа. Гашуудлын цагаан туузаар эмжсэн хар хувцастай Любочкагийн нулимс зогсоо зайгүй урсана. Авс руу үе үе тонгойхыг нь харахад царай нь айж сандарсныг илчилнэ. Катенька ээжийнхээ хажууд зогсож байлаа. Сэтгэл санаа нь хэдий гутарсан авч нүүр царай нь урьдын адил ягаахан сайхан туяатай аж. Ний нуугүй, цагаан цайлган сэтгэлтэй Володя гаслан зовлонгийн үед ч мөн адил уй гашуугаа илэн далангүй гаргадаг билээ. Эсвэл ямар нэгэн юм руу зогтусан бодлогошрон зогсох юм уу эсвэл амаа мурийлган хурдхан шиг загалмайлан мөргөөд бөхийн ёслох аж. Энд байгаа гаднын бүх хүнийг би тэвчиж ядан байв. Талийгаач хойд ертөнцөд илүү сайхан зол жаргалтай байна, ер нь энэ ертөнцийн биш буянтай ариун хүн байсан юм гэх мэт тайтгаруулах үгийг аавд хэлэхэд миний уцаар хүрнэ.

	Түүний тухай ам ангайх, уйлах эрх тэдэнд байна гэж үү? Тэдний зарим нь биднийг өнчин хүүхэд гэж байлаа. Ээж нь нас барсан хүүхдийг тэгж нэрлэдэг гэдгийг тэдэнтэй тэдэнгүйгээр мэдэхгүй юм шиг! Нөхөрт дөнгөж гарсан бүсгүйг Madame7  хэмээн анхны удаа дуудах гэж яардагтай адил биднийг хамгийн түрүүн тийнхүү нэрлэх нь тэдэнд таатай байсан байх аа.

	Том танхимын нэг буланд, шүүгээний онгорхой хаалганы цаана бараг нуугдах шахуу нэгэн буурал, бөгтөр эмгэн өвдгөн дээрээ сөхрөн суух аж. Хоёр гараа хавсран, тэнгэр өөд харж уйлахгүй мөргөн суух ажгуу. Түүний сэтгэл санаа бурхан руу тэмүүлж ертөнц дээр өөрийнх нь хамгийн хайртай дотно байсан хүнтэй нь өөрийг нь тэнд учруулж өгөхийг хүсэх агаад тэрхүү хүсэл нь удахгүй биелнэ гэдэгт бат итгэх амой.

	«Түүнийг ёстой л жинхэнэ хайрлаж явсан хүн энэ байна даа!» гэж бодоод би өөрөө өөрөөсөө ичив.

	Хойд буяныг нь үйлдэж дууслаа. Талийгаачийн нүүрийн бүтээлэг нээлттэй. Биднээс бусад хүмүүс цөмөөрөө эцсийн удаа салах ёс гүйцэтгэхээр шарилыг нь тойрон байлаа. Таван настай хөөрхөн охиноо тэврээд салах ёс үйлдэхээр хамгийн сүүлд шахуу нэг тариачин эмэгтэй дөхөн очлоо. Хүүхдээ юунд авчирсан юм бэ дээ. Энэ үед би алчуураа газар унагаж хойноос нь тонгойтол айх сэтгэл, аймшиг хоёр дүүрсэн үнэхээр муухай чарлах дуун гэнэт хадаж намайг айхавтар сочоов. Зуу насалсан ч тэр дууг би мартахгүй. Одоо хүртэл санахад нуруугаар хүйт гүйх шиг болно. Би толгойгоо өндийлгөж харвал авсны хажууд сандал дээр өнөөх тариачин эмэгтэй зогсож, айж сандарсан, нүүр царайгаа буруулж бүлтийсэн нүдээрээ талийгаачийг харж бяцхан гараараа, тэр аймшигт үзэгдлийг зайлуулахыг оролдож байгаа мэт савж, аймшигтай, араатны дуугаар орилох охиныг унагаачхалгүй шиг арай ядан барих аж. Сочоосон тэр дуунаас ч илүү аймаар муухай хашхирчхаад би өрөөнөөс гараад гүйчихлээ. Хүхэнгийн үнэртэй холилдон өрөөгөөр дүүрэн хан хийх тэрхүү бүгчим үнэр чухам юунаас, хаанаас гараад байна вэ гэдгийг би тэр мөчид ойлгов. Хэдхэн хоногийн өмнө гоо үзэсгэлэн төгөлдөр, энхрий хайрын сэтгэл дүүрэн байсан тэр нүүр царай, энэ ертөнц дээрх миний хамгийн хайртай хүний нүүр царай сэтгэлд минь аймшиг төрүүлэв ээ гэсэн бодол миний толгойд хамгийн анхны удаа орж ирж энэ хорвоогийн гашуун үнэнийг тайлж сэтгэл санааг минь цөхрөлд унагав.


XXVIII Бүлэг: ЭЦСИЙН ГУНИГТ ДУРСГАЛ

	 

	Ээж биднээс үүрд салж оджээ, гэсэн ч бидний амьдрал урьдынхаараа л үргэлжлэх аж. Тогтсон цагт нөгөө л өрөөндөө унтахаар хэвтэж, өглөө тэндээ л босоцгоож байлаа. Өглөө, оройны цай, өдөр, үдшийн хоол цөм л тогтсон цагтаа аж. Ширээ сандал байсан газраа л байх агаад байшин доторх зүйлс, бидний аж амьдрал ер өөрчлөгдсөнгүй. Ганцхан л юм дутаад байлаа...

	Ийм их гай зовлон учирсны дараа бүх юм өөрчлөгдөх ёстой мэт надад санагдана. Урьдынхтайгаа адил урсах бидний амьдрал түүний гэгээн дурсгалыг доромжилж байгаа юм шиг бодогдох хийгээд одоо бидний дунд байхгүй байгааг нь алга болсныг нь улам тодруулна.

	Хөдөөлүүлэхийн урьд өдөр үдийн хоолны дараа нойр хүрч, би Наталья Савишнагийн өрөөнд очиж орон дээр нь, өдөн олбог дээр нь, хөвөнтэй хөнжилд нь ороод сайхан унтъя гэж бодов. Намайг өрөөнд нь ороход Наталья Савишна орон дээрээ хэвтэж, магадгүй унтаж ч байсан байлгүй. Миний хөлийн чимээг сонсоод өндийж ялаанаас хамгаалан нүүрээ бүтээсэн ноосон алчуураа авч оройвч малгайгаа засаад орныхоо өнцөгт суулаа.

	Урьд өмнө үдийн хоолны дараа өрөөнд нь унтахаар олонтоо ирдэг байсныг маань мэдэх тул ямар хэргээр явааг минь таамаглаж орон дээрээсээ босоод:

	— Эвий хөөрхий, амрах гэж ирээ юу, за энд хажуулдаа гэв.

	— Үгүй, үгүй, Наталья Савишна гэж түүний гараас барин хэлээд, — Би унтах гээгүй юм аа... зүгээр л ирсэн юм... та өөрөө их ядарсан биз. Та харин хажуулаач гэлээ.

	— Үгүй, үгүй баавай минь, би зөндөө унтлаа гээд (үнэн хэрэг дээрээ гурван хоногийн турш ерөөсөө унтаагүй гэдгийг нь би мэдэх билээ) — Тэгээд ч одоо яаж унтах вэ дээ гэж гүнээ санаа алдав.

	Учирсан гай зовлонгийнхоо тухай Наталья Савишнатай яримаар санагдав. Би түүний үнэнч сэтгэл, энхрий хайрыг мэдэх тул түүнтэй хамт уйлбал миний сэтгэл амрах байлаа.

	Тэгээд хэсэг зуур дуугүй байснаа орон дээр нь сууж: «Наталья Савишна, ийм юм болчихно гэж та бодож байсан уу?» гэв.

	Юунд ийм юм асууна вэ гэсэн бололтой тэр эмгэн над руу гайхан харах аж.

	— Ингэчихнэ гэж хэн бодох вэ дээ? гэж би давтан асуув.

	Над руу өрөвдсөн маш зөөлөн харцаар хараад, 

	— Тийм ээ, баавай минь, урьдаас мэдэх бүү хэл, одоо хүртэл үүний тухай бодох чадал алга. Хөгшин миний ясаа амраах цаг аль хэдийн болчихсон, тэгтэл юу юу үзэв дээ: эзэнтэн агсан овоог тань, Николай Михайлович ноёныг, төрсөн хоёр дүүгээ, охин дүү Аннушкагаа цөмийг нь оршууллаа шүү. Тэд бүгд л надаас дүү байсан билээ. Одоо тэгээд үйлийн үртэй амьтан болохоор би гэдэг хүн чинь түүнийхээ ард үлдээд амьд явж байдаг байна шүү. Бурхан мэдэж байгаа! Санаанд нь нийцэж байгаа болохоор л түүнийг өөртөө авч байгаа юм. Тэнд чинь дандаа л ариун амьтад хэрэгтэй байдаг хойно доо гэв.

	Энэхүү энгийн бодол надад сайхан санагдаж би Наталъя Савишнад улам ойртон суув. Тэр хөгшин гараа цээж дээрээ зөрүүлээд дээшээ харна. Түүний усан хүрээ татаж хонхойсон нүд, агуу болоод тайван гунигийг илчилнэ. Наталья Савишнагийн хайрын бүх хүч, илч өдий олон жилийн турш гагцхүү түүнд л чиглэж байсан бөгөөд тэр хүнээс минь бурхан маш ахархан хугацаагаар салгасан юм гэдэгт үнэн сэтгэлээсээ найдна,

	— Тийм ээ, эзэнтэн минь, дөнгөж өчигдөр л би түүнийг асарч өлгийдөж, тэр маань намайг Наша хэмээн нэрлэж байсан санагдах юм. Над дээр гүйж ирээд тас тэврэн үнсэж:

	— Нашка минь, үзэсгэлэнт хонгор минь, шувуухай минь гэж хэлдэг сэн.

	Тэгэхэд нь би тоглоом хийж:

	— Хатагтай минь, та худал хэлж байна. Та надад огтхон ч хайргүй. Том болоод нөхөрт гармагцаа Нашагаа мартчихна гэдэг байв. Тэгэхэд хөөрхий тэр маань бодлогошроод: «Үгүй ээ, Нашагаа аваад явж болохгүй юм бол би нөхөрт гарахгүй, Нашагаа би хэзээ ч орхихгүй» гэдэг  сэн. Одоо тэгээд хүлээсэнгүй, орхиод л явчихлаа даа, намайг. Надад талийгаач хэчнээн их хайртай байсан бэ хөөрхий! Цөмд л хайртай байсан даа! Тийм ээ, эзэнтэн минь, та ээжийгээ мартах эрхгүй. Зүгээр нэг хүн биш ёстой лхам тэнгэр байсан юм даа. Хойд ертөнцөд очоод таныг хайрласан хэвээр, таныг харж баясаж байна аа даа хэмээв.

	— Наталья Савишна минь, хойд ертөнцөд очоод гэж та юунд ярина вэ. Миний бодоход одоо тэнд оччихоод байгаа юм биш үү? гэж би асуулаа.

	— Үгүй ээ, баавай минь гэж Наталья Савишна хэлээд над руу дөхөж суугаад: Түүний сэтгэл одоохондоо энд байгаа гэв.

	Тэгснээ дээшээ заалаа. Шивнэн, бат итгэлтэйгээр үнэн голоосоо ярих тул би харцаа дээш аргагүй хандуулан хэрдэг зэргийг олж хараад өөр нэгэн юм үзэх гэж оролдов.

	— Ариун үйлстэй хүний сэтгэл диваажинд очихоосоо өмнө дөчин зовлонг дөчин хоног эдэлж гэртээ байдаг юм, эзэнтэн минь...

	Иймэрхүү маягаар удаан ярьж өөрөө харсан хийгээд бусад хүн ч гэсэн огт эргэлзэх ёсгүй хамгийн энгийн ердийн юм ярьж байгаа мэт маш тайвнаар болоод итгэлтэйгээр хүүрнэнэ. Би түүнийг амьсгаагаа даран сонсож ярих юмыг нь хэдий муу ойлгох авч ярьсанд нь итгэж байлаа.

	— Тийм ээ, баавай минь, одоохондоо энд л байгаа, биднийг харж, ярихыг маань ч сонсож байж магадгүй гэж Наталья Савишна хэлэв.

	Тэгснээ толгойгоо гудайлгаад дуугүй болчхов. Асгарч буй нулимсаа арчих гэж алчуур авлаа. Тэгснээ босож миний нүд рүү эгцлэн хараад сэтгэл нь их хөдөлснөөс болж чичирхийлэх хоолойгоор:

	— Ингэснээрээ бурхан, намайг өөртөө олон алхмаар ойртуулсан юм. Энэ ертөнц дээр би одоо яаж амьдрах вэ? Хэний төлөө амьдрах вэ? Хэнийг хайрлаж байх вэ? гэв.

	— Бид нарт та хайргүй гэж үү? гэж би гомдонгуй дуугаар хэлж нулимсаа арай чүү барив.

	— Та нарт би хэчнээн хайртай вэ гэдгийг бурхан мэднэ. Гэвч түүнийг хайрлаж байсан шигээ өөр хэнийг ч би хайрлаж чадахгүй.

	Тэгээд цаашаа ярих чадалгүй болжээ. Буруу хараад эхэр татан уйлав.

	Нойр хулжиж бид хоёр бие биеийнхээ урдаас харж суугаад уйлж байлаа.

	Фока орж ирэв. Бид хоёрын ийнхүү байхыг харчхаад бидэнд саад болохгүйг хичээн эмээсэн байртай харснаа хаалганы дэргэд зогсов.

	— Юу вэ Фокаша? хэмээн Наталья Савишна асуухдаа нулимсаа алчуураар арчив.

	— Бүтэн хагас кг үзэм, дөрвөн фунт ёотон, сарачинскийн шар будаа гурван фунт бүгд бэрээсэй хийхэд хэрэгтэй гэх юм.

	— Одоохон, баавай минь гэж Наталья Савишна хэлээд хамрын тамхиа шалавхан татчихаад түргэн түргэн алхалсаар авдар луугаа зүглэв. Чухал гэж өөрөө тооцох үүрэгт ажлаа хийж эхлэхэд нь бид хоёрын ярьж байхад царай дээр нь байсан өнөөх сайхан гунигийн сүүлчийн мөр алга болов.

	Гар жин дээр ёотон жигнэхдээ ийнхүү үглэнэ: — Дөрвөн фунтээр яах гэсэн юм бэ? Гурав хагас л болоо шүү дээ.

	Тэгээд жин дээрээс хэдэн ширхэг ёотон авчхав.

	— Дөнгөж өчигдөрхөн л найман фунт шар будаа өгсөөр байтал өнөөдөр дахиад л аваад ир гэх юм. Уурлана уу гомдоно уу Фока Демидыч, өөрөө л мэд, би л харин танд шар будаа өгөхгүй шүү. Гэрт хөл хөдөлгөөн ихтэй, үймээнтэй байгааг далимдуулан тэр Ванька завшихыг оролдож хэн ч мэдэхгүй өнгөрчихнө гэж бодож байгаа бололтой. Би л лав эзний хөрөнгийг үрэн таран хийлгүүлэхгүй шүү. Бүхэл бүтэн найман фунтыг авсан мөртөө, энэ чинь юу болж байна аа?

	— Одоо тэгээд яах билээ? Түүний хэлж байгаагаар дуусчихлаа л гэх юм.

	— За за, май ав, ав! Аваг тэр өөдгүй юм!

	Надтай ярьж байхад нь байсан уян зөөлөн сэтгэл нь үглээ яншаа, яльгүй юмыг нарийн тооцох сэтгэл болон хувирсанд миний гайхсаныг хэлээд яах вэ. Сүүлд, хожим хойно, үүний тухай эргэцүүлэн бодохдоо түүнд хэчнээн хүнд байсан ч өөрийн үүрэгт ажлаа үргэлжлүүлэн хийх сэтгэлийн хүч байсан бөгөөд өнөө л өөрийнхөө дадсан ажлаа биелүүлж байсан нь тэр ажээ гэж би ойлгосон юм. Түүнийг эзэмдсэн уй гашуу тэгтлээ хүчтэй байсан учир өөр хөндлөнгийн юм хийх чадалтай байна гэдгээ нуухын ч хэрэггүй гэж үзжээ. Тийм бодол ч түүний тархи толгойд орж ирж болох юм гэж төсөөлөөгүй биз.

	Нэрэлхүү ихэмсэг зан бол жинхэнэ үнэн сэтгэлийн гаслан зовлонтой яагаад ч авцалддаггүй билээ. Гэвч тийм зан хүний сэтгэлд маш гүн үндэслэсэн байдаг тул туйлын уй гашуу ч гэсэн түүнийг хүний сэтгэлээс зайлуулах чадал барагтай л бол үгүй байдаг билээ. Уй гашууд автсан үед нэрэлхүү ихэмсэг зан нэг бол их гуньж гутарсан гэдгээ, нэг бол тэсвэрлэшгүй гай зовлонтой учирлаа гэдгээ, эсвэл тэрхүү гай зовлонг тэсвэртэйгээр туулж давна гэдгээ үзүүлэх гэсэн оролдлогоор илэрдэг юм. Энэхүү адгийн муухай хүслэн бидэнд бий гэж хэн ч хүлээн зөвшөөрдөггүй хийгээд гэвч тэд нар хэзээ ч ямар ч их гаслан зовлон дунд биднийг орхидоггүй харин үнэн сэтгэлийн уйтгар зовлонгийн хүчийг бууруулж, үнэнийг нь үгүйсгэж, нэрийг нь бузарладаг юм. Тохиолдсон зовлон нь Наталья Савишнад үнэхээр хүнд тусаж түүнд ямарваа нэгэн өөр юм хүсэх сэтгэлгүй болгожээ. Тэгээд ч одоо зөвхөн дадсанаараа амьдрах аж.

	Фокад өгөх ёстой юмаа өгчхөөд ламд өгөх бялууны тухай сануулчхаад түүнийг явуулж нэхэж буй оймсоо аваад миний хажууд ирж дахин суув.

	Өнөөх л яриа маань эхэлж бид хоёр дахиад л уйлж нулимсаа дахиад л арчлаа.

	Наталья Савишна бид хоёр энэ яриагаа өдөр болгон үргэлжлүүлэх билээ.

	Түүний нулимс, алчуур, шүтлэгтэй намуухан яриа надад маш аятайхан санагдаж сэтгэлийг минь онгойлгож байлаа.

	Гэвч удалгүй бид хоёр хагацах болов. Оршуулаад гурав хоносны дараа бид Москва руу гэр бүлээрээ явж тэр цагаас хойш би Наталья Савишнаг дахин хараагүй билээ.

	Аймшигт мэдээг бидний ирсэн хойно л эмээ дуулсан юм. Түүний уй гашуу маш их байлаа. Эмээ бүхэл бүтэн долоо хоногийн турш ухаангүй байсан бөгөөд биднийг түүний өрөө рүү оруулахгүй байв. Эмч түүний үхэх сэхэхийг мэдэхгүй айж байлаа. Тэгээд ч өөрөө эм ууж өгөхгүйгээр барахгүй хэнтэй ч үг солихгүй, унтах ч үгүй, хоол ч идэхгүй байлаа. Заримдаа, өрөөндөө ганцаархнаа сууж байхдаа гэнэт чанга чанга инээж, нулимсгүй эхэр татан уйлж, бие нь эвгүй татганана, зэрлэг дуугаар утга учиргүй муухай үг хашхирна. Ийм уй гашуутай анх удаагаа учирсан нь тэр ажээ. Тэгээд гай зовлон өөрт нь тохиолдсонд хэн нэгнийг буруушаах ёстой байлаа. Аймшигтайгаар харааж хэнийг ч юм бэ хорсолтойгоор занаж, сандлаасаа огло үсрэн босож өрөөн дундуур том том алхалж байснаа эцэст нь ухаан алдаж унана.

	Нэг удаа би түүний өрөөнд оров. Эмээ, өнөөх л матмал сандал дээрээ сууж, харахад тайван л юм шиг байлаа. Гэвч харцнаас нь би сэрдхийн цочив. Нүд нь орой дээрээ гарсан бөгөөд харц нь тодорхойгүй, өчүүхэн ч бодол илэрхийлэхгүй байв. Над руу эгц харах боловч намайг үзэхгүй байгаа бололтой. Уруул нь инээмсэглэхчээн аядан мушийж өрөвдөлтэй хоолойгоор: «Наашаа ир, наашаа ир хөөрхий минь» гэв. Намайг хэлж байна гэж бодоод дөхөөд очтол үгүй байлаа. «Амин гол минь, намайг хэчнээн их шаналсныг чи мэдсэн сэн бол доо. Чамайг хүрээд ирсэнд би хязгааргүй их баяртай байна» Ээжийг ийнхүү сэтгэн харж түүнтэй ярьж байна гэдгийг би ойлгоод байрандаа зогсчхов. Хөмсгөө зангидан цааш нь үргэлжлүүлэхдээ: «Чамайг байхгүй болсон гэж надад хэлсэн шүү. Ёстой тэнэг юм! Надаас өрсөж чи амьсгаагаа хураана гэж үү дээ?» гээд ухаан муутай хүний дуугаар аймшигтай тас тас хөхрөв.

	Үнэн голоосоо дурлаж чаддаг хүмүүс л туйлын их гуньж гашууддаг билээ. Харин хүнийг хайрлах шаардлага уй гашууны эсрэг хүчтэй эм болж уй гашууд автсан хүний сэтгэлийг эдгээдэг учиртай. Тийм болохоор хүний сэтгэл санааны хүч бол бие бялдрын хүчнээс хавьгүй илүү авай. Гаслан зовлон хүнийг хэзээ ч устгадаггүй жамтай.

	Долоо хоногийн дараа эмээ маань уйлж чаддаг болж, бие нь ч овоо тэнхрэв. Өөрийн ухаан орсны дараа тэр эхлээд л биднийг бодож байна. Биднийг урьдынхаасаа илүү хайрлах болжээ. Бид ч гэсэн түүний зөөлөн сандлаас салахаа болив. Эмээ маань чимээгүйхэн уйлж нулимсаа асгаруулан ээжийн тухай ярьж биднийг энхрийлэв.

	Эмээгийн гашуудаж байгааг хараад дэвэргэж жүжиглэж байна гэж хэн ч хэлэхгүй. Тэрхүү уй гашуу нь үнэхээр хүчтэй, харахад зүрх шимширмээр байлаа. Гэвч яагаад ч юм бэ мэдэхгүй Наталья Савишнаг би илүү өрөвдөж тэр энгийн даруу, хайр ивээлтэй амьтнаас өөр хэн ч ээжид тэгтлээ үнэн голоосоо хайртай байж түүний хойноос тэгтлээ харамсаагүй гэж би одоо хүртэл итгэж явдаг юм.

	Ээж маань нас барж миний хүүхэд ахуй үеийн зол жаргалант амьдрал дуусаж, өсөх нас хэмээх нэгэн шинэ үе эхэлсэн юм. Гэвч дахиад харж чадаагүй, сэтгэл санааны минь чиглэл хөгжилд асар их буянаа өгсөн Наталья Савишнагийн тухай дурсгал миний амьдралын эхний үед хамаарагдах тул түүний тухай хийгээд түүний хэрхэн нас нөгчсөн тухай хэдэн үг хэлье.

	Тосгонд үлдсэн хүмүүс хожим надад ярихдаа, биднийг яваад өгсний дараа Наталья Савишна хийх юмгүй маш их уйдсан гэнэ. Бүх хайрцаг сав гар дээр нь байх бөгөөд түүнийгээ үргэлж л ухаж, уудалж, юм хийж, гаргаж, жигнэж, больж, энд тэнд байрлуулж байсан авч хүүхэд байх цагаас нь эхлээд эзний тосгоны байшинд эзэд нь дандаа байж, үргэлж л хөл хөгжөөнтэй байдагт дассан тул түүнд шуугиан, хөл үймээн дутаад байжээ. Учирсан гай гамшиг, амьдралд нь гарсан өөрчлөлтөөс болоод мөн ажил нь багассаны улмаас түүний насны өвчин хөдөлжээ. Ээжийг нас нөгчсөнөөс яг нэг жилийн хойно хавагнаж, хэвтэрт оржээ.

	Петровское дахь том, хоосон байшинд ойр дотнын хүнгүй, найз нөхөдгүй амьдрахад, ялангуяа амьсгаагаа хураахад нь Наталья Савишнад нэн хэцүү байсан болов уу. Манай гэрийнхэн цом Наталья Савишнад хайртай, түүнийг машид хүндэтгэдэг байв. Гэвч өөрөө харин хэнтэй ч үерхдэггүй бөгөөд түүгээрээ ч их бахархдаг байлаа. Эздийнхээ төрөл бүрийн эд хогшилтой олон авдар савыг хариуцдаг, тэднийхээ найдварыг хүлээсэн эмэгтэйн хувьд хэн нэгэнтэй нөхөрлөх юм бол танил талаа эрэхийг бодож хариуцсан юмандаа хамаа намаагүй, хайр гамгүй хандах аюулд хүрнэ хэмээн Наталья Савишна тооцдог байв. Тийм болоод ч тэр үү эсвэл бусад зарц нараас онцгой болоод тэр үү, тэд нараас хол хөндий бөгөөд энэ байшинд түүнд ураг төрлийн холбоотой хүн байхгүй, эзний хөрөнгийг хэнээр ч үрэн таран хийлгэхгүй гэдэг байлаа.

	Мөргөлийн үед өөрийн сэтгэл бодлоо бурхантай хуваалцаж сэтгэлээ амраадаг байсан юм. Санаа сэтгэлээр унаж гутрах үед уйлж эсвэл өрөвдүүлбэл хүний дотор онгойдог билээ. Ийм мөчийг бид бүгд бишгүйдээ л амссан. Тийм үед Наталья Савишна өөрийнхөө орон дээр гэрийн тэжээмэл жижигхэн нохойгоо гаргаад, гараа долоолгож байдаг сан. Түүнтэй ярьж аяархан уйлж эрхлүүлнэ. Нохой гасалж гиншихэд түүнийг тайвшруулах гэж: «За боль доо, удахгүй өнгөрнө гэдгээ чамтай чамгүй мэдэж байна» гэж ярих ажээ.

	Нас нөгчихөөсөө сарын өмнө авдраасаа цагаан гөлөнгөр, цагаан шаа, ягаавтар тууз гаргаж ирээд өөрийнх нь мэдэлд байдаг бүсгүйг дуудаж өөртөө цагаан хувцас, оройвч малгай оёулаад оршуулгадаа хэрэгтэй бүх юмыг нэгд нэгэнгүй, яг таг болгожээ. Эзнийхээ авдар савыг нээж захирагч эмэгтэйд нарийн, дэлгэрэнгүй дансны дагуу тоочиж тушаагаад, хоёр торгон хувцас, хэзээ ч юм бэ эмээгийн бэлэглэсэн дээр үеийн том алчуур, мөн түүнд өгсөн алтан утсаар хатгаж чимсэн өвөөгийн цэргийн хувцсыг гаргав. Нямбай хадгалж байсны учраас цэргийн хувцасны оёдол тууз нь цоо шинэ хэвээрээ, даавууг нь хүртэл хүйр хэмлээгүй байжээ.

	Эдгээрээс нэгэн ягаан өнгийн хувцсыг Володяд халаад, богино дээл хийж өмсгөөрэй гэж үлдээгээд, дөрвөлжин хээтэй цюс даавуугаар хийсэн хувцсыг мөн л дээл хийлгээрэй гэж надад өгч, Любочкад том алчуур үлдээсэн байлаа. Бидний хэн түрүүлж офицер болсонд цэргийн хувцас өгөөрэй гэжээ. Өөрийнхөө бусад бүх хөрөнгө мөнгийг ахдаа гэрээслэн үлдээжээ. Хөдөөлүүлэх дурсгал үйлдэхэд хэрэгтэй гэж дөчин рубль орхисон аж. Хамжлагаас аль эрт чөлөөлөгдсөн ах нь холын нэг мужид суудаг байв. Түүний амьдрал маш замбараагүй ажээ. Тийм ч учраас амьд байхдаа ахтайгаа ямар ч харилцаа холбоогүй байжээ.

	Ноогдсон өв хөрөнгөө авахаар ах нь ирэхэд талийгаачийн үлдээсэн өмч гэж ердөө л хорин тавхан рублийн юм байжээ. Ах нь үүнд итгэсэнгүй баян айлд жаран жил амьдарсан, насаараа идэж хэрэглэхтэй байсан хөгшин нас барахдаа юу ч үлдээгээгүй байна гэдэг бол худлаа гэж хэлжээ. Гэвч жинхэнэ үнэн нь л энэ байлаа.

	Наталья Савишна хоёр сарын турш шаналсан бөгөөд тэр шаналал зовлонгоо гагцхүү сүжиг бишрэлээр л давж байжээ. Үглэхгүй, ёолохгүй харин дадсанаараа бурхнаа л байн байн дурсана. Амьсгаагаа хураахаас цагийн өмнө намуухан, баясалтайгаар нүглээ наманчлаад нанчоод амсаж биеэ тосоор ариутгажээ.

	Гэрт байгаа бүх хүнээс гуйхдаа хэзээ нэгэн цагт гомдсон хүн байвал уучлаарай гээд та бүхнийхээ хайр хишгийг эдэлж явсныхаа ачийг яаж хариулахаа мэдэхгүй байна гэснээ, хэрэв тэнэг зангаасаа болоод гомдоосон бол өршөөхийг гуйж «хэзээ ч хулгайч байгаагүй, эзнийхээ өмчөөс хугархай зүү, учигын тасархай ч хумслаагүй» гэж тэдэнд уламжилж тус болоорой гэж нүглээ наманчилдаг лам Василийгаасаа гуйжээ. Энэ бол түүний нэгэн сайхан чанар байлаа. Тэрийгээ ч өөрөө их үнэлдэг байсан юм.

	Урьдаас бэлдсэн богино тэрлэг, оройвч малгайгаа өмсөөд дэрэн дээрээ тохойлдоод амьсгаагаа хураан хураатлаа ламтангаа хүүрнэж, ядуучуудад юу ч үлдээгээгүйгээ санаж арван рубль гаргаад сүмд цугларагсдад тарааж өгөөрэй гэж ламаас дахин гуйжээ. Дараа нь загалмайлж адислаад хэвтэв. Тэгээд баяртайгаар инээмсэглэсээр бурхнаа дуудсаар эцсийн амьсгаа авчээ.

	Амьдралаас хагацахдаа огт харамсаагүй хийгээд үхлээс айлгүй харин түүнийг буян мэт хүлээн авсан аж. Үүний тухай олон ярьдаг боловч үнэн хэрэг дээрээ энэ нь маш ховор тохиолдол билээ! Евангелийн номлолыг мөрдөн гүн сүсэг бишрэлд автагдан амьсгаагаа хурааж байсан учир Наталья Савишна үхлээс айхгүй байж болох байв.

	Үнэхээр шүү! Түүний сүсэг бишрэл сүржин биш Түүний амьдрал том зорилгогүй юм гэж үзээд энэхүү ариун сэтгэлтнийг арай бага хайрлах, түүнийг арай бага бишрэх болж байна уу?

	Харамсах, айх сэтгэлгүй нас нөгчсөнөөр энэ ертөнц дээрх амьдралын хамгийн буянтай хамгийн агуу үйлийг үйлдсэн юм.

	Хүссэнээр нь түүнийг, ээжийн булшин дээрх бунхнаас асар холгүй оршуулсан билээ. Ээжийн бунхныг эргэчхээд түүний булш руу очиж гүнээ бөхийн ёслохоо би огт мартдаггүй юм.

	Ээжийн бунхан, түүний булш хоёрын хооронд заримдаа би дуугүй зогсдог билээ. Сэтгэлд минь хар бодол гэнэт хурна. Тэдний хойноос үүрд харамсаж гасалж байг гэж бодон тэр хоёр амьтантай намайг бурхан холбосон юм бол уу?... хэмээх бодол төрнөм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

